
1  ܘܡܠܠ ܡܪܝܐ ܥܡ ܡܘܫܐ ܒܡܕܒܪܐ ܕܣܝܢܝ ܒܡܫܟܢ ܙܒܢܐ 2  ܕܡܢܝܢܐ ܕܪܫܐ ܕܟܠܗ ܟܢܘܫܬܐ ܕܒܢܝ ܐܝܣܪܝܠ ܠܫܪܒܬܗܘܢ ܠܒܝܬ ܐܒܗܝܗܘܢ ܒܡܢܝܢܐ ܕܫܡܗܐ ܟܠ ܕܟܪܐ ܠܪܫܝܗܘܢ 3  ܡܢ ܒܪ ܥܣܪܝܢ ܫܢܝܢ ܘܠܥܠ ܟܠ ܕܢܦܩ ܒܚܝܠܐ ܒܐܝܣܪܝܠ ܬܡܢܐ ܐܢܘܢ ܒܚܝܠܗܘܢ ܐܢܬ ܘܐܗܪܘܢ ܐܚܘܟ 4  ܘܥܡܟܘܢ ܢܗܘܘܢ ܓܒܪܐ ܡܢ ܫܒܛܐ ܓܒܪ ܪܫܐ ܕܒܝܬ ܐܒܘܗܝ 5  ܘܗܠܝܢ ܫܡܗܐ ܕܓܒܪܐ ܕܢܩܘܡܘܢ ܥܡܟܘܢ ܕܪܘܒܝܠ ܐܠܝܨܘܪ ܒܪ ܫܕܐܘܪ 6  ܕܫܡܥܘܢ ܫܠܡܘܐܝܠ ܒܪ ܨܘܪܝܫܕܝ 7  ܕܝܗܘܕܐ ܢܚܫܘܢ ܒܪ ܥܡܝܢܕܒ 8  ܕܐܝܣܟܪ ܢܬܢܝܐܝܠ ܒܪ ܨܘܥܪ 9  ܕܙܒܘܠܘܢ ܐܠܝܒ ܒܪ ܚܠܘܢ 10  ܕܒܢܝ ܝܘܣܦ ܕܐܦܪܝܡ ܐܠܝܫܡܥ ܒܪ ܥܡܝܗܘܕ ܕܡܢܫܐ ܓܡܠܝܐܝܠ ܒܪ ܦܪܨܘܪ 11  ܕܒܢܝܡܝܢ ܐܒܝܕܢ ܒܪ ܓܕܥܘܢܝ 12  ܕܕܢ ܐܚܝܥܙܪ ܒܪ ܥܡܝܫܕܝ 13  ܕܐܫܝܪ ܦܓܥܐܝܠ ܒܪ ܥܟܪܢ 14  ܕܓܕ ܐܠܝܐܣܦ ܒܪ ܪܥܘܐܝܠ 15  ܕܢܦܬܠܝ ܐܚܝܕܥ ܒܪ ܥܝܢܢ 16  ܗܠܝܢ ܩܪܝܚܐ ܕܟܢܘܫܬܐ ܪܘܪܒܢܐ ܕܫܒܛܐ ܕܒܝܬ ܐܒܗܝܗܘܢ ܪܫܐ ܐܢܘܢ ܕܐܠܦܐ ܕܐܝܣܪܝܠ 17  ܘܕܒܪܘ ܐܢܘܢ ܡܘܫܐ ܘܐܗܪܘܢ ܠܓܒܪܐ ܗܠܝܢ ܕܐܬܦܪܫܘ ܒܫܡܗܐ 18  ܘܟܢܫܘ ܠܟܠܗ ܟܢܘܫܬܐ ܒܚܕ ܒܝܪܚܐ ܬܢܝܢܐ ܘܐܬܡܢܝܘ ܠܫܪܒܬܗܘܢ ܠܒܝܬ ܐܒܗܝܗܘܢ ܒܡܢܝܢܐ ܕܫܡܗܐ ܡܢ ܒܪ ܥܣܪܝܢ ܫܢܝܢ ܘܠܥܠ ܠܪܫܝܗܘܢ 19  ܐܝܟ ܕܦܩܕ ܡܪܝܐ ܠܡܘܫܐ ܘܡܢܐ ܐܢܘܢ ܒܡܕܒܪܐ ܕܣܝܢܝ 20  ܘܗܘܘ ܒܢܘܗܝ ܕܪܘܒܝܠ ܒܘܟܪܗ ܕܐܝܣܪܝܠ ܒܬܘܠܕܬܗܘܢ ܠܫܪܒܬܗܘܢ ܠܒܝܬ ܐܒܗܝܗܘܢ ܒܡܢܝܢܐ ܕܫܡܗܐ ܟܠ ܕܟܪܐ ܠܪܫܝܗܘܢ ܡܢ ܒܪ ܥܣܪܝܢ ܫܢܝܢ ܘܠܥܠ ܟܠ ܕܢܦܩ ܒܚܝܠܐ ܒܐܝܣܪܝܠ 21  ܡܢܝܢܗܘܢ ܕܫܒܛܐ ܕܪܘܒܝܠ ܐܪܒܥܝܢ ܘܐܫܬܐ ܐܠܦܝܢ ܘܚܡܫܡܐܐ 22  ܘܒܢܝ ܫܡܥܘܢ ܒܬܘܠܕܬܗܘܢ ܠܫܪܒܬܗܘܢ ܠܒܝܬ ܐܒܗܝܗܘܢ ܒܡܢܝܢܐ ܕܫܡܗܐ ܟܠ ܕܟܪܐ ܠܪܫܝܗܘܢ ܡܢ ܒܪ ܥܣܪܝܢ ܫܢܝܢ ܘܠܥܠ ܟܠ ܕܢܦܩ ܒܚܝܠܐ ܒܐܝܣܪܝܠ 23  ܡܢܝܢܗܘܢ ܕܫܒܛܐ ܕܫܡܥܘܢ ܚܡܫܝܢ ܘܬܫܥܐ ܐܠܦܝܢ ܘܬܠܬܡܐܐ 24  ܘܒܢܝ ܓܕ ܒܬܘܠܕܬܗܘܢ ܠܫܪܒܬܗܘܢ ܠܒܝܬ ܐܒܗܝܗܘܢ ܒܡܢܝܢܐ ܕܫܡܗܐ ܟܠ ܕܟܪܐ ܠܪܫܝܗܘܢ ܡܢ ܒܪ ܥܣܪܝܢ ܫܢܝܢ ܘܠܥܠ ܟܠ ܕܢܦܩ ܒܚܝܠܐ ܒܐܝܣܪܝܠ 25  ܡܢܝܢܗܘܢ ܕܫܒܛܐ ܕܓܕ ܐܪܒܥܝܢ ܘܚܡܫܐ ܐܠܦܝܢ ܘܫܬܡܐܐ ܘܚܡܫܝܢ 26  ܘܒܢܝ ܝܗܘܕܐ ܒܬܘܠܕܬܗܘܢ ܠܫܪܒܬܗܘܢ ܠܒܝܬ ܐܒܗܝܗܘܢ ܒܡܢܝܢܐ ܕܫܡܗܐ ܡܢ ܒܪ ܥܣܪܝܢ ܫܢܝܢ ܘܠܥܠ ܟܠ ܕܢܦܩ ܒܚܝܠܐ ܒܐܝܣܪܝܠ 27  ܡܢܝܢܗܘܢ ܕܫܒܛܐ ܕܝܗܘܕܐ ܫܒܥܝܢ ܘܐܪܒܥܐ ܐܠܦܝܢ ܘܫܬܡܐܐ 28  ܘܒܢܝ ܐܝܣܟܪ ܒܬܘܠܕܬܗܘܢ ܠܫܪܒܬܗܘܢ ܠܒܝܬ ܐܒܗܝܗܘܢ ܒܡܢܝܢܐ ܕܫܡܗܐ ܡܢ ܒܪ ܥܣܪܝܢ ܫܢܝܢ ܘܠܥܠ ܟܠ ܕܢܦܩ ܒܚܝܠܐ ܒܐܝܣܪܝܠ 29  ܡܢܝܢܗܘܢ ܕܫܒܛܐ ܕܐܝܣܟܪ ܚܡܫܝܢ ܘܐܪܒܥܐ ܐܠܦܝܢ ܘܐܪܒܥܡܐܐ 30  ܘܒܢܝ ܙܒܘܠܘܢ ܒܬܘܠܕܬܗܘܢ ܠܫܪܒܬܗܘܢ ܠܒܝܬ ܐܒܗܝܗܘܢ ܒܡܢܝܢܐ ܕܫܡܗܐ ܡܢ ܒܪ ܥܣܪܝܢ ܫܢܝܢ ܘܠܥܠ ܟܠ ܕܢܦܩ ܒܚܝܠܐ ܒܐܝܣܪܝܠ 31  ܡܢܝܢܗܘܢ ܕܫܒܛܐ ܕܙܒܘܠܘܢ ܚܡܫܝܢ ܘܫܒܥܐ ܐܠܦܝܢ ܘܐܪܒܥܡܐܐ 32  ܘܒܢܝ ܝܘܣܦ ܒܢܝ ܐܦܪܝܡ ܒܬܘܠܕܬܗܘܢ ܠܫܪܒܬܗܘܢ ܠܒܝܬ ܐܒܗܝܗܘܢ ܒܡܢܝܢܐ ܕܫܡܗܐ ܡܢ ܒܪ ܥܣܪܝܢ ܫܢܝܢ ܘܠܥܠ ܟܠ ܕܢܦܩ ܒܚܝܠܐ ܒܐܝܣܪܝܠ 33  ܡܢܝܢܗܘܢ ܕܫܒܛܐ ܕܐܦܪܝܡ ܐܪܒܥܝܢ ܐܠܦܝܢ ܘܚܡܫܡܐܐ 34  ܘܒܢܝ ܡܢܫܐ ܒܬܘܠܕܬܗܘܢ ܠܫܪܒܬܗܘܢ ܠܒܝܬ ܐܒܗܝܗܘܢ ܒܡܢܝܢܐ ܕܫܡܗܐ ܡܢ ܒܪ ܥܣܪܝܢ ܫܢܝܢ ܘܠܥܠ ܟܠ ܕܢܦܩ ܒܚܝܠܐ ܒܐܝܣܪܝܠ 35  ܡܢܝܢܗܘܢ ܕܫܒܛܐ ܕܡܢܫܐ ܬܠܬܝܢ ܘܬܪܝܢ ܐܠܦܝܢ ܘܡܐܬܝܢ 36  ܘܒܢܝ ܒܢܝܡܝܢ ܒܬܘܠܕܬܗܘܢ ܠܫܪܒܬܗܘܢ ܠܒܝܬ ܐܒܗܝܗܘܢ ܒܡܢܝܢܐ ܕܫܡܗܐ ܡܢ ܒܪ ܥܣܪܝܢ ܫܢܝܢ ܘܠܥܠ ܟܠ ܕܢܦܩ ܒܚܝܠܐ ܒܐܝܣܪܝܠ 37  ܡܢܝܢܗܘܢ ܕܫܒܛܐ ܕܒܢܝܡܝܢ ܬܠܬܝܢ ܘܚܡܫܐ ܐܠܦܝܢ ܘܐܪܒܥܡܐܐ 38  ܘܒܢܝ ܕܢ ܒܬܘܠܕܬܗܘܢ ܠܫܪܒܬܗܘܢ ܠܒܝܬ ܐܒܗܝܗܘܢ ܒܡܢܝܢܐ ܕܫܡܗܐ ܡܢ ܒܪ ܥܣܪܝܢ ܫܢܝܢ ܘܠܥܠ ܟܠ ܕܢܦܩ ܒܚܝܠܐ ܒܐܝܣܪܝܠ 39  ܡܢܝܢܗܘܢ ܕܫܒܛܐ ܕܕܢ ܫܬܝܢ ܘܬܪܝܢ ܐܠܦܝܢ ܘܫܒܥܡܐܐ 40  ܘܒܢܝ ܐܫܝܪ ܒܬܘܠܕܬܗܘܢ ܠܫܪܒܬܗܘܢ ܠܒܝܬ ܐܒܗܝܗܘܢ ܒܡܢܝܢܐ ܕܫܡܗܐ ܡܢ ܒܪ ܥܣܪܝܢ ܫܢܝܢ ܘܠܥܠ ܟܠ ܕܢܦܩ ܒܚܝܠܐ ܒܐܝܣܪܝܠ 41  ܡܢܝܢܗܘܢ ܕܫܒܛܐ ܕܐܫܝܪ ܐܪܒܥܝܢ ܘܚܕ ܐܠܦܝܢ ܘܚܡܫܡܐܐ 42  ܘܒܢܝ ܢܦܬܠܝ ܒܬܘܠܕܬܗܘܢ ܠܫܪܒܬܗܘܢ ܠܒܝܬ ܐܒܗܝܗܘܢ ܒܡܢܝܢܐ ܕܫܡܗܐ ܡܢ ܒܪ ܥܣܪܝܢ ܫܢܝܢ ܘܠܥܠ ܟܠ ܕܢܦܩ ܒܚܝܠܐ ܒܐܝܣܪܝܠ 43  ܡܢܝܢܗܘܢ ܕܫܒܛܐ ܕܢܦܬܠܝ ܚܡܫܝܢ ܘܬܠܬܐ ܐܠܦܝܢ ܘܐܪܒܥܡܐܐ 44  ܗܠܝܢ ܡܢܝܢܐ ܕܡܢܐ ܡܘܫܐ ܘܐܗܪܘܢ ܘܪܘܪܒܢܐ ܕܐܝܣܪܝܠ ܬܪܥܣܪ ܓܒܪܝܢ ܚܕ ܓܒܪܐ ܡܢ ܒܝܬ ܐܒܘܗܝ 45  ܘܗܘܘ ܟܠܗܘܢ ܡܢܝܢܐ ܕܒܢܝ ܐܝܣܪܝܠ ܠܒܝܬ ܐܒܗܝܗܘܢ ܡܢ ܒܪ ܥܣܪܝܢ ܫܢܝܢ ܘܠܥܠ ܟܠ ܕܢܦܩ ܒܚܝܠܐ ܒܐܝܣܪܝܠ 46  ܘܗܘܘ ܟܠܗܘܢ ܡܢܝܢܐ ܕܒܢܝ ܐܝܣܪܝܠ ܫܬܡܐܐ ܘܬܠܬܐ ܐܠܦܝܢ ܘܚܡܫܡܐܐ ܘܚܡܫܝܢ 47  ܘܠܘܝܐ ܘܫܒܛܐ ܕܐܒܗܝܗܘܢ ܠܐ ܐܬܡܢܝܘ ܒܝܢܬܗܘܢ 48  ܘܡܠܠ ܡܪܝܐ ܥܡ ܡܘܫܐ ܘܐܡܪ ܠܗ 49  ܠܫܒܛܐ ܕܠܘܝ ܠܐ ܬܡܢܐ ܘܚܘܫܒܢܗܘܢ ܠܐ ܬܩܒܠ ܒܓܘ ܒܢܝ ܐܝܣܪܝܠ 50  ܐܠܐ ܐܫܠܛ ܠܠܘܝܐ ܥܠ ܡܫܟܢܐ ܕܣܗܕܘܬܐ ܘܥܠ ܟܠܗܘܢ ܡܐܢܘܗܝ ܘܥܠ ܟܠ ܡܕܡ ܕܐܝܬ ܒܗ ܗܢܘܢ ܢܫܩܠܘܢܗ ܠܡܫܟܢܗ ܘܠܟܠܗܘܢ ܡܐܢܘܗܝ ܘܗܢܘܢ ܢܫܡܫܘܢܗ ܕܚܕܪ ܡܫܟܢܐ ܢܗܘܘܢ ܫܪܝܢ 51  ܘܡܐ ܕܫܩܠ ܡܫܟܢܐ ܢܪܟܢܘܢܗ ܠܘܝܐ ܘܡܐ ܕܫܪܐ ܡܫܟܢܐ ܢܩܝܡܘܢܗ ܠܘܝܐ ܘܢܘܟܪܝܐ ܕܩܪܒ ܠܗ ܢܬܩܛܠ 52  ܘܢܫܪܘܢ ܒܢܝ ܐܝܣܪܝܠ ܓܒܪ ܒܡܫܪܝܬܗ ܘܓܒܪ ܒܛܘܠܩܗ ܒܚܝܠܘܬܗܘܢ 53  ܘܠܘܝܐ ܢܗܘܘܢ ܫܪܝܢ ܚܕܪ ܡܫܟܢܐ ܕܣܗܕܘܬܐ ܘܠܐ ܢܗܘܐ ܪܘܓܙܐ ܥܠ ܟܢܘܫܬܐ ܕܒܢܝ ܐܝܣܪܝܠ ܘܢܛܪܘܢ ܠܘܝܐ ܡܛܪܬܐ ܕܡܫܟܢܐ ܕܣܗܕܘܬܐ 54  ܘܥܒܕܘ ܒܢܝ ܐܝܣܪܝܠ ܐܝܟ ܕܦܩܕ ܡܪܝܐ ܠܡܘܫܐ ܗܟܢܐ ܥܒܕܘ 

1  ܘܡܠܠ ܡܪܝܐ ܥܡ ܡܘܫܐ ܘܥܡ ܐܗܪܘܢ ܘܐܡܪ ܠܗܘܢ 2  ܓܒܪ ܒܛܘܠܩܗ ܒܐܬܪܘܬܐ ܕܒܝܬ ܐܒܗܝܗܘܢ ܢܫܪܘܢ ܒܢܝ ܐܝܣܪܝܠ ܡܢ ܩܒܘܠ ܘܚܕܪ ܡܫܟܢ ܙܒܢܐ ܢܫܪܘܢ 3  ܘܕܫܪܝܢ ܠܘܩܕܡ ܡܢ ܡܕܢܚܐ ܛܘܠܩܐ ܕܡܫܪܝܬܐ ܕܝܗܘܕܐ ܠܚܝܠܗܘܢ ܘܪܫܐ ܕܒܢܝ ܝܗܘܕܐ ܢܚܫܘܢ ܒܪ ܥܡܝܢܕܒ 4  ܘܡܢܝܢܐ ܕܚܝܠܗ ܫܒܥܝܢ ܘܐܪܒܥܐ ܐܠܦܝܢ ܘܫܬܡܐܐ 5  ܘܕܫܪܝܢ ܠܘܬܗ ܫܒܛܐ ܕܐܝܣܟܪ ܘܪܫܐ ܕܒܢܝ ܐܝܣܟܪ ܢܬܢܝܐܝܠ ܒܪ ܨܘܥܪ 6  ܘܡܢܝܢܐ ܕܚܝܠܗ ܚܡܫܝܢ ܘܐܪܒܥܐ ܐܠܦܝܢ ܘܐܪܒܥܡܐܐ 7  ܘܫܒܛܐ ܕܙܒܘܠܘܢ ܘܪܫܐ ܕܒܢܝ ܙܒܘܠܘܢ ܐܠܝܒ ܒܪ ܚܠܘܢ 8  ܘܡܢܝܢܐ ܕܚܝܠܐ ܚܡܫܝܢ ܘܫܒܥܐ ܐܠܦܝܢ ܘܐܪܒܥܡܐܐ 9  ܟܠܗ ܡܢܝܢܐ ܕܡܫܪܝܬܐ ܕܝܗܘܕܐ ܡܐܐ ܘܬܡܢܝܢ ܘܐܫܬܐ ܐܠܦܝܢ ܘܐܪܒܥܡܐܐ ܠܚܝܠܘܬܗܘܢ ܩܕܡܐܝܬ ܗܢܘܢ ܢܗܘܘܢ ܫܩܠܝܢ 10  ܘܛܘܠܩܐ ܘܡܫܪܝܬܐ ܕܪܘܒܝܠ ܡܢ ܬܝܡܢܐ ܠܚܝܠܗܘܢ ܘܪܫܐ ܕܒܢܝ ܪܘܒܝܠ ܐܠܝܨܘܪ ܒܪ ܫܕܐܘܪ 11  ܘܡܢܝܢܐ ܕܚܝܠܗ ܐܪܒܥܝܢ ܘܫܬܐ ܐܠܦܝܢ ܘܚܡܫܡܐܐ 12  ܘܕܫܪܝܢ ܠܘܬܗ ܫܒܛܐ ܕܫܡܥܘܢ ܘܪܫܐ ܕܒܢܝ ܫܡܥܘܢ ܫܠܡܘܐܝܠ ܒܪ ܨܘܪܝܫܕܝ 13  ܘܡܢܝܢܐ ܕܚܝܠܗ ܚܡܫܝܢ ܘܬܫܥܐ ܐܠܦܝܢ ܘܬܠܬܡܐܐ 14  ܘܫܒܛܐ ܕܓܕ ܘܪܫܐ ܕܒܢܝ ܓܕ ܐܠܝܐܣܦ ܒܪ ܪܥܘܐܝܠ 15  ܘܡܢܝܢܐ ܕܚܝܠܗ ܐܪܒܥܝܢ ܘܚܡܫܐ ܐܠܦܝܢ ܘܫܬܡܐܐ ܘܚܡܫܝܢ 16  ܟܠܗ ܡܢܝܢܐ ܕܡܫܪܝܬܐ ܕܪܘܒܝܠ ܡܐܐ ܘܚܡܫܝܢ ܘܚܕ ܐܠܦܝܢ ܘܐܪܒܥܡܐܐ ܘܚܡܫܝܢ ܠܚܝܠܗܘܢ ܒܬܪ ܩܕܡܝܐ ܗܘܘ ܫܩܠܝܢ 17  ܘܫܩܠܝܢ ܡܫܟܢ ܙܒܢܐ 20  ܫܒܛܐ ܕܡܢܫܐ ܘܪܫܐ ܕܒܢܝ ܡܢܫܐ ܓܡܠܝܐܝܠ ܒܪ ܦܪܨܘܪ 21  ܘܡܢܝܢܐ ܕܚܝܠܗ ܬܠܬܝܢ ܘܬܪܝܢ ܐܠܦܝܢ ܘܡܐܬܝܢ 22  ܘܫܒܛܐ ܕܒܢܝܡܝܢ ܘܪܫܐ ܕܒܢܝ ܒܢܝܡܝܢ ܐܒܝܕܢ ܒܪ ܓܕܥܘܢܝ 23  ܘܡܢܝܢܐ ܕܚܝܠܗ ܬܠܬܝܢ ܘܚܡܫܐ ܐܠܦܝܢ ܘܐܪܒܥܡܐܐ 24  ܟܠܗ ܡܢܝܢܐ ܕܡܫܪܝܬܐ ܕܐܦܪܝܡ ܡܐܐ ܘܬܡܢܝܐ ܐܠܦܝܢ ܘܡܐܐ ܠܚܝܠܗܘܢ ܒܬܪ ܬܪܝܢ ܢܫܩܠܘܢ 25  ܛܘܠܩܐ ܕܡܫܪܝܬܐ ܕܕܢ ܡܢ ܓܒܪܐ ܠܚܝܠܗܘܢ ܘܪܫܐ ܕܒܢܝ ܕܢ ܐܚܝܥܙܪ ܒܪ ܥܡܝܫܕܝ 26  ܘܡܢܝܢܐ ܕܚܝܠܗ ܫܬܝܢ ܘܬܪܝܢ ܐܠܦܝܢ ܘܫܒܥܡܐܐ 27  ܘܕܫܪܝܢ ܠܘܬܗ ܫܒܛܐ ܕܐܫܝܪ ܘܪܫܐ ܕܒܢܝ ܐܫܝܪ ܦܓܥܐܝܠ ܒܪ ܥܟܪܢ 28  ܘܡܢܝܢܐ ܕܚܝܠܗ ܐܪܒܥܝܢ ܘܚܕ ܐܠܦܝܢ ܘܚܡܫܡܐܐ 29  ܘܫܒܛܐ ܕܢܦܬܠܝ ܘܪܫܐ ܕܒܢܝ ܢܦܬܠܝ ܐܚܝܕܥ ܒܪ ܥܝܢܢ 30  ܘܡܢܝܢܐ ܕܚܝܠܗ ܚܡܫܝܢ ܘܬܠܬܐ ܐܠܦܝܢ ܘܐܪܥܒܡܐܐ 31  ܟܠܗ ܡܢܝܢܐ ܕܡܫܪܝܬܐ ܕܕܢ ܡܐܐ ܘܚܡܫܝܢ ܘܫܒܥܐ ܐܠܦܝܢ ܘܫܬܡܐܐ ܒܐܚܪܝܬ ܛܘܠܩܐ ܢܗܘܘܢ ܫܩܠܝܢ 32  ܗܠܝܢ ܡܢܝܢܐ ܕܒܢܝ ܐܝܣܪܝܠ ܠܒܝܬ ܐܒܗܝܗܘܢ ܟܠܗܘܢ ܡܢܝܢܐ ܕܡܫܪܝܬܐ ܠܚܝܠܗܘܢ ܫܬܡܐܐ ܘܬܠܬܐ ܐܠܦܝܢ ܘܚܡܫܡܐܐ ܘܚܡܫܝܢ 33  ܘܠܘܝܐ ܘܫܒܛܐ ܕܐܒܗܝܗܘܢ ܠܐ ܐܬܡܢܝܘ ܒܝܬ ܒܢܝ ܐܝܣܪܝܠ ܐܝܟ ܕܦܩܕ ܡܪܝܐ ܠܡܘܫܐ 34  ܘܥܒܕܘ ܒܢܝ ܐܝܣܪܝܠ ܟܠ ܕܦܩܕ ܡܪܝܐ ܠܡܘܫܐ ܗܟܢܐ ܥܒܕ ܘܗܟܢܐ ܫܩܠܝܢ ܗܘܘ ܒܛܘܠܩܝܗܘܢ ܘܗܟܢܐ ܫܪܝܢ ܗܘܘ ܐܢܫ ܒܡܫܪܝܬܗ ܥܠ ܒܝܬ ܐܒܘܗܝ 

1  ܘܗܠܝܢ ܬܘܠܕܬܗ ܕܐܗܪܘܢ ܘܕܡܘܫܐ ܒܝܘܡܐ ܕܡܠܠ ܡܪܝܐ ܥܡ ܡܘܫܐ ܒܛܘܪܐ ܕܣܝܢܝ 2  ܘܗܠܝܢ ܫܡܗܐ ܕܒܢܝ ܐܗܪܘܢ ܒܘܟܪܗ ܢܕܒ ܘܐܒܝܗܘ ܘܐܠܝܥܙܪ ܘܐܝܬܡܪ 3  ܗܠܝܢ ܫܡܗܐ ܕܒܢܝ ܐܗܪܘܢ ܟܗܢܐ ܕܐܬܡܫܚܘ ܘܫܡܠܝܘ ܐܝܕܝܗܘܢ ܠܟܗܢܘܬܐ 4  ܘܡܝܬܘ ܢܕܒ ܘܐܒܝܗܘ ܩܕܡ ܡܪܝܐ ܟܕ ܩܪܒܘ ܢܘܪܐ ܢܘܟܪܝܬܐ ܩܕܡ ܡܪܝܐ ܒܡܕܒܪܐ ܕܣܝܢܝ ܘܒܢܝܐ ܠܐ ܗܘܘ ܠܗܘܢ ܘܟܗܢܘ ܐܠܝܥܙܪ ܘܐܝܬܡܪ ܒܚܝܝ ܐܗܪܘܢ ܐܒܘܗܘܢ 5  ܘܡܠܠ ܡܪܝܐ ܥܡ ܡܘܫܐ ܘܐܡܪ ܠܗ 6  ܩܪܒ ܠܫܒܛܐ ܕܠܘܝ ܘܐܩܝܡܝܗܝ ܩܕܡ ܐܗܪܘܢ ܟܗܢܐ ܘܢܫܡܫܘܢܗ 7  ܘܢܛܪܘܢ ܡܛܪܬܗ ܘܡܛܪܬܐ ܕܟܠܗ ܟܢܘܫܬܐ ܩܕܡ ܡܪܝܐ ܩܕܡ ܡܫܟܢ ܙܒܢܐ 10  ܢܬܩܛܠ 11  ܘܡܠܠ ܡܪܝܐ ܥܡ ܡܘܫܐ ܘܐܡܪ ܠܗ 12  ܗܐ ܐܢܐ ܢܣܒܬ ܠܠܘܝܐ ܡܢ ܓܘ ܒܢܝ ܐܝܣܪܝܠ ܚܠܦ ܟܠ ܒܘܟܪܐ ܕܦܬܚ ܟܠ ܡܪܒܥܐ ܡܢ ܒܢܝ ܐܝܣܪܐܝܠ ܕܢܗܘܘܢ ܠܝ ܠܘܝܐ 13  ܡܛܠ ܕܕܝܠܝ ܗܘ ܟܠ ܒܘܟܪܐ ܒܝܘܡܐ ܕܩܛܠܬ ܟܠ ܒܘܟܪܐ ܕܒܐܪܥܐ ܕܡܨܪܝܢ ܩܕܫܬ ܠܝ ܟܠ ܒܘܟܪܐ ܕܒܢܝ ܐܝܣܪܝܠ ܡܢ ܐܢܫܐ ܘܥܕܡܐ ܠܒܥܝܪܐ ܠܝ ܢܗܘܘܢ ܐܢܐ ܡܪܝܐ 14  ܘܡܠܠ ܡܪܝܐ ܥܡ ܡܘܫܐ ܒܡܕܒܪܐ ܕܣܝܢܝ ܘܐܡܪ ܠܗ 15  ܡܢܝ ܠܒܢܝ ܠܘܝ ܠܒܝܬ ܐܒܗܝܗܘܢ ܠܫܪܒܬܗܘܢ ܟܠ ܕܟܪܐ ܡܢ ܒܪ ܝܪܚܐ ܘܠܥܠ ܬܡܢܐ ܐܢܘܢ 16  ܘܡܢܐ ܐܢܘܢ ܡܘܫܐ ܒܡܠܬ ܦܘܡܗ ܕܡܪܝܐ ܐܝܟ ܕܐܬܦܩܕ 17  ܘܗܘܘ ܗܠܝܢ ܒܢܝ ܠܘܝ ܒܫܡܗܝܗܘܢ ܓܪܫܘܢ ܘܩܗܬ ܘܡܪܪܝ 18  ܘܗܠܝܢ ܫܡܗܐ ܕܒܢܝ ܓܪܫܘܢ ܠܫܪܒܬܗܘܢ ܠܒܢܝ ܘܫܡܥܝ 19  ܘܒܢܝ ܩܗܬ ܠܫܪܒܬܗܘܢ ܥܡܪܡ ܘܝܨܗܪ ܘܚܒܪܘܢ ܘܥܘܕܝܠ 20  ܘܒܢܝ ܡܪܪܝ ܠܫܪܒܬܗܘܢ ܡܚܠܝ ܘܡܘܫܝ ܗܠܝܢ ܐܢܝܢ ܫܪܒܬܐ ܕܠܘܝܐ ܠܒܝܬ ܐܒܗܝܗܘܢ 21  ܠܓܪܫܘܢ ܫܪܒܬܐ ܕܠܒܢܝ ܘܫܪܒܬܐ ܕܫܡܥܝ ܗܠܝܢ ܐܢܝܢ ܫܪܒܬܐ ܕܓܪܫܘܢ 22  ܘܡܢܝܢܗܘܢ ܒܡܢܝܢܐ ܕܟܠ ܕܟܪܐ ܡܢ ܒܪ ܝܪܚܐ ܘܠܥܠ ܫܒܥܐ ܐܠܦܝܢ ܘܚܡܫܡܐܐ 23  ܫܪܒܬܐ ܕܓܪܫܘܢ ܒܣܬܪ ܡܫܟܢܐ ܢܗܘܘܢ ܫܪܝܢ ܡܢ ܡܥܪܒܐ 24  ܘܪܫܐ ܕܒܝܬ ܐܒܗܐ ܕܓܪܫܘܢ ܐܠܝܐܣܦ ܒܪ ܐܠܝܐܒ 25  ܘܡܛܪܬܐ ܕܒܢܝ ܓܪܫܘܢ ܒܡܫܟܢ ܙܒܢܐ ܡܫܟܢܐ ܘܐܦܝ ܬܪܥܐ ܘܦܪܣܗ ܘܦܪܣܐ ܕܬܪܥܐ ܕܕܪܬܐ ܕܥܠ ܡܫܟܢܐ ܙܒܢܐ 26  ܘܓܠܓܐ ܕܕܪܬܐ ܘܦܪܣܐ ܕܬܪܥܐ ܕܕܪܬܐ ܕܥܠ ܡܫܟܢܐ ܘܥܠ ܡܕܒܚܐ ܟܕ ܚܕܪ ܘܛܘܢܒܘܗܝ ܘܟܠܗܘܢ ܦܘܠܚܢܘܗܝ 27  ܘܠܩܗܬ ܫܪܒܬܐ ܕܥܡܪܡ ܘܫܪܒܬܐ ܕܝܨܗܪ ܘܫܪܒܬܐ ܕܚܒܪܘܢ ܘܫܪܒܬܐ ܕܥܘܙܝܠ ܗܠܝܢ ܐܢܝܢ ܫܪܒܬܐ ܕܩܗܬ 28  ܘܡܢܝܢܗܘܢ ܒܡܢܝܢܐ ܕܟܠ ܕܟܪܐ ܡܢ ܒܪ ܝܪܚܐ ܘܠܥܠ ܬܡܢܝܐ ܐܠܦܝܢ ܘܫܬܡܐܐ ܢܛܪܝ ܡܛܪܬܐ ܕܩܘܕܫܐ 29  ܘܫܪܒܬܐ ܕܒܝܬ ܩܗܬ ܢܫܪܘܢ ܥܠ ܫܦܘܠܘܗܝ ܕܡܫܟܢܐ ܡܢ ܬܝܡܢܐ 30  ܘܪܫܐ ܕܒܝܬ ܐܒܗܐ ܕܫܪܒܬܐ ܕܩܗܬ ܐܠܝܨܦܢ ܒܪ ܥܘܙܝܠ 31  ܘܡܛܪܬܗܘܢ ܩܒܘܬܐ ܘܦܬܘܪܐ ܘܡܢܪܬܐ ܘܡܕܒܚܐ ܘܡܐܢܝ ܩܘܕܫܐ ܕܡܫܡܫܝܢ ܒܗܘܢ ܘܐܦܝ ܬܪܥܐ ܘܟܘܠܗ ܦܘܠܚܢܗ 32  ܘܪܫܐ ܕܪܫܐ ܕܠܘܝܐ ܐܠܝܥܙܪ ܒܪܗ ܕܐܗܪܘܢ ܟܗܢܐ ܕܫܠܝܛ ܥܠ ܢܛܪܝ ܡܛܪܬܐ ܕܩܘܕܫܐ 33  ܘܕܡܪܪܝ ܫܪܒܬܐ ܕܡܚܠܝ ܘܫܪܒܬܐ ܕܡܘܫܝ ܗܠܝܢ ܐܢܝܢ ܫܪܒܬܐ ܕܡܪܪܝ 34  ܘܡܢܝܢܗܘܢ ܒܡܢܝܢܐ ܕܟܠ ܕܟܪܐ ܡܢ ܒܪ ܝܪܚܐ ܘܠܥܠ ܫܬܐ ܐܠܦܝܢ ܘܡܐܬܝܢ 35  ܘܪܫܐ ܕܒܝܬ ܐܒܗܐ ܕܫܪܒܬܐ ܕܡܪܪܝ ܨܘܪܝܐܝܠ ܒܪ ܐܒܝܚܠ ܥܠ ܫܦܘܠܘܗܝ ܕܡܫܟܢܐ ܢܗܘܘܢ ܫܪܝܢ ܡܢ ܓܪܒܝܐ 36  ܘܫܘܠܛܢܐ ܕܡܛܪܬܐ ܕܒܢܝ ܡܪܪܝ ܕܦܐ ܕܡܫܟܢܐ ܘܡܘܟܠܘܗܝ ܘܩܝܡܘܗܝ ܘܣܡܟܘܗܝ ܘܟܠ ܡܐܢܘܗܝ ܘܟܠܗ ܦܘܠܚܢܗ 37  ܘܥܡܘܕܐ ܕܕܪܬܐ ܟܕ ܚܕܪܝܢ ܘܛܘܢܒܝܗܘܢ ܘܣܡܟܝܗܘܢ ܘܓܠܓܝܗܘܢ 38  ܘܕܫܪܝܢ ܩܕܡ ܡܫܟܢܐ ܡܢ ܡܕܢܚܐ ܩܕܡ ܡܫܟܢ ܙܒܢܐ ܡܢ ܡܕܢܚܐ ܡܘܫܐ ܘܐܗܪܘܢ ܘܒܢܘܗܝ ܕܢܛܪܝܢ ܡܛܪܬܐ ܕܩܘܕܫܐ ܥܠ ܡܛܪܬܐ ܕܒܢܝ ܐܝܣܪܝܠ ܘܢܘܟܪܝܐ ܕܩܪܒ ܢܬܩܛܠ 39  ܟܠܗܘܢ ܡܢܝܢܐ ܕܠܘܝܐ ܕܡܢܐ ܡܘܫܐ ܒܡܠܬ ܦܘܡܗ ܕܡܪܝܐ ܟܠ ܕܟܪܐ ܡܢ ܒܪ ܝܪܚܐ ܘܠܥܠ ܥܣܪܝܢ ܘܬܪܝܢ ܐܠܦܝܢ 40  ܘܡܠܠ ܡܪܝܐ ܥܡ ܡܘܫܐ ܘܐܡܪ ܠܗ ܡܢܝ ܟܠ ܒܘܟܪܐ ܕܟܪܐ ܕܒܢܝ ܐܝܣܪܝܠ ܡܢ ܒܪ ܝܪܚܐ ܘܠܥܠ ܘܩܒܠ ܡܢܝܢܐ ܕܫܡܗܝܗܘܢ 41  ܘܬܩܪܒ ܐܢܘܢ ܠܝ ܠܠܘܝܐ ܐܢܐ ܡܪܝܐ ܚܠܦ ܟܠܗܘܢ ܒܘܟܪܐ ܕܒܢܝ ܐܝܣܪܝܠ ܘܒܥܝܪܐ ܕܠܘܝܐ ܚܠܦ ܟܠܗܘܢ ܒܘܟܪܐ ܕܒܥܝܪܐ ܕܒܢܝ ܐܝܣܪܝܠ 42  ܘܡܢܐ ܡܘܫܐ ܐܝܟ ܕܦܩܕܗ ܡܪܝܐ ܟܠܗܘܢ ܒܘܟܪܐ ܕܒܢܝ ܐܝܣܪܝܠ 43  ܘܗܘܘ ܟܠ ܒܘܟܪܐ ܕܟܪܐ ܒܡܢܝܢ ܫܡܗܐ ܡܢ ܒܪ ܝܪܚܐ ܘܠܥܠ ܡܢܝܢܗܘܢ ܥܣܪܝܢ ܘܬܪܝܢ ܐܠܦܝܢ ܘܡܐܬܝܢ ܘܫܒܥܝܢ ܘܬܠܬܐ 44  ܘܡܠܠ ܡܪܝܐ ܥܡ ܡܘܫܐ ܘܐܡܪ ܠܗ 45  ܩܪܒ ܠܠܘܝܐ ܚܠܦ ܟܠ ܒܘܟܪܐ ܕܒܢܝ ܐܝܣܪܝܠ ܘܒܥܝܪܐ ܕܠܘܝܐ ܚܠܦ ܒܥܝܪܗܘܢ ܘܢܗܘܘܢ ܠܝ ܠܘܝܐ ܐܢܐ ܡܪܝܐ 46  ܘܦܘܪܩܢܐ ܕܡܐܬܝܢ ܘܫܒܥܝܢ ܘܬܠܬܐ ܕܝܬܝܪܝܢ ܥܠ ܠܘܝܐ ܒܘܟܪܐ ܕܒܢܝ ܐܝܣܪܝܠ 47  ܣܒ ܚܡܫܐ ܡܬܩܠܝܢ ܠܪܝܫܐ ܒܡܬܩܠܐ ܕܩܘܕܫܐ ܣܒ ܥܣܪܝܢ ܡܥܝܢ ܠܡܬܩܠܐ 48  ܘܗܒܝܗܝ ܟܣܦܐ ܕܦܘܪܩܢܐ ܕܐܝܠܝܢ ܕܝܬܝܪܝܢ ܒܗܘܢ ܠܐܗܪܘܢ ܘܠܒܢܘܗܝ 49  ܘܢܣܒ ܡܘܫܐ ܟܣܦܐ ܕܦܘܪܩܢܐ ܡܢ ܗܢܘܢ ܕܝܬܝܪܝܢ ܥܠ ܦܘܪܩܢܐ ܕܠܘܝܐ 50  ܡܢ ܒܘܟܪܐ ܕܒܢܝ ܐܝܣܪܝܠ ܘܢܣܒ ܟܣܦܐ ܐܠܦ ܘܬܠܬܡܐܐ ܘܫܬܝܢ ܘܚܡܫܐ ܡܬܩܠܝܢ ܒܡܬܩܠܐ ܕܩܘܕܫܐ 51  ܘܝܗܒ ܡܘܫܐ ܟܣܦܐ ܕܦܘܪܩܢܐ ܠܐܗܪܘܢ ܘܠܒܢܘܗܝ ܐܝܟ ܡܠܬ ܦܘܡܗ ܕܡܪܝܐ ܐܝܟ ܕܦܩܕ ܡܪܝܐ ܠܡܘܫܐ 

1  ܘܡܠܠ ܡܪܝܐ ܥܡ ܡܘܫܐ ܘܥܡ ܐܗܪܘܢ ܘܐܡܪ ܠܗܘܢ 2  ܩܒܠܘ ܚܘܫܒܢܐ ܕܒܢܝ ܩܗܬ ܡܢ ܓܘ ܒܢܝ ܠܘܝ ܠܫܪܒܬܗܘܢ ܠܒܝܬ ܐܒܗܝܗܘܢ 3  ܡܢ ܒܪ ܬܠܬܝܢ ܫܢܝܢ ܘܠܥܠ ܘܥܕܡܐ ܠܒܪ ܚܡܫܝܢ ܫܢܝܢ ܟܘܠ ܕܐܬܐ ܒܚܝܠܐ ܠܡܥܒܕ ܥܒܕܐ ܒܡܫܟܢ ܙܒܢܐ 4  ܕܒܡܫܟܢ ܙܒܢܐ ܩܕܘܫ ܩܘܕܫܐ 5  ܘܢܥܘܠ ܐܗܪܘܢ ܘܒܢܘܗܝ ܡܐ ܕܫܩܠܐ ܡܫܪܝܬܐ ܘܢܚܬܘܢ ܐܦܝ ܬܪܥܐ ܕܦܪܝܣ ܘܢܟܣܘܢ ܒܗ ܠܩܒܘܬܐ ܕܣܗܕܘܬܐ 6  ܘܢܦܪܣܘܢ ܥܠܝܗ ܩܪܡܐ ܕܡܫܟܐ ܕܣܣܓܘܢܐ ܘܢܦܪܣܘܢ ܢܚܬܐ ܓܡܝܪܐ ܕܬܟܠܬܐ ܡܢ ܠܥܠ ܘܢܣܝܡܘܢ ܩܘܦܝܗ 7  ܘܥܠ ܦܬܘܪܐ ܕܐܦܐ ܢܦܪܣܘܢ ܢܚܬܐ ܕܬܟܠܬܐ ܘܢܪܡܘܢ ܒܗ ܡܓܣܐ ܘܟܦܐ ܘܡܢܩܝܬܐ ܘܛܪܘܠܐ ܕܢܘܩܝܐ ܘܠܚܡܐ ܐܡܝܢܐܝܬ ܥܠܘܗܝ ܢܗܘܐ 8  ܘܢܦܪܣܘܢ ܥܠܘܗܝ ܢܚܬܐ ܕܙܚܘܪܝܬܐ ܘܢܟܣܘܢܗ ܒܩܪܡܐ ܕܡܫܟܐ ܕܣܣܓܘܢܐ ܕܢܣܝܡܘܢ ܩܘܦܘܗܝ 9  ܘܢܣܒܘܢ ܢܚܬܐ ܕܬܟܠܬܐ ܘܢܟܣܘܢ ܡܢܪܬܐ ܕܡܢܗܪܐ ܘܫܪܓܝܗ ܘܡܠܩܛܝܗ ܘܟܦܝܗ ܘܟܠܗܘܢ ܡܐܢܐ ܕܡܫܚܐ ܕܡܫܡܫܝܢ ܠܗ ܒܗܘܢ 10  ܘܢܪܡܘܢܝܗ ܘܠܟܠܗܘܢ ܡܐܢܝܗ ܒܩܪܡܐ ܕܡܫܟܐ ܕܣܣܓܘܢܐ ܘܢܪܡܘܢ ܥܠ ܩܘܦܝܗ 11  ܘܥܠ ܡܕܒܚܐ ܕܕܗܒܐ ܢܦܪܣܘܢ ܢܚܬܐ ܓܡܝܪܐ ܕܬܟܠܬܐ ܘܢܟܣܘܢܗ ܒܩܪܡܐ ܕܡܫܟܐ ܕܣܣܓܘܢܐ ܘܢܪܡܘܢ ܩܘܦܘܗܝ 12  ܘܢܣܒܘܢ ܟܠܗܘܢ ܡܐܢܐ ܕܬܫܡܫܬܐ ܕܡܫܡܫܝܢ ܒܗܘܢ ܒܩܘܕܫܐ ܘܢܪܡܘܢ ܐܢܘܢ ܒܢܚܬܐ ܕܬܟܠܬܐ ܘܢܟܣܘܢ ܐܢܘܢ ܒܟܣܝܐ ܕܡܫܟܐ ܕܣܣܓܘܢܐ ܘܢܪܡܘܢ ܥܠ ܩܘܦܐ 13  ܘܢܦܪܩܘܢܗ ܠܡܕܒܚܐ ܘܢܦܪܣܘܢ ܥܠܘܗܝ ܢܚܬܐ ܕܐܪܓܘܢܐ 14  ܘܢܪܡܘܢ ܥܡܗ ܟܠܗܘܢ ܡܐܢܘܗܝ ܕܡܫܡܫܝܢ ܒܗܘܢ ܥܠܘܗܝ ܦܝܪܡܐ ܘܡܫܠܘܬܐ ܘܡܓܪܘܦܝܬܐ ܘܫܚܠܐ ܘܟܘܠܗܘܢ ܡܐܢܐ ܕܡܕܒܚܐ ܘܢܦܪܣܘܢ ܥܠܘܗܝ ܩܪܡܐ ܕܡܫܟܐ ܕܣܣܓܘܢܐ ܘܢܪܡܘܢ ܩܘܦܘܗܝ 15  ܘܡܐ ܕܫܠܡ ܐܗܪܘܢ ܘܒܢܘܗܝ ܠܡܟܣܝܘ ܩܘܕܫܐ ܘܟܠܗܘܢ ܡܐܢܐ ܕܩܘܕܫܐ ܡܐ ܕܫܩܠܐ ܡܫܪܝܬܐ ܗܝܕܝܢ ܢܥܠܘܢ ܒܢܝ ܩܗܬ ܠܡܫܩܠ ܕܠܐ ܢܩܪܒܘܢ ܠܩܘܕܫܐ ܘܢܡܘܬܘܢ ܗܠܝܢ ܐܢܘܢ ܡܫܩܠܢܐ ܕܒܢܝ ܩܗܬ ܕܒܡܫܟܢ ܙܒܢܐ 16  ܘܫܘܠܛܢܗ ܕܐܠܝܥܙܪ ܒܪܗ ܕܐܗܪܘܢ ܟܗܢܐ ܡܢ ܡܫܚܐ ܕܡܢܗܪܝܢ ܘܥܛܪܐ ܕܒܣܡܐ ܘܣܡܝܕܐ ܐܡܝܢܐ ܘܡܫܚܐ ܕܡܫܝܚܘܬܐ ܫܠܝܛ ܥܠ ܟܘܠܗ ܡܫܟܢܐ ܘܥܠ ܟܠ ܡܕܡ ܕܐܝܬ ܒܗ ܘܒܩܘܕܫܐ ܘܒܡܐܢܘܗܝ 17  ܘܡܠܠ ܡܪܝܐ ܥܡ ܡܘܫܐ ܘܥܡ ܐܗܪܘܢ ܘܐܡܪ ܠܗܘܢ 18  ܠܐ ܬܘܒܕܘܢ ܫܒܛܐ ܕܫܪܒܬܐ ܕܩܗܬ ܡܢ ܓܘ ܠܘܝܐ 19  ܐܠܐ ܗܕܐ ܥܒܕܘ ܠܗܘܢ ܘܢܚܘܢ ܕܠܐ ܢܡܘܬܘܢ ܡܐ ܕܥܐܠܝܢ ܠܩܕܘܫ ܩܘܕܫܐ ܐܗܪܘܢ ܘܒܢܘܗܝ ܢܥܠܘܢ ܘܢܫܠܛܘܢ ܐܢܘܢ ܐܢܫ ܥܠ ܦܘܠܚܢܗ ܘܥܠ ܡܫܩܠܢܗ 20  ܘܠܐ ܢܥܠܘܢ ܠܡܚܙܐ ܟܕ ܡܬܟܣܐ ܩܘܕܫܐ ܕܠܐ ܢܡܘܬܘܢ 21  ܘܡܠܠ ܡܪܝܐ ܥܡ ܡܘܫܐ ܘܐܡܪ ܠܗ 22  ܩܒܠ ܚܘܫܒܢܐ ܕܒܢܝ ܓܪܫܘܢ ܐܦ ܕܝܠܗܘܢ ܠܒܝܬ ܐܒܗܝܗܘܢ ܠܫܪܒܬܗܘܢ 23  ܡܢ ܒܪ ܬܠܬܝܢ ܫܢܝܢ ܘܠܥܠ ܘܥܕܡܐ ܠܒܪ ܚܡܫܝܢ ܫܢܝܢ ܬܡܢܐ ܐܢܘܢ ܟܠ ܕܐܬܐ ܠܡܬܚܝܠܘ ܒܚܝܠܐ ܘܠܡܦܠܚ ܦܘܠܚܢܐ ܒܡܫܟܢ ܙܒܢܐ 24  ܗܢܘ ܦܘܠܚܢܐ ܕܫܪܒܬܐ ܕܓܪܫܘܢ ܠܡܦܠܚ ܘܠܡܫܩܠ 25  ܢܫܩܠܘܢ ܝܪܝܥܬܐ ܕܡܫܟܢܐ ܘܡܫܟܢ ܙܒܢܐ 26  ܘܓܠܓܐ ܕܕܪܬܐ ܘܦܪܣܐ ܕܡܥܠܢܐ ܕܬܪܥܐ ܕܕܪܬܐ ܕܥܠ ܡܫܟܢܐ ܘܥܠ ܡܕܒܚܐ ܟܕ ܚܕܪ ܘܛܘܢܒܝܗܘܢ ܘܟܠܗܘܢ ܡܐܢܐ ܕܦܘܠܚܢܗܘܢ ܟܠ ܡܕܡ ܕܥܒܕܝܢ ܘܦܠܚܝܢ 27  ܒܡܠܬ ܦܘܡܗ ܕܐܗܪܘܢ ܘܕܒܢܘܗܝ ܢܗܘܐ ܟܘܠܗ ܦܘܠܚܢܐ ܕܒܢܝ ܓܪܫܘܢ ܠܟܘܠܗ ܫܩܘܠܬܗܘܢ ܘܠܟܠܗ ܦܘܠܚܢܗܘܢ ܘܬܫܠܛܘܢ ܥܠܝܗܘܢ ܡܛܪܬܐ ܥܠ ܟܠܗ ܫܩܘܠܬܗܘܢ 28  ܗܢܐ ܗܘ ܦܘܠܚܢܐ ܕܫܪܒܬܐ ܕܒܢܝ ܓܪܫܘܢ ܕܒܡܫܟܢ ܙܒܢܐ 31  ܘܗܕܐ ܗܝ ܡܛܪܬܐ ܕܫܩܘܠܬܗܘܢ ܘܕܟܠܗ ܦܘܠܚܢܗܘܢ ܒܡܫܟܢ ܙܒܢܐ ܕܦܘܗܝ ܕܡܫܟܢܐ ܘܡܘܟܠܘܗܝ ܘܥܡܘܕܘܗܝ ܘܣܡܟܘܗܝ 32  ܘܥܡܘܕܐ ܕܕܪܬܐ ܟܕ ܚܕܪܐ ܘܣܡܟܝܗܘܢ ܘܣܟܝܗܘܢ ܘܛܘܢܒܝܗܘܢ ܘܟܠܗܘܢ ܡܐܢܝܗܘܢ ܘܟܘܠܗ ܦܘܠܚܢܗܘܢ ܒܫܡܗܐ ܡܢܘ ܡܐܢܐ ܕܡܛܪܬܐ ܕܫܩܘܠܬܗܘܢ 33  ܗܢܘ ܦܘܠܚܢܐ ܕܫܪܒܬܐ ܕܒܢܝ ܡܪܪܝ ܘܟܠܗ ܦܘܠܚܢܗܘܢ ܒܡܫܟܢ ܙܒܢܐ ܒܐܝܕܐ ܕܐܝܬܡܪ ܒܪܗ ܕܐܗܪܘܢ ܟܗܢܐ 34  ܘܡܢܐ ܡܘܫܐ ܘܐܗܪܘܢ ܘܪܘܪܒܢܐ ܕܟܢܘܫܬܐ ܠܒܢܝ ܩܗܬ ܠܫܪܒܬܗܘܢ ܠܒܝܬ ܐܒܗܝܗܘܢ 35  ܡܢ ܒܪ ܬܠܬܝܢ ܫܢܝܢ ܘܠܥܠ ܘܥܕܡܐ ܠܒܪ ܚܡܫܝܢ ܫܢܝܢ ܟܘܠ ܕܐܬܐ ܒܚܝܠܐ ܠܦܘܠܚܢܐ ܕܡܫܟܢ ܙܒܢܐ 44  ܬܠܬܐ ܐܠܦܝܢ ܘܡܐܬܝܢ 45  ܗܠܝܢ ܡܢܝܢܐ ܕܫܪܒܬܐ ܕܒܢܝ ܡܪܪܝ ܕܡܢܐ ܡܘܫܐ ܘܐܗܪܘܢ ܒܡܠܬ ܦܘܡܗ ܕܡܪܝܐ ܒܐܝܕܐ ܕܡܘܫܐ 46  ܟܠ ܡܢܝܢܐ ܕܡܢܐ ܡܘܫܐ ܘܐܗܪܘܢ ܘܪܘܪܒܢܐ ܕܐܝܣܪܝܠ ܠܠܘܝܐ ܠܫܪܒܬܗܘܢ ܠܒܝܬ ܐܒܗܝܗܘܢ 47  ܡܢ ܒܪ ܬܠܬܝܢ ܫܢܝܢ ܘܠܥܠ ܘܥܕܡܐ ܠܒܪ ܚܡܫܝܢ ܫܢܝܢ ܟܘܠ ܕܐܬܐ ܒܚܝܠܐ ܠܡܥܒܕ ܥܒܕܐ ܒܦܘܠܚܢܐ ܘܦܘܠܚܢܐ ܕܫܩܘܠܬܐ ܒܡܫܟܢ ܙܒܢܐ 48  ܬܡܢܝܐ ܐܠܦܝܢ ܘܚܡܫܡܐܐ ܘܬܡܢܐܝܢ 49  ܒܡܠܬ ܦܘܡܗ ܕܡܪܝܐ ܡܢܐ ܐܢܘܢ ܒܐܝܕܐ ܕܡܘܫܐ ܓܒܪ ܥܠ ܦܘܠܚܢܗ ܘܥܠ ܫܩܠܗ ܘܡܢܐ ܐܢܘܢ ܐܝܟ ܕܦܩܕ ܡܪܝܐ ܠܡܘܫܐ 

1  ܘܡܠܠ ܡܪܝܐ ܥܡ ܡܘܫܐ ܘܐܡܪ ܠܗ 2  ܦܩܕ ܠܒܢܝ ܐܝܣܪܝܠ ܕܢܦܩܘܢ ܠܒܪ ܡܢ ܡܫܪܝܬܐ ܠܟܘܠ ܕܓܪܒ ܘܠܟܠ ܕܕܐܒ ܘܠܟܠ ܕܛܡܐ ܒܢܦܫܗ 3  ܡܢ ܕܟܪܐ ܘܥܕܡܐ ܠܢܩܒܬܐ ܬܦܩܘܢ ܐܢܘܢ ܠܒܪ ܡܢ ܡܫܪܝܬܐ ܘܠܐ ܢܛܡܐܘܢ ܡܫܪܝܬܟܘܢ ܕܐܢܐ ܫܪܐ ܐܢܐ ܒܝܢܬܟܘܢ 4  ܘܥܒܕܘ ܗܟܢܐ ܒܢܝ ܐܝܣܪܝܠ ܘܐܦܩܘ ܐܢܘܢ ܠܒܪ ܡܢ ܡܫܪܝܬܐ ܘܐܝܟ ܕܐܡܪ ܡܪܝܐ ܠܡܘܫܐ ܗܟܢܐ ܥܒܕܘ ܒܢܝ ܐܝܣܪܝܠ 5  ܘܡܠܠ ܡܪܝܐ ܥܡ ܡܘܫܐ ܘܐܡܪ ܠܗ 6  ܐܡܪ ܠܒܢܝ ܐܝܣܪܝܠ ܓܒܪܐ ܐܘ ܐܢܬܬܐ ܐܢ ܢܥܒܕܘܢ ܡܢ ܟܠ ܚܛܗܐ ܕܒܢܝ ܐܢܫܐ ܘܢܥܒܕܘܢ ܥܘܠܐ ܩܕܡ ܡܪܝܐ ܬܬܚܝܒ ܢܦܫܐ ܗܝ 7  ܘܢܘܕܘܢ ܚܛܗܝܗܘܢ ܕܥܒܕܘ ܘܢܗܦܘܟ ܚܛܗܗ ܥܠ ܪܝܫܗ ܘܚܕ ܡܢ ܚܡܫܐ ܢܘܣܦ ܥܠܘܗܝ ܘܢܦܢܐ ܠܡܢ ܕܕܝܠܗ ܗܘ ܚܛܗܐ 8  ܘܐܢ ܠܝܬ ܠܗ ܠܓܒܪܐ ܡܢ ܕܩܪܝܒ ܠܗ ܢܝܬܐ ܚܠܦ ܚܛܗܐ ܥܠ ܐܦܘܗܝ ܚܛܗܐ ܕܡܝܬܝܢ ܚܠܦܘܗܝ ܩܕܡ ܡܪܝܐ ܠܟܗܢܐ ܢܗܘܐ ܣܛܪ ܡܢ ܕܟܪܐ ܕܚܘܣܝܐ ܕܡܬܚܣܐ ܒܗ ܥܠܘܗܝ 9  ܘܟܘܠܗ ܦܘܪܫܢܐ ܕܟܠܗܘܢ ܩܘܕܫܐ ܕܡܩܪܒܝܢ ܒܢܝ ܐܝܣܪܝܠ ܠܟܗܢܐ ܕܝܠܗ ܢܗܘܐ 10  ܘܓܒܪ ܩܘܕܫܗ ܠܗ ܢܗܘܐ ܘܓܒܪ ܕܢܬܠ ܠܟܗܢܐ ܠܗ ܢܗܘܐ 11  ܘܡܠܠ ܡܪܝܐ ܥܡ ܡܘܫܐ ܘܐܡܪ ܠܗ 12  ܡܠܠ ܥܡ ܒܢܝ ܐܝܣܪܝܠ ܘܐܡܪ ܠܗܘܢ ܓܒܪ ܟܕ ܬܫܛܐ ܐܢܬܬܗ ܘܬܥܒܕ ܒܗ ܥܘܠܐ 13  ܘܢܕܡܟ ܓܒܪܐ ܥܡܗ ܡܕܡܟܐ ܕܙܪܥܐ ܘܟܣܝܐ ܗܝ ܡܢ ܥܝܢܝ ܒܥܠܗ ܘܡܛܫܝܐ ܘܗܝ ܡܛܡܐܐ ܗܝ ܘܣܗܕܐ ܠܝܬ ܥܠܝܗ ܘܗܝ ܠܐ ܐܬܬܚܕܬ 14  ܘܬܐܬܐ ܥܠ ܒܥܠܗ ܪܘܚܐ ܕܛܢܢܐ ܘܢܛܢ ܒܐܢܬܬܗ ܟܕ ܗܝ ܡܛܡܐܐ ܐܘ ܬܐܬܐ ܥܠܘܗܝ ܪܘܚܐ ܕܛܢܢܐ ܘܢܛܢ ܒܐܢܬܬܗ ܟܕ ܗܝ ܠܐ ܗܘܬ ܡܛܡܐܐ 15  ܢܝܬܐ ܓܒܪܐ ܩܘܪܒܢܗ ܠܘܬ ܟܗܢܐ ܚܕ ܡܢ ܥܣܪܐ ܠܣܐܬܐ ܩܡܚܐ ܕܣܥܪܐ ܘܠܐ ܢܣܘܟ ܥܠܘܗܝ ܡܫܚܐ ܘܠܐ ܢܣܝܡ ܥܠܘܗܝ ܠܒܘܢܬܐ ܡܛܠ ܕܣܡܝܕܐ ܗܘ ܕܛܢܢܐ ܣܡܝܕܐ ܗܘ ܕܕܘܟܪܢܐ ܕܡܕܟܪ ܚܛܗܐ 16  ܢܩܪܒܝܗ ܟܗܢܐ ܘܬܩܘܡ ܩܕܡ ܡܪܝܐ 17  ܘܢܣܒ ܟܗܢܐ ܡܝܐ ܩܕܝܫܐ ܒܡܐܢܐ ܕܦܚܪܐ ܘܡܢ ܥܦܪܐ ܕܐܝܬ ܒܫܦܘܠܘܗܝ ܕܡܕܒܚܐ ܢܣܒ ܟܗܢܐ ܘܢܪܡܐ ܒܡܝܐ 18  ܘܢܩܝܡܝܗ ܟܗܢܐ ܠܐܢܬܬܐ ܩܕܡ ܡܪܝܐ ܘܢܦܪܘܥ ܪܫܗ ܕܐܢܬܬܐ ܘܢܣܝܡ ܥܠ ܐܝܕܝܗ ܣܡܝܕܐ ܕܕܘܟܪܢܐ ܣܡܝܕܐ ܕܛܢܢܐ ܕܒܐܝܕܐ ܕܟܗܢܐ ܢܗܘܘܢ ܡܝܐ ܡܪܝܪܐ ܒܚܪܐ 19  ܘܢܘܡܝܗ ܟܗܢܐ ܠܐܢܬܬܐ ܘܢܐܡܪ ܠܗ ܐܢ ܠܐ ܕܡܟ ܓܒܪܐ ܥܡܟܝ ܘܠܐ ܫܛܝܬܝ ܘܠܐ ܐܬܛܡܐܬܝ ܠܒܪ ܡܢ ܒܥܠܟܝ ܐܬܚܣܝ ܡܢ ܗܠܝܢ ܡܝܐ ܡܪܝܪܐ ܒܚܪܐ 20  ܐܢ ܕܝܢ ܫܛܝܬܝ ܠܒܪ ܡܢ ܒܥܠܟܝ ܘܐܬܛܢܦܬܝ ܘܕܡܟ ܓܒܪܐ ܠܘܬܟܝ ܠܒܪ ܡܢ ܒܥܠܟܝ 21  ܢܘܡܝܗ ܟܗܢܐ ܠܐܢܬܬܐ ܒܡܘܡܬܐ ܕܠܘܛܬܐ ܘܢܐܡܪ ܟܗܢܐ ܠܐܢܬܬܐ ܢܬܠܟܝ ܡܪܝܐ ܠܠܘܛܬܐ ܘܠܡܘܡܬܐ ܒܓܘ ܥܡܟܝ ܢܡܣܐ ܡܪܝܐ ܥܛܡܬܟܝ ܢܦܘܚ ܟܪܣܟܝ 22  ܘܢܥܠܘܢ ܗܠܝܢ ܡܝܐ ܒܚܪܐ ܒܟܪܣܟܝ ܘܢܦܚܘܢ ܡܥܝܟܝ ܘܢܡܣܘܢ ܥܛܡܬܟܝ ܘܬܐܡܪ ܐܢܬܬܐ ܗܝ ܐܡܝܢ ܐܡܝܢ 23  ܘܢܟܬܘܒ ܐܢܝܢ ܟܗܢܐ ܠܠܘܛܬܐ ܗܠܝܢ ܒܣܦܪܐ ܘܢܥܛܐ ܐܢܝܢ ܒܡܝܐ ܒܚܪܐ 24  ܘܢܫܩܝܗ ܠܐܢܬܬܐ ܡܝܐ ܡܪܝܪܐ ܒܚܪܐ ܘܢܥܠܘܢ ܒܗ ܡܝܐ ܒܚܪܐ ܠܡܒܚܪܗ 25  ܘܢܣܒ ܟܗܢܐ ܡܢ ܐܝܕܝܗ ܕܐܢܬܬܐ ܣܡܝܕܐ ܕܛܢܢܐ ܘܢܦܪܫܝܘܗܝ ܣܡܝܕܐ ܩܕܡ ܡܪܝܐ ܘܢܣܩܝܘܗܝ ܠܡܕܒܚܐ 26  ܘܢܣܩ ܟܗܢܐ ܡܢ ܣܡܝܕܐ ܕܘܟܪܢܗ ܘܢܣܩ ܠܡܕܒܚܐ ܘܗܝܕܝܢ ܢܫܩܝܗ ܡܝܐ ܠܐܢܬܬܐ 27  ܘܐܢ ܐܬܛܡܐܬ ܘܥܒܕܬ ܥܘܠܐ ܒܒܥܠܗ ܘܥܠܘ ܒܗ ܡܝܐ ܒܚܪܐ ܘܒܚܪܘܗ ܘܢܦܚܬ ܟܪܣܗ ܘܐܬܡܣܝ ܥܛܡܬܗ ܬܗܘܐ ܐܢܬܬܐ ܗܝ ܠܠܘܛܬܐ ܡܢ ܓܘ ܥܡܗ 28  ܐܢ ܠܐ ܕܝܢ ܐܬܛܡܐܬ ܐܢܬܬܐ ܗܝ ܘܕܟܝܐ ܗܝ ܬܬܚܣܐ ܘܬܐܠܕ ܕܟܪܐ 29  ܗܢܘ ܢܡܘܣܐ ܕܛܢܢܐ ܟܕ ܬܫܛܐ ܐܢܬܬܐ ܠܒܪ ܡܢ ܒܥܠܗ ܘܬܬܛܡܐ 30  ܐܘ ܓܒܪܐ ܕܬܥܘܠܝ ܥܠܘܗܝ ܪܘܚܐ ܕܛܢܢܐ ܘܢܛܢ ܒܐܢܬܬܗ ܘܢܩܝܡܝܗ ܠܐܢܬܬܐ ܩܕܡ ܡܪܝܐ ܘܢܥܒܕ ܠܗ ܟܗܢܐ ܗܢܐ ܟܠܗ ܢܡܘܣܐ 31  ܘܢܗܘܐ ܡܚܣܝ ܓܒܪܐ ܗܘ ܡܢ ܚܛܗܐ ܘܐܢܬܬܐ ܗܝ ܬܩܒܠ ܚܛܗܗ 

1  ܘܡܠܠ ܡܪܝܐ ܥܡ ܡܘܫܐ ܘܐܡܪ ܠܗ 2  ܡܠܠ ܥܡ ܒܢܝ ܐܝܣܪܝܠ ܘܐܡܪ ܠܗܘܢ ܓܒܪܐ ܐܘ ܐܢܬܬܐ ܕܢܦܪܘܫ ܘܢܢܕܘܪ ܢܕܪܐ ܕܢܙܝܪܘܬܐ ܘܢܬܢܙܪ ܠܡܪܝܐ 3  ܡܢ ܚܡܪܐ ܘܡܢ ܫܟܪܐ ܢܬܢܙܪ ܚܠܐ ܕܚܡܪܐ ܘܚܠܐ ܕܫܟܪܐ ܠܐ ܢܫܬܐ ܘܟܠ ܬܪܝܢܐ ܕܥܢܒܐ ܠܐ ܢܫܬܐ ܘܥܢܒܐ ܘܐܦܫܬܐ ܠܐ ܢܐܟܘܠ 4  ܟܠܗܘܢ ܫܘܡܬܐ ܕܢܙܝܪܘܬܗ ܟܠ ܡܕܡ ܕܡܬܥܒܕ ܡܢ ܓܦܬܐ ܕܚܡܪܐ ܡܢ ܥܘܨܪܐ ܘܥܕܡܐ ܠܟܡܫܘܢܐ ܠܐ ܢܐܟܘܠ 5  ܟܠܗܘܢ ܝܘܡܬܐ ܕܢܕܪܐ ܕܢܙܝܪܘܬܗ ܘܡܕܟܝܐ ܠܐ ܢܥܒܪ ܥܠ ܪܫܗ ܥܕܡܐ ܕܢܫܠܡܘܢ ܝܘܡܬܐ ܕܐܬܢܙܪ ܠܡܪܝܐ ܩܕܝܫ ܢܗܘܐ ܘܢܪܒܐ ܣܥܪܐ ܕܪܫܗ 6  ܟܠܗܘܢ ܝܘܡܬܐ ܕܐܬܢܙܪ ܠܡܪܝܐ ܘܥܠ ܢܦܫܐ ܕܡܝܬܐ ܠܐ ܢܥܘܠ 7  ܘܒܐܒܘܗܝ ܘܒܐܡܗ ܘܒܐܚܘܗܝ ܘܒܚܬܗ ܠܐ ܢܬܛܡܐ ܒܗܘܢ ܒܡܘܬܗܘܢ ܡܛܠ ܕܟܠܝܠܐ ܕܐܠܗܗ ܥܠ ܪܫܗ 8  ܟܘܠܗܘܢ ܝܘܡܬܐ ܕܢܙܝܪܘܬܗ ܩܕܝܫ ܗܘ ܠܡܪܝܐ 9  ܘܐܢ ܢܡܘܬ ܡܝܬܐ ܥܠܘܗܝ ܡܢ ܫܠܝܐ ܢܬܛܡܐ ܪܫܐ ܕܢܙܝܪܘܬܗ ܘܢܓܪܘܥ ܪܫܗ ܒܝܘܡܐ ܕܕܟܐ ܘܠܝܘܡܐ ܕܫܒܥܐ ܢܓܪܥܝܘܗܝ 10  ܘܠܝܘܡܐ ܕܬܡܢܝܐ ܢܝܬܐ ܬܪܝܢ ܫܘܦܢܝܢܝܢ ܐܘ ܬܪܝܢ ܒܢܝ ܝܘܢܐ ܠܘܬ ܟܗܢܐ ܠܬܪܥܐ ܕܡܫܟܢ ܙܒܢܐ 11  ܚܕ ܚܠܦ ܚܛܗܐ ܘܚܕ ܠܝܩܕܐ ܫܠܡܐ ܘܢܚܣܐ ܥܠܘܗܝ ܥܠ ܚܛܗܐ ܕܚܛܐ ܒܢܦܫܐ ܘܢܩܕܫ ܪܫܗ ܒܗ ܒܝܘܡܐ ܗܘ 12  ܘܢܬܢܙܪ ܩܕܡ ܡܪܝܐ ܝܘܡܬܐ ܕܢܙܝܪܘܬܗ ܘܢܝܬܐ ܐܡܪܐ ܒܪ ܫܢܬܐ ܠܩܘܪܒܢܐ ܘܝܘܡܬܐ ܩܕܡܝܐ ܢܒܛܠܘܢ ܡܛܘܠ ܕܐܬܛܡܐܬ ܢܙܝܪܘܬܗ 13  ܗܢܐ ܢܡܘܣܐ ܕܢܙܝܪܐ ܒܝܘܡܐ ܕܫܠܡܝܢ ܝܘܡܬܐ ܕܢܙܝܪܘܬܗ ܢܝܬܘܢܗ ܠܬܪܥܐ ܕܡܫܟܢ ܙܒܢܐ 14  ܘܦܪܬܐ ܚܕܐ ܒܪܬ ܫܢܬܐ ܕܠܝܬ ܒܗ ܡܘܡܐ ܚܠܦ ܚܛܗܐ ܘܕܟܪܐ ܚܕ ܕܠܝܬ ܒܗ ܡܘܡܐ ܠܕܒܚܐ ܫܠܡܐ 15  ܘܣܠܐ ܕܦܛܝܪܐ ܢܫܝܦܐ ܚܚܪܬܐ ܕܦܝܠܢ ܒܡܫܚܐ ܘܠܓܢܐ ܦܛܝܪܐ ܕܡܫܝܚܝܢ ܒܡܫܚܐ ܘܣܡܝܕܗܘܢ ܘܢܘܩܝܗܘܢ 16  ܘܢܩܪܒܝܘܗܝ ܟܗܢܐ ܩܕܡ ܡܪܝܐ ܘܢܩܪܒ ܚܛܗܗ ܘܝܩܕܗ ܫܠܡܐ 17  ܘܕܟܪܐ ܢܥܒܕ ܕܒܚܐ ܫܠܡܐ ܠܡܪܝܐ ܥܠ ܣܠܐ ܕܦܛܝܪܐ ܘܢܥܒܕ ܟܗܢܐ ܣܡܝܕܗ ܘܢܘܩܝܗ 18  ܘܢܓܪܘܥ ܢܙܝܪܐ ܒܬܪܥܐ ܕܡܫܟܢ ܙܒܢܐ 19  ܒܬܪ ܕܓܪܥ ܢܙܝܪܘܬܗ 20  ܘܢܦܪܘܫ ܐܢܘܢ ܟܗܢܐ ܦܘܪܫܢܐ ܩܕܡ ܡܪܝܐ ܩܘܕܫܐ ܗܘ ܠܟܗܢܐ ܥܠ ܚܕܝܐ ܕܦܘܪܫܢܐ ܘܥܠ ܫܩܐ ܕܦܘܪܫܢܐ ܘܗܝܕܝܢ ܢܫܬܐ ܢܙܝܪܐ ܚܡܪܐ 21  ܗܢܘ ܢܡܘܣܐ ܕܢܙܝܪܐ ܕܢܕܪ ܠܡܪܝܐ ܩܘܪܒܢܐ ܥܠ ܢܙܝܪܘܬܗ ܣܛܪ ܡܢ ܡܐ ܕܣܦܩܐ ܒܐܝܕܘܗܝ ܐܝܟ ܡܣܬ ܢܕܪܐ ܕܢܕܪ ܗܟܢܐ ܢܥܒܕ ܥܠ ܢܡܘܣܐ ܕܢܙܝܪܘܬܗ 22  ܘܡܠܠ ܡܪܝܐ ܥܡ ܡܘܫܐ ܘܐܡܪ ܠܗ 23  ܡܠܠ ܥܡ ܐܗܪܘܢ ܘܥܡ ܒܢܘܗܝ ܘܐܡܪ ܠܗܘܢ ܗܟܢܐ ܗܘܝܬܘܢ ܡܒܪܟܝܢ ܠܒܢܝ ܐܝܣܪܐܝܠ ܐܡܪ ܠܗܘܢ 24  ܢܒܪܟܟ ܡܪܝܐ ܘܢܢܛܪܟ 25  ܢܢܗܪ ܡܪܝܐ ܐܦܘܗܝ ܥܠܝܟ ܘܢܚܝܟ 26  ܢܪܝܡ ܡܪܝܐ ܐܦܘܗܝ ܥܠܝܟ ܘܢܥܒܕ ܠܟ ܫܠܡܐ 27  ܘܢܣܝܡܘܢ ܫܡܝ ܥܠ ܒܢܝ ܐܝܣܪܝܠ ܘܐܢܐ ܐܒܪܟ ܐܢܘܢ 

1  ܘܗܘܐ ܒܝܘܡܐ ܕܫܠܡ ܡܘܫܐ ܠܡܩܡܘܬܗ ܠܡܫܟܢܐ ܡܫܚܗ ܘܩܕܫܗ ܠܗ ܘܠܟܠܗܘܢ ܡܐܢܘܗܝ ܘܠܡܕܒܚܐ ܘܠܟܠܗܘܢ ܡܐܢܘܗܝ ܡܫܚ ܐܢܘܢ ܘܩܕܫ ܐܢܘܢ 2  ܘܩܪܒܘ ܪܘܪܒܢܐ ܕܒܢܝ ܐܝܣܪܝܠ ܪܫܐ ܕܒܝܬ ܐܒܗܝܗܘܢ ܗܢܘܢ ܪܘܪܒܢܐ ܕܫܒܛܐ ܗܢܘܢ ܕܩܝܡܝܢ ܥܠ ܡܢܝܢܐ 3  ܘܐܝܬܝܘ ܩܘܪܒܢܝܗܘܢ ܩܕܡ ܡܪܝܐ ܫܬ ܥܓܠܢ ܟܕ ܡܬܩܢܢ ܘܬܪܥܣܪ ܬܘܪܝܢ ܥܓܠܬܐ ܠܬܪܝܢ ܪܘܪܒܢܝܢ ܘܬܘܪܐ ܠܚܕ ܘܩܪܒܘ ܐܢܘܢ ܩܕܡ ܡܫܟܢܐ 4  ܘܐܡܪ ܡܪܝܐ ܠܡܘܫܐ 5  ܣܒ ܡܢܗܘܢ ܘܢܗܘܘܢ ܠܡܦܠܚ ܒܗܘܢ ܦܘܠܚܢܐ ܒܡܫܟܢ ܙܒܢܐ ܘܗܒ ܐܢܘܢ ܠܠܘܝܐ ܐܢܫ ܡܣܬ ܦܘܠܚܢܗ 6  ܘܕܒܪ ܡܘܫܐ ܬܘܪܐ ܘܥܓܠܬܐ ܘܐܫܠܡ ܐܢܘܢ ܠܠܘܝܐ 7  ܬܪܬܝܢ ܥܓܠܢ ܘܐܪܒܥܐ ܬܘܪܝܢ ܝܗܒ ܠܒܢܝ ܓܪܫܘܢ ܡܣܬ ܦܘܠܚܢܗܘܢ 8  ܘܐܪܒܥ ܥܓܠܢ ܘܬܡܢܝܐ ܬܘܪܝܢ ܝܗܒ ܠܒܢܝ ܡܪܪܝ ܡܣܬ ܦܘܠܚܢܗܘܢ ܒܐܝܕܐ ܕܐܝܬܡܪ ܒܪ ܐܗܪܘܢ ܟܗܢܐ 9  ܘܠܒܢܝ ܩܗܬ ܠܐ ܝܗܒ ܡܛܠ ܕܦܘܠܚܢܐ ܕܩܘܕܫܐ ܡܫܠܡ ܠܗܘܢ ܘܥܠ ܟܬܦܬܗܘܢ ܫܩܠܝܢ 10  ܘܩܪܒܘ ܪܘܪܒܢܐ ܩܘܪܒܢܐ ܕܚܘܕܬܐ ܕܡܕܒܚܐ ܒܝܘܡܐ ܕܡܫܚܘܗܝ ܘܩܪܒܘ ܪܘܪܒܢܐ ܩܘܪܒܢܝܗܘܢ ܩܕܡ ܡܪܝܐ 11  ܘܐܡܪ ܡܪܝܐ ܠܡܘܫܐ ܚܕ ܪܒܐ ܒܝܘܡܐ ܢܗܘܘܢ ܡܩܪܒܝܢ ܩܘܪܒܢܝܗܘܢ ܠܚܘܕܬܐ ܕܡܕܒܚܐ 12  ܘܗܘܐ ܕܡܩܪܒ ܒܝܘܡܐ ܩܕܡܝܐ ܩܘܪܒܢܗ ܢܚܫܘܢ ܒܪ ܥܡܝܢܕܒ ܪܝܫ ܫܒܛܐ ܕܒܝܬ ܝܗܘܕܐ 13  ܩܘܪܒܢܗ ܦܝܠܣܐ ܚܕ ܕܣܐܡܐ ܡܢ ܡܐܐ ܘܬܠܬܝܢ ܡܬܩܠܗ ܘܫܚܠܐ ܚܕ ܕܣܐܡܐ ܡܢ ܫܒܥܝܢ ܡܬܩܠܝܢ ܒܡܬܩܠܐ ܕܩܘܕܫܐ ܬܪܝܗܘܢ ܟܕ ܡܠܝܢ ܣܡܝܕܐ ܕܦܝܠ ܒܡܫܚܐ ܠܩܘܪܒܢܐ 14  ܘܟܦܬܐ ܚܕܐ ܡܢ ܥܣܪܐ ܕܕܗܒܐ ܘܡܠܝܐ ܒܣܡܐ 15  ܘܬܘܪܐ ܚܕ ܒܪ ܒܩܪܐ ܘܕܟܪܐ ܚܕ ܘܐܡܪܐ ܚܕ ܒܪ ܫܢܬܐ ܠܥܠܬܐ 16  ܘܨܦܪܝܐ ܚܕ ܕܥܙܐ ܚܠܦ ܚܛܗܐ 17  ܘܠܕܒܚܐ ܫܠܡܐ ܬܘܪܐ ܬܪܝܢ ܘܕܪܐ ܚܡܫܐ ܘܓܕܝܐ ܚܡܫܐ ܘܐܡܪܐ ܒܢܝ ܫܢܬܐ ܚܡܫܐ ܗܢܘ ܩܘܪܒܢܗ ܕܢܚܫܘܢ ܒܪ ܥܡܝܢܕܒ 18  ܘܒܝܘܡܐ ܕܬܪܝܢ ܩܪܒ ܪܝܫ ܫܒܛܐ ܕܐܝܣܟܪ ܢܬܢܝܐܝܠ ܒܪ ܨܘܥܪ 19  ܩܘܪܒܢܗ ܦܝܠܣܐ ܚܕ ܕܣܐܡܐ ܡܢ ܡܐܐ ܘܬܠܬܝܢ ܡܬܩܠܗ ܘܫܚܠܐ ܚܕ ܕܣܐܡܐ ܡܢ ܫܒܥܝܢ ܡܬܩܠܝܢ ܒܡܬܩܠܐ ܕܩܘܕܫܐ ܬܪܝܗܘܢ ܟܕ ܡܠܝܢ ܣܡܝܕܐ ܕܦܝܠ ܒܡܫܚܐ ܠܩܘܪܒܢܐ 20  ܘܟܦܬܐ ܚܕܐ ܡܢ ܥܣܪܐ ܕܕܗܒܐ ܘܡܠܝܐ ܒܣܡܐ 21  ܘܬܘܪܐ ܚܕ ܒܪ ܒܩܪܐ ܘܕܟܪܐ ܚܕ ܘܐܡܪܐ ܚܕ ܒܪ ܫܢܬܐ ܠܥܠܬܐ 22  ܘܨܦܪܝܐ ܚܕ ܕܥܙܐ ܚܠܦ ܚܛܗܐ 23  ܘܠܕܒܚܐ ܫܠܡܐ ܬܘܪܐ ܬܪܝܢ ܘܕܟܪܐ ܚܡܫܐ ܘܓܕܝܐ ܚܡܫܐ ܘܐܡܪܐ ܒܢܝ ܫܢܬܐ ܚܡܫܐ ܗܢܘ ܩܘܪܒܢܗ ܕܢܬܢܝܐܝܠ ܒܪ ܨܘܥܪ 24  ܘܒܝܘܡܐ ܕܬܠܬܐ ܩܪܒ ܪܝܫ ܫܒܛܐ ܕܙܒܘܠܘܢ ܐܠܝܒ ܒܪ ܚܠܘܢ 25  ܩܘܪܒܢܗ ܦܝܠܣܐ ܚܕ ܕܣܐܡܐ ܡܢ ܡܐܐ ܘܬܠܬܝܢ ܡܬܩܠܗ ܘܫܚܠܐ ܚܕ ܕܣܐܡܐ ܡܢ ܫܒܥܝܢ ܡܬܩܠܝܢ ܒܡܬܩܠܐ ܕܩܘܕܫܐ ܬܪܝܗܘܢ ܟܕ ܡܠܝܢ ܣܡܝܕܐ ܕܦܝܠ ܒܡܫܚܐ ܠܩܘܪܒܢܐ 26  ܘܟܦܬܐ ܚܕܐ ܡܢ ܥܣܪܐ ܕܕܗܒܐ ܘܡܠܝܐ ܒܣܡܐ 27  ܘܬܘܪܐ ܚܕ ܒܪ ܒܩܪܐ ܘܕܟܪܐ ܚܕ ܘܐܡܪܐ ܚܕ ܒܪ ܫܢܬܐ ܠܥܠܬܐ 28  ܘܨܦܪܝܐ ܚܕ ܕܥܙܐ ܠܚܛܗܐ 29  ܘܠܕܒܚܐ ܫܠܡܐ ܬܘܪܐ ܬܪܝܢ ܘܕܟܪܐ ܚܡܫܐ ܘܓܕܝܐ ܚܡܫܐ ܘܐܡܪܐ ܒܢܝ ܫܢܬܐ ܚܡܫܐ ܗܢܘ ܩܘܪܒܢܗ ܕܐܠܝܒ ܒܪ ܚܠܘܢ 30  ܘܒܝܘܡܐ ܕܐܪܒܥܐ ܩܪܒ ܪܝܫ ܫܒܛܐ ܕܪܘܒܝܠ ܐܠܝܨܘܪ ܒܪ ܫܕܐܘܪ 31  ܩܘܪܒܢܗ ܦܝܠܣܐ ܚܕ ܕܣܐܡܐ ܡܢ ܡܐܐ ܘܬܠܬܝܢ ܡܬܩܠܗ ܘܫܚܠܐ ܚܕ ܕܣܐܡܐ ܡܢ ܫܒܥܝܢ ܡܬܩܠܝܢ ܒܡܬܩܠܐ ܕܩܘܕܫܐ ܬܪܝܗܘܢ ܟܕ ܡܠܝܢ ܣܡܝܕܐ ܕܦܝܠ ܒܡܫܚܐ ܠܩܘܪܒܢܐ 32  ܘܟܦܬܐ ܚܕܐ ܡܢ ܥܣܪܐ ܕܕܗܒܐ ܘܡܠܝܐ ܒܣܡܐ 33  ܘܬܘܪܐ ܚܕ ܒܪ ܒܩܪܐ ܘܕܟܪܐ ܚܕ ܘܐܡܪܐ ܚܕ ܒܪ ܫܢܬܐ ܠܥܠܬܐ 34  ܘܨܦܪܝܐ ܚܕ ܕܥܙܐ ܠܚܛܗܐ 35  ܘܠܕܒܚܐ ܫܠܡܐ ܬܘܪܐ ܬܪܝܢ ܘܕܟܪܐ ܚܡܫܐ ܘܓܕܝܐ ܚܡܫܐ ܘܐܡܪܐ ܒܢܝ ܫܢܬܐ ܚܡܫܐ ܗܢܘ ܩܘܪܒܢܗ ܕܐܠܝܨܘܪ ܒܪ ܫܕܐܘܪ 36  ܘܒܝܘܡܐ ܕܚܡܫܐ ܩܪܒ ܪܝܫ ܫܒܛܐ ܕܫܡܥܘܢ ܫܠܡܘܐܝܠ ܒܪ ܨܘܪܝܫܕܝ 37  ܩܘܪܒܢܗ ܦܝܠܣܐ ܚܕ ܕܣܐܡܐ ܡܢ ܡܐܐ ܘܬܠܬܝܢ ܡܬܩܠܗ ܘܫܚܠܐ ܚܕ ܕܣܐܡܐ ܡܢ ܫܒܥܝܢ ܡܬܩܠܝܢ ܒܡܬܩܠܐ ܕܩܘܕܫܐ ܬܪܝܗܘܢ ܟܕ ܡܠܝܢ ܣܡܝܕܐ ܕܦܝܠ ܒܡܫܚܐ ܠܩܘܪܒܢܐ 38  ܘܟܦܬܐ ܚܕܐ ܡܢ ܥܣܪܐ ܕܕܗܒܐ ܘܡܠܝܐ ܒܣܡܐ 39  ܘܬܘܪܐ ܚܕ ܒܪ ܒܩܪܐ ܘܕܟܪܐ ܚܕ ܘܐܡܪܐ ܚܕ ܒܪ ܫܢܬܐ ܠܥܠܬܐ 40  ܘܨܦܪܝܐ ܚܕ ܕܥܙܐ ܠܚܛܗܐ 41  ܘܠܕܒܚܐ ܫܠܡܐ ܬܘܪܐ ܬܪܝܢ ܘܕܟܪܐ ܚܡܫܐ ܘܓܕܝܐ ܚܡܫܐ ܘܐܡܪܐ ܒܢܝ ܫܢܬܐ ܚܡܫܐ ܗܢܘ ܩܘܪܒܢܗ ܕܫܠܡܘܐܝܠ ܒܪ ܨܘܪܝܫܕܝ 42  ܘܒܝܘܡܐ ܕܫܬܐ ܩܪܒ ܪܝܫ ܫܒܛܐ ܕܓܕ ܐܠܝܐܣܦ ܒܪ ܪܥܘܐܝܠ 43  ܩܘܪܒܢܗ ܦܝܠܣܐ ܚܕ ܕܣܐܡܐ ܡܢ ܡܐܐ ܘܬܠܬܝܢ ܡܬܩܠܗ ܘܫܚܠܐ ܚܕ ܕܣܐܡܐ ܡܢ ܫܒܥܝܢ ܡܬܩܠܝܢ ܒܡܬܩܠܐ ܕܩܘܕܫܐ ܬܪܝܗܘܢ ܟܕ ܡܠܝܢ ܣܡܝܕܐ ܕܦܝܠ ܒܡܫܚܐ ܠܩܘܪܒܢܐ 44  ܘܟܦܬܐ ܚܕܐ ܡܢ ܥܣܪܐ ܕܕܗܒܐ ܘܡܠܝܐ ܒܣܡܐ 45  ܘܬܘܪܐ ܚܕ ܒܪ ܒܩܪܐ ܘܕܟܪܐ ܚܕ ܘܐܡܪܐ ܚܕ ܒܪ ܫܢܬܐ ܠܥܠܬܐ 46  ܘܨܦܪܝܐ ܚܕ ܕܥܙܐ ܠܚܛܗܐ 47  ܘܠܕܒܚܐ ܫܠܡܐ ܬܘܪܐ ܬܪܝܢ ܘܕܟܪܐ ܚܡܫܐ ܘܓܕܝܐ ܚܡܫܐ ܘܐܡܪܐ ܒܢܝ ܫܢܬܐ ܚܡܫܐ ܗܢܘ ܩܘܪܒܢܗ ܕܐܠܝܐܣܦ ܒܪ ܪܥܘܐܝܠ 48  ܘܒܝܘܡܐ ܕܫܒܥܐ ܩܪܒ ܪܝܫ ܫܒܛܐ ܕܐܦܪܝܡ ܐܠܝܫܡܥ ܒܪ ܥܡܝܗܘܕ 49  ܩܘܪܒܢܗ ܦܝܠܣܐ ܚܕ ܕܣܐܡܐ ܡܢ ܡܐܐ ܘܬܠܬܝܢ ܡܬܩܠܗ ܘܫܚܠܐ ܚܕ ܕܣܐܡܐ ܡܢ ܫܒܥܝܢ ܡܬܩܠܝܢ ܒܡܬܩܠܐ ܕܩܘܕܫܐ ܬܪܝܗܘܢ ܟܕ ܡܠܝܢ ܣܡܝܕܐ ܕܦܝܠ ܒܡܫܚܐ ܠܩܘܪܒܢܐ 50  ܘܟܦܬܐ ܚܕܐ ܡܢ ܥܣܪܐ ܕܕܗܒܐ ܘܡܠܝܐ ܒܣܡܐ 51  ܘܬܘܪܐ ܚܕ ܒܪ ܒܩܪܐ ܘܕܟܪܐ ܚܕ ܘܐܡܪܐ ܚܕ ܒܪ ܫܢܬܐ ܠܥܠܬܐ 52  ܘܨܦܪܝܐ ܚܕ ܕܥܙܐ ܠܚܛܗܐ 53  ܘܠܕܒܚܐ ܫܠܡܐ ܬܘܪܐ ܬܪܝܢ ܘܕܟܪܐ ܚܡܫܐ ܘܓܕܝܐ ܚܡܫܐ ܘܐܡܪܐ ܒܢܝ ܫܢܬܐ ܚܡܫܐ ܗܢܘ ܩܘܪܒܢܗ ܕܐܠܝܫܡܥ ܒܪ ܥܡܝܗܘܕ 54  ܘܒܝܘܡܐ ܕܬܡܢܝܐ ܩܪܒ ܪܝܫ ܫܒܛܐ ܕܡܢܫܐ ܓܡܠܝܐܝܠ ܒܪ ܦܪܨܘܪ 55  ܩܘܪܒܢܐ ܦܝܠܣܐ ܚܕ ܕܣܐܡܐ ܡܢ ܡܐܐ ܘܬܠܬܝܢ ܡܬܩܠܗ ܘܫܚܠܐ ܚܕ ܕܣܐܡܐ ܡܢ ܫܒܥܝܢ ܡܬܩܠܝܢ ܒܡܬܩܠܐ ܕܩܘܕܫܐ ܬܪܝܗܘܢ ܟܕ ܡܠܝܢ ܣܡܝܕܐ ܕܦܝܠ ܒܡܫܚܐ ܠܩܘܪܒܢܐ 56  ܘܟܦܬܐ ܚܕܐ ܡܢ ܥܣܪܐ ܕܕܗܒܐ ܘܡܠܝܐ ܒܣܡܐ 57  ܘܬܘܪܐ ܚܕ ܒܪ ܒܩܪܐ ܘܕܟܪܐ ܚܕ ܘܐܡܪܐ ܚܕ ܒܪ ܫܢܬܐ ܠܥܠܬܐ 58  ܘܨܦܪܝܐ ܚܕ ܕܥܙܐ ܠܚܛܗܐ 59  ܘܠܕܒܚܐ ܫܠܡܐ ܬܘܪܐ ܬܪܝܢ ܘܕܟܪܐ ܚܡܫܐ ܘܓܕܝܐ ܚܡܫܐ ܘܐܡܪܐ ܒܢܝ ܫܢܬܐ ܚܡܫܐ ܗܢܘ ܩܘܪܒܢܗ ܕܓܡܠܝܐܝܠ ܒܪ ܦܪܨܘܪ 60  ܘܒܝܘܡܐ ܕܬܫܥܐ ܩܪܒ ܪܝܫ ܫܒܛܐ ܕܒܢܝܡܝܢ ܐܒܝܕܢ ܒܪ ܓܕܥܘܢܝ 61  ܩܘܪܒܢܗ ܦܝܠܣܐ ܚܕ ܕܣܐܡܐ ܡܢ ܡܐܐ ܘܬܠܬܝܢ ܡܬܩܠܗ ܘܫܚܠܐ ܚܕ ܕܣܐܡܐ ܡܢ ܫܒܥܝܢ ܡܬܩܠܝܢ ܒܡܬܩܠܐ ܕܩܘܕܫܐ ܬܪܝܗܘܢ ܟܕ ܡܠܝܢ ܣܡܝܕܐ ܕܦܝܠ ܒܡܫܚܐ ܠܩܘܪܒܢܐ 62  ܘܟܦܬܐ ܚܕܐ ܡܢ ܥܣܪܐ ܕܕܗܒܐ ܘܡܠܝܐ ܒܣܡܐ 63  ܘܬܘܪܐ ܚܕ ܒܪ ܒܩܪܐ ܘܕܟܪܐ ܚܕ ܘܐܡܪܐ ܚܕ ܒܪ ܫܢܬܐ ܠܥܠܬܐ 64  ܘܨܦܪܝܐ ܚܕ ܕܥܙܐ ܠܚܛܗܐ 65  ܘܠܕܒܚܐ ܫܠܡܐ ܬܘܪܐ ܬܪܝܢ ܘܕܟܪܐ ܚܡܫܐ ܘܓܕܝܐ ܚܡܫܐ ܘܐܡܪܐ ܒܢܝ ܫܢܬܐ ܚܡܫܐ ܗܢܘ ܩܘܪܒܢܗ ܕܐܒܝܕܢ ܒܪ ܓܕܥܘܢܝ 66  ܘܒܝܘܡܐ ܕܥܣܪܐ ܩܪܒ ܪܝܫ ܫܒܛܐ ܕܕܢ ܐܚܝܥܙܪ ܒܪ ܥܡܝܫܕܝ 67  ܩܘܪܒܢܗ ܦܝܠܣܐ ܚܕ ܕܣܐܡܐ ܡܢ ܡܐܐ ܘܬܠܬܝܢ ܡܬܩܠܗ ܘܫܚܠܐ ܚܕ ܕܣܐܡܐ ܡܢ ܫܒܥܝܢ ܡܬܩܠܝܢ ܒܡܬܩܠܐ ܕܩܘܕܫܐ ܬܪܝܗܘܢ ܟܕ ܡܠܝܢ ܣܡܝܕܐ ܕܦܝܠ ܒܡܫܚܐ ܠܩܘܪܒܢܐ 68  ܘܟܦܬܐ ܚܕܐ ܡܢ ܥܣܪܐ ܕܕܗܒܐ ܘܡܠܝܐ ܒܣܡܐ 69  ܘܬܘܪܐ ܚܕ ܒܪ ܒܩܪܐ ܘܕܟܪܐ ܚܕ ܘܐܡܪܐ ܚܕ ܒܪ ܫܢܬܐ ܠܥܠܬܐ 70  ܘܨܦܪܝܐ ܚܕ ܕܥܙܐ ܠܚܛܗܐ 71  ܘܠܕܒܚܐ ܫܠܡܐ ܬܘܪܐ ܬܪܝܢ ܘܕܟܪܐ ܚܡܫܐ ܘܓܕܝܐ ܚܡܫܐ ܘܐܡܪܐ ܒܢܝ ܫܢܬܐ ܚܡܫܐ ܗܢܘ ܩܘܪܒܢܗ ܕܐܚܝܥܙܪ ܒܪ ܥܡܝܫܕܝ 72  ܘܒܝܘܡܐ ܕܚܕܥܣܪ ܩܪܒ ܪܝܫ ܫܒܛܐ ܕܐܫܝܪ ܦܓܥܐܝܠ ܒܪ ܥܟܪܢ 73  ܩܘܪܒܢܗ ܦܝܠܣܐ ܚܕ ܕܣܐܡܐ ܡܢ ܡܐܐ ܘܬܠܬܝܢ ܡܬܩܠܗ ܘܫܚܠܐ ܚܕ ܕܣܐܡܐ ܡܢ ܫܒܥܝܢ ܡܬܩܠܝܢ ܒܡܬܩܠܐ ܕܩܘܕܫܐ ܬܪܝܗܘܢ ܟܕ ܡܠܝܢ ܣܡܝܕܐ ܕܦܝܠ ܒܡܫܚܐ ܠܩܘܪܒܢܐ 74  ܘܟܦܬܐ ܚܕܐ ܡܢ ܥܣܪܐ ܕܕܗܒܐ ܘܡܠܝܐ ܒܣܡܐ 75  ܘܬܘܪܐ ܚܕ ܒܪ ܒܩܪܐ ܘܕܟܪܐ ܚܕ ܘܐܡܪܐ ܚܕ ܒܪ ܫܢܬܐ ܠܥܠܬܐ 76  ܘܨܦܪܝܐ ܚܕ ܕܥܙܐ ܠܚܛܗܐ 77  ܘܠܕܒܚܐ ܫܠܡܐ ܬܘܪܐ ܬܪܝܢ ܘܕܟܪܐ ܚܡܫܐ ܘܓܕܝܐ ܚܡܫܐ ܘܐܡܪܐ ܒܢܝ ܫܢܬܐ ܚܡܫܐ ܗܢܘ ܩܘܪܒܢܗ ܕܦܓܥܐܝܠ ܒܪ ܥܟܪܢ 78  ܘܒܝܘܡܐ ܕܬܪܥܣܪ ܩܪܒ ܪܝܫ ܫܒܛܐ ܕܢܦܬܠܝ ܐܚܝܕܥ ܒܪ ܥܝܢܢ 79  ܩܘܪܒܢܗ ܦܝܠܣܐ ܚܕ ܕܣܐܡܐ ܡܢ ܡܐܐ ܘܬܠܬܝܢ ܡܬܩܠܗ ܘܫܚܠܐ ܚܕ ܕܣܐܡܐ ܡܢ ܫܒܥܝܢ ܡܬܩܠܝܢ ܒܡܬܩܠܐ ܕܩܘܕܫܐ ܬܪܝܗܘܢ ܟܕ ܡܠܝܢ ܣܡܝܕܐ ܕܦܝܠ ܒܡܫܚܐ ܠܩܘܪܒܢܐ 80  ܘܟܦܬܐ ܚܕܐ ܡܢ ܥܣܪܐ ܕܕܗܒܐ ܘܡܠܝܐ ܒܣܡܐ 81  ܘܬܘܪܐ ܚܕ ܒܪ ܒܩܪܐ ܘܕܟܪܐ ܚܕ ܘܐܡܪܐ ܚܕ ܒܪ ܫܢܬܐ ܠܥܠܬܐ 82  ܘܨܦܪܝܐ ܚܕ ܕܥܙܐ ܠܚܛܗܐ 83  ܘܠܕܒܚܐ ܫܠܡܐ ܬܘܪܐ ܬܪܝܢ ܘܕܟܪܐ ܚܡܫܐ ܘܓܕܝܐ ܚܡܫܐ ܘܐܡܪܐ ܒܢܝ ܫܢܬܐ ܚܡܫܐ ܗܢܘ ܩܘܪܒܢܗ ܕܐܚܝܕܥ ܒܪ ܥܝܢܢ 84  ܗܢܘ ܩܘܪܒܢܐ ܕܚܘܕܬܐ ܕܡܕܒܚܐ ܒܝܘܡܐ ܕܐܬܡܫܚ ܡܢ ܠܘܬ ܪܘܪܒܢܐ ܕܐܝܣܪܝܠ ܦܝܠܣܐ ܬܪܥܣܪ ܕܣܐܡܐ ܘܫܚܠܐ ܬܪܥܣܪ ܕܣܐܡܐ ܘܟܦܐ ܬܪܬܥܣܪܐ ܕܕܗܒܐ 85  ܡܐܐ ܘܬܠܬܝܢ ܗܘܐ ܡܬܩܠܗ ܕܦܝܠܣܐ ܚܕ ܕܣܐܡܐ ܘܫܒܥܝܢ ܕܫܚܠܐ ܚܕ ܟܠܗ ܣܐܡܐ ܕܡܐܢܐ ܬܪܝܢ ܐܠܦܝܢ ܘܐܪܒܥܡܐܐ ܒܡܬܩܠܐ ܕܩܘܕܫܐ 86  ܘܟܦܐ ܕܕܗܒܐ ܬܪܬܥܣܪܐ ܘܡܠܝܢ ܒܣܡܐ ܡܢ ܥܣܪܐ ܡܬܩܠܝܢ ܗܘܝܐ ܗܘܬ ܟܦܬܐ ܒܡܬܩܠܐ ܕܩܘܕܫܐ ܟܠܗ ܕܗܒܐ ܕܟܦܐ ܡܐܐ ܘܥܣܪܝܢ 87  ܘܟܠܗܘܢ ܬܘܪܐ ܠܥܠܬܐ ܬܪܥܣܪ ܘܕܟܪܐ ܬܪܥܣܪ ܘܐܡܪܐ ܒܢܝ ܫܢܬܐ ܬܪܥܣܪ ܘܢܫܝܦܗܘܢ ܘܨܦܪܝܐ ܕܥܙܐ ܬܪܥܣܪ ܠܚܛܗܐ 88  ܘܟܠܗܘܢ ܬܘܪܐ ܠܕܒܚܐ ܫܠܡܐ ܥܣܪܝܢ ܘܐܪܒܥܐ ܘܕܟܪܐ ܫܬܝܢ ܘܓܕܝܐ ܫܬܝܢ ܘܐܡܪܐ ܒܢܝ ܫܢܬܐ ܫܬܝܢ ܗܢܘ ܚܘܕܬܗ ܕܡܕܒܚܐ ܡܢ ܒܬܪ ܕܐܬܡܫܚ 89  ܘܟܕ ܥܠ ܡܘܫܐ ܠܡܫܟܢ ܙܒܢܐ ܫܡܥ ܩܠܐ ܕܡܡܠܠ ܥܡܗ ܡܢ ܚܘܣܝܐ ܕܠܥܠ ܡܢ ܩܒܘܬܐ ܕܣܗܕܘܬܐ ܡܢ ܒܝܢܬ ܬܪܝܢ ܟܪܘܒܝܢ ܡܠܠ ܥܡܗ 

1  ܘܡܠܠ ܡܪܝܐ ܥܡ ܡܘܫܐ ܘܐܡܪ ܠܗ 2  ܡܠܠ ܥܡ ܐܗܪܘܢ ܘܐܡܪ ܠܗ ܡܐ ܕܡܢܗܪ ܐܢܬ ܫܪܓܐ ܠܘܩܒܠ ܐܦܝ ܡܢܪܬܐ ܢܗܘܘܢ ܡܢܗܪܝܢ ܫܒܥܐ ܫܪܓܝܢ 3  ܘܥܒܕ ܗܟܢܐ ܐܗܪܘܢ ܫܒܥܐ ܫܪܓܝܢ ܠܘܩܒܠ ܐܦܝ ܡܢܪܬܐ ܘܐܢܗܪ ܫܪܓܝܗ ܐܝܟ ܕܦܩܕ ܡܪܝܐ ܠܡܘܫܐ 4  ܘܗܢܘ ܥܒܕܗ ܕܡܢܪܬܐ ܕܢܣܟܬܐ ܗܝ ܕܕܗܒܐ ܡܢ ܟܢܗ ܘܥܕܡܐ ܠܪܝܫܗ ܕܢܣܟܬܐ ܗܝ ܐܝܟ ܚܙܘܐ ܕܚܘܝ ܡܪܝܐ ܠܡܘܫܐ ܗܟܢܐ ܥܒܕܗ ܠܡܢܪܬܐ 5  ܘܡܠܠ ܡܪܝܐ ܥܡ ܡܘܫܐ ܘܐܡܪ ܠܗ 6  ܕܒܪ ܠܠܘܝܐ ܡܢ ܓܘ ܒܢܝ ܐܝܣܪܝܠ ܘܕܟܐ ܐܢܘܢ 7  ܗܟܢܐ ܥܒܕ ܠܗܘܢ ܘܕܟܐ ܐܢܘܢ ܪܘܣ ܥܠܝܗܘܢ ܡܝܐ ܕܚܛܗܐ ܘܢܥܒܪܘܢ ܡܕܟܝܐ ܥܠ ܟܠܗ ܒܣܪܗܘܢ ܘܢܚܠܠܘܢ ܡܐܢܝܗܘܢ ܘܢܬܕܟܘܢ 8  ܘܢܣܒܘܢ ܬܘܪܐ ܚܕ ܒܪ ܒܩܪܐ ܘܩܘܪܒܢܗ ܦܝܠܣܐ ܚܕ ܟܕ ܡܠܐ ܣܡܝܕܐ ܕܦܝܠ ܒܡܫܚܐ ܘܬܘܪܐ ܐܚܪܢܐ ܒܪ ܒܩܪܐ ܩܪܒ ܠܚܛܗܐ 9  ܘܩܪܒ ܠܠܘܝܐ ܩܕܡ ܡܫܟܢ ܙܒܢܐ 13  ܘܦܪܘܫ ܐܢܘܢ ܦܘܪܫܢܐ ܠܡܪܝܐ 14  ܘܦܪܘܫ ܠܠܘܝܐ ܡܢ ܓܘ ܒܢܝ ܐܝܣܪܝܠ ܘܢܗܘܘܢ ܠܝ ܠܘܝܐ 15  ܘܡܢ ܒܬܪܟܢ ܢܥܠܘܢ ܠܘܝܐ ܘܢܦܠܚܘܢ ܒܡܫܟܢ ܙܒܢܐ 16  ܕܟܠܗܘܢ ܒܢܝ ܐܝܣܪܝܠ ܩܪܒܬ ܐܢܘܢ ܠܝ 17  ܡܛܠ ܕܕܝܠܝ ܐܢܘܢ ܟܠ ܒܘܟܪܐ ܕܒܢܝ ܐܝܣܪܝܠ ܡܢ ܒܢܝ ܐܢܫܐ ܘܥܕܡܐ ܠܒܥܝܪܐ ܒܝܘܡܐ ܕܩܛܠܬ ܟܠ ܒܘܟܪܐ ܕܒܐܪܥܐ ܕܡܨܪܝܢ ܩܕܫܬ ܐܢܘܢ ܠܝ 18  ܘܩܪܒܬ ܠܠܘܝܐ ܚܠܦ ܒܘܟܪܐ ܕܒܢܝ ܐܝܣܪܝܠ 19  ܘܝܗܒܬ ܐܢܘܢ ܠܠܘܝܐ ܡܘܗܒܬܐ ܠܐܗܪܘܢ ܘܠܒܢܘܗܝ ܡܢ ܓܘ ܒܢܝ ܐܝܣܪܝܠ ܠܡܦܠܚ ܦܘܠܚܢܐ ܕܒܢܝ ܐܝܣܪܝܠ ܒܡܫܟܢ ܙܒܢܐ ܘܠܡܚܣܝܘ ܥܠ ܒܢܝ ܐܝܣܪܝܠ ܘܠܐ ܢܗܘܐ ܒܒܢܝ ܐܝܣܪܝܠ ܡܘܬܐ ܕܡܢ ܫܠܝ ܡܐ ܕܩܪܒܘ ܒܢܝ ܐܝܣܪܐܝܠ ܠܩܘܕܫܐ 20  ܘܥܒܕܘ ܡܘܫܐ ܘܐܗܪܘܢ ܘܟܠܗ ܟܢܘܫܬܐ ܕܒܢܝ ܐܝܣܪܝܠ ܠܠܘܝܐ ܐܝܟ ܕܦܩܕ ܡܪܝܐ ܠܡܘܫܐ ܥܠ ܠܘܝܐ ܗܟܢܐ ܥܒܕܘ ܠܗܘܢ ܒܢܝ ܐܝܣܪܝܠ 21  ܘܐܬܕܟܝܘ ܠܘܝܐ ܘܚܠܠܘ ܡܐܢܝܗܘܢ ܘܦܪܫ ܐܢܘܢ ܐܗܪܘܢ ܠܠܘܝܐ ܦܘܪܫܢܐ ܩܕܡ ܡܪܝܐ ܘܚܣܝ ܥܠܝܗܘܢ ܐܗܪܘܢ ܘܕܟܝ ܐܢܘܢ 22  ܘܒܬܪܟܢ ܥܠܘ ܠܘܝܐ ܠܡܦܠܚ ܦܘܠܚܢܗܘܢ ܒܡܫܟܢ ܙܒܢܐ ܩܕܡ ܐܗܪܘܢ ܘܩܕܡ ܒܢܘܗܝ ܘܐܝܟ ܕܦܩܕ ܡܪܝܐ ܠܡܘܫܐ ܥܠ ܠܘܝܐ ܗܟܢܐ ܥܒܕܘ ܠܗܘܢ ܒܢܝ ܐܝܣܪܝܠ 23  ܘܡܠܠ ܡܪܝܐ ܥܡ ܡܘܫܐ ܘܐܡܪ ܠܗ 24  ܗܢܐ ܢܗܘܐ ܢܡܘܣܐ ܕܠܘܝܐ ܡܢ ܒܪ ܥܣܪܝܢ ܘܚܡܫ ܫܢܝܢ ܘܠܥܠ ܢܐܬܐ ܠܡܬܚܝܠܘ ܒܚܝܠܐ ܒܦܘܠܚܢܐ ܕܡܫܟܢ ܙܒܢܐ 25  ܚܡܫܝܢ ܫܢܝܢ ܢܗܦܘܟ ܡܢ ܚܝܠܐ ܕܦܘܠܚܢܐ ܘܬܘܒ ܠܐ ܢܦܠܘܚ 26  ܘܢܫܡܫ ܠܐܚܘܗܝ ܒܡܫܟܢ ܙܒܢܐ 

*******
6  ܠܡܥܒܕ ܦܨܚܐ ܒܝܘܡܐ ܗܘ ܘܩܪܒܘ ܩܕܡ ܡܘܫܐ ܘܩܕܡ ܐܗܪܘܢ ܒܝܘܡܐ ܗܘ 7  ܘܐܡܪܝܢ ܠܗܘܢ ܗܢܘܢ ܓܒܪܐ ܚܢܢ ܛܡܐܝܢܢ ܒܢܦܫܐ ܕܐܢܫܐ ܠܡܢܐ ܡܬܟܠܝܢܢ ܘܠܐ ܡܩܪܒܝܢܢ ܩܘܪܒܢܗ ܕܡܪܝܐ ܒܙܒܢܗ ܒܝܢܬ ܒܢܝ ܐܝܣܪܝܠ 8  ܘܐܡܪ ܠܗܘܢ ܡܘܫܐ ܩܘܡܘ ܥܠ ܕܘܟܬܟܘܢ ܘܐܫܡܥ ܡܢܐ ܦܩܕ ܡܪܝܐ ܥܠܝܟܘܢ 9  ܘܡܠܠ ܡܪܝܐ ܥܡ ܡܘܫܐ ܘܐܡܪ ܠܗ 10  ܡܠܠ ܥܡ ܒܢܝ ܐܝܣܪܝܠ ܘܐܡܪ ܠܗܘܢ ܓܒܪ ܟܕ ܢܗܘܐ ܛܡܐ ܒܢܦܫܐ ܐܘ ܒܐܘܪܚܐ ܗܘ ܪܚܝܩܬܐ ܐܘ ܒܕܪܝܟܘܢ ܢܥܒܕ ܦܨܚܐ ܠܡܪܝܐ 11  ܒܐܪܒܥܣܪܐ ܒܝܪܚܐ ܕܬܪܝܢ ܒܝܬ ܪܡܫܐ ܢܥܒܕܘܢܗ ܥܠ ܦܛܝܪܐ ܘܡܪܪܐ ܢܐܟܠܘܢܗ 12  ܘܠܐ ܢܘܬܪܘܢ ܡܢܗ ܠܨܦܪܐ ܘܓܪܡܐ ܠܐ ܢܬܒܪܘܢ ܒܗ ܐܝܟ ܟܠܗ ܦܘܩܕܢܐ ܕܦܨܚܐ ܢܥܒܕܘܢܗ 13  ܘܓܒܪܐ ܕܕܟܐ ܗܘ ܘܠܐ ܗܘܐ ܒܐܘܪܚܐ ܘܠܐ ܥܒܕ ܦܨܚܐ ܒܙܒܢܗ ܬܐܒܕ ܢܦܫܐ ܗܝ ܡܢ ܥܡܗ ܥܠ ܕܠܐ ܩܪܒ ܩܘܪܒܢܗ ܕܡܪܝܐ ܒܙܒܢܗ ܚܛܗܐ ܢܩܒܠ ܓܒܪܐ ܗܘ 14  ܘܟܕ ܢܥܡܪ ܥܡܟܘܢ ܐܝܢܐ ܕܡܬܦܢܐ ܠܘܬܝ ܘܢܥܒܕ ܦܨܚܐ ܠܡܪܝܐ ܐܝܟ ܦܘܩܕܢܐ ܕܦܨܚܐ ܘܐܝܟ ܕܝܢܘܗܝ ܗܟܢܐ ܢܥܒܕ ܢܡܘܣܐ ܚܕ ܢܗܘܐ ܠܟܘܢ ܘܠܐܝܢܐ ܕܡܬܦܢܐ ܠܘܬܝ ܘܠܥܡܘܪܐ ܕܐܪܥܐ 15  ܘܒܝܘܡܐ ܕܩܡ ܡܫܟܢܐ ܟܣܝܬ ܥܢܢܐ ܠܡܫܟܢ ܙܒܢܐ ܘܠܐܦܝ ܬܪܥܐ ܕܣܗܕܘܬܐ ܘܒܪܡܫܐ ܗܘܐ ܗܘܐ ܥܠ ܡܫܟܢܐ ܐܝܟ ܚܙܘܐ ܕܢܘܪܐ ܥܕܡܐ ܠܨܦܪܐ 16  ܗܟܢܐ ܗܘܐ ܗܘܐ ܐܡܝܢܐܝܬ ܘܥܢܢܐ ܡܟܣܝܐ ܗܘܬ ܠܗ ܒܐܝܡܡܐ ܘܚܙܘܐ ܕܢܘܪܐ ܒܠܠܝܐ 17  ܘܐܡܬܝ ܕܣܠܩܐ ܥܢܢܐ ܡܢ ܡܫܟܢܐ ܒܬܪܟܢ ܫܩܠܝܢ ܒܢܝ ܐܝܣܪܝܠ ܘܒܐܬܪܐ ܕܫܪܝܐ ܒܗ ܥܢܢܐ ܬܡܢ ܫܪܝܢ ܒܢܝ ܐܝܣܪܝܠ 18  ܒܡܠܬ ܦܘܡܗ ܕܡܪܝܐ ܫܩܠܝܢ ܒܢܝ ܐܝܣܪܝܠ ܘܒܡܠܬ ܦܘܡܗ ܕܡܪܝܐ ܫܪܝܢ ܟܠܗܘܢ ܝܘܡܬܐ ܕܫܪܝܐ ܥܢܢܐ ܥܠ ܡܫܟܢܐ ܫܪܝܢ 19  ܘܡܐ ܕܡܓܪܐ ܥܢܢܐ ܥܠ ܡܫܟܢܐ ܝܘܡܬܐ ܣܓܝܐܐ ܢܛܪܝܢ ܐܝܣܪܐܝܠ ܡܛܪܬܗ ܕܡܪܝܐ ܘܠܐ ܫܩܠܝܢ 20  ܘܐܝܬ ܙܒܢܐ ܕܗܘܝܐ ܥܢܢܐ ܝܘܡܬܐ ܕܡܟܝܟܐ ܥܠ ܡܫܟܢܐ ܒܡܠܬ ܦܘܡܗ ܕܡܪܝܐ ܫܪܝܢ ܘܒܡܠܬ ܦܘܡܗ ܕܡܪܝܐ ܫܩܠܝܢ 21  ܘܐܝܬ ܙܒܢܐ ܕܗܘܝܐ ܥܢܢܐ ܥܠ ܡܫܟܢܐ ܡܢ ܪܡܫܐ ܘܥܕܡܐ ܠܨܦܪܐ ܘܣܠܩܐ ܥܢܢܐ ܒܨܦܪܐ ܘܫܩܠܝܢ ܐܘ ܐܝܡܡܐ ܐܘ ܠܠܝܐ ܣܠܩܐ ܥܢܢܐ ܘܫܩܠܝܢ 22  ܐܘ ܝܘܡܬܐ ܐܘ ܝܪܚܐ ܐܘ ܥܕܢ ܒܥܕܢ ܟܡܐ ܕܡܓܪܐ ܥܢܢܐ ܠܡܫܪܐ ܥܠ ܡܫܟܢܐ ܗܟܢܐ ܫܪܝܢ ܒܢܝ ܐܝܣܪܝܠ ܘܠܐ ܫܩܠܝܢ ܘܡܐ ܕܣܠܩܬ ܥܢܢܐ ܫܩܠܝܢ 23  ܒܡܠܬ ܦܘܡܗ ܕܡܪܝܐ ܫܪܝܢ ܘܒܡܠܬ ܦܘܡܗ ܕܡܪܝܐ ܫܩܠܝܢ ܘܡܛܪܬܗ ܕܡܪܝܐ ܢܛܪܝܢ ܐܝܟ ܡܠܬ ܦܘܡܗ ܕܡܪܝܐ ܒܐܝܕܐ ܕܡܘܫܐ 

1  ܘܡܠܠ ܡܪܝܐ ܥܡ ܡܘܫܐ ܘܐܡܪ ܠܗ 2  ܥܒܕ ܠܟ ܬܪܬܝܢ ܩܪܢܬܐ ܕܣܐܡܐ ܕܢܣܟܬܐ ܥܒܕ ܐܢܝܢ ܘܢܗܘܝܢ ܠܟ ܠܡܩܪܐ ܟܢܘܫܬܐ ܘܠܡܫܩܠܘ ܡܫܪܝܬܐ 3  ܘܢܩܪܘܢ ܒܗܝܢ ܘܢܬܘܥܕܘܢ ܠܘܬܟ ܟܘܠܗ ܟܢܘܫܬܐ ܠܬܪܥܐ ܕܡܫܟܢ ܙܒܢܐ 6  ܒܩܪܢܐ ܢܩܪܘܢ ܒܡܫܩܠܢܝܗܘܢ 7  ܘܡܐ ܕܟܢܫܝܢ ܐܢܬܘܢ ܟܢܘܫܝܐ ܗܘܝܬܘܢ ܩܪܝܢ ܘܠܐ ܡܝܒܒܝܢ 8  ܘܒܢܝ ܐܗܪܘܢ ܟܗܢܐ ܢܩܪܘܢ ܒܩܪܢܬܐ ܘܢܗܘܝܢ ܠܟܘܢ ܢܡܘܣܐ ܠܥܠܡ ܠܕܪܝܟܘܢ 9  ܘܐܢ ܢܐܬܐ ܩܪܒܐ ܠܐܪܥܟܘܢ ܥܠ ܐܠܘܨܐ ܕܐܠܨܝܢ ܠܟܘܢ ܝܒܒܘ ܒܩܪܢܬܐ ܘܬܬܕܟܪܘܢ ܩܕܡ ܡܪܝܐ ܐܠܗܟܘܢ ܘܬܬܦܨܘܢ ܡܢ ܒܥܠܕܒܒܝܟܘܢ 10  ܘܒܝܘܡܐ ܕܚܕܘܬܟܘܢ ܘܕܥܕܥܐܕܝܟܘܢ ܘܕܪܝܫ ܝܪܚܝܟܘܢ ܩܪܘ ܒܩܪܢܬܐ ܥܠ ܝܩܕܝܟܘܢ ܘܥܠ ܕܒܚܝܟܘܢ ܫܠܡܐ ܘܢܗܘܝܢ ܠܟܘܢ ܠܕܘܟܪܢܐ ܩܕܡ ܐܠܗܟܘܢ ܐܢܐ ܡܪܝܐ ܐܠܗܟܘܢ 11  ܘܗܘܐ ܒܫܢܬ ܬܪܬܝܢ ܒܥܣܪܬܐ ܒܝܪܚܐ ܕܬܪܝܢ ܣܠܩܬ ܥܢܢܐ ܡܢ ܡܫܟܢܐ ܕܣܗܕܘܬܐ 12  ܘܫܩܠܘ ܒܢܝ ܐܝܣܪܐܝܠ ܒܡܫܩܠܢܝܗܘܢ ܡܢ ܡܕܒܪܐ ܕܣܝܢܝ ܘܫܪܬ ܥܢܢܐ ܒܡܕܒܪܐ ܕܦܪܢ 13  ܘܫܩܠܘ ܒܩܕܡܝܬܐ ܒܡܠܬ ܦܘܡܗ ܕܡܪܝܐ ܒܐܝܕܐ ܕܡܘܫܐ 14  ܘܫܩܠܘ ܠܘܩܕܡ ܛܘܠܩܐ ܕܡܫܪܝܬܐ ܕܒܢܝ ܝܗܘܕܐ ܠܚܝܠܗܘܢ ܘܪܒ ܚܝܠܐ ܢܚܫܘܢ ܒܪ ܥܡܝܢܕܒ 15  ܘܪܒ ܚܝܠܐ ܕܫܒܛܐ ܕܒܢܝ ܐܝܣܟܪ ܢܬܢܝܐܝܠ ܒܪ ܨܘܥܪ 16  ܘܪܒ ܚܝܠܐ ܕܫܒܛܐ ܕܒܢܝ ܙܒܘܠܘܢ ܐܠܝܒ ܒܪ ܚܠܘܢ 17  ܘܐܚܬܘܗܝ ܠܡܫܟܢܐ ܘܫܩܠܘ ܒܢܝ ܓܪܫܘܢ ܘܒܢܝ ܡܪܪܝ ܫܩܠܝ ܡܫܟܢܐ 18  ܘܫܩܠܘ ܛܘܠܩܐ ܕܡܫܪܝܬܐ ܕܪܘܒܝܠ ܘܚܝܠܗܘܢ ܘܪܒ ܚܝܠܐ ܐܠܝܨܘܪ ܒܪ ܫܕܐܘܪ 19  ܘܪܒ ܚܝܠܐ ܕܫܒܛܐ ܕܒܢܝ ܫܡܥܘܢ ܫܠܡܘܐܝܠ ܒܪ ܨܘܪܝܫܕܝ 20  ܘܪܒ ܚܝܠܐ ܕܫܒܛܐ ܕܒܢܝ ܓܕ ܐܠܝܐܣܦ ܒܪ ܪܥܘܐܝܠ 21  ܘܫܩܠܝܢ ܒܢܝ ܩܗܬ ܫܩܠܝ ܡܫܟܢܐ ܘܡܩܝܡܝܢ ܠܗ ܠܡܫܟܢܐ ܥܕ ܐܬܝܢ 22  ܘܫܩܠ ܛܘܠܩܐ ܕܡܫܪܝܬܐ ܕܐܦܪܝܡ ܠܚܝܠܗܘܢ ܘܪܒ ܚܝܠܐ ܐܠܝܫܡܥ ܒܪ ܥܡܝܗܘܕ 23  ܘܪܒ ܚܝܠܐ ܕܫܒܛܐ ܕܡܢܫܐ ܓܡܠܝܐܝܠ ܒܪ ܦܪܨܘܪ 24  ܘܪܒ ܚܝܠܐ ܕܫܒܛܐ ܕܒܢܝܡܝܢ ܐܒܝܕܢ ܒܪ ܓܕܥܘܢܝ 25  ܘܫܩܠ ܛܘܠܩܐ ܕܡܫܪܝܬܐ ܕܒܢܝ ܕܢ ܘܡܟܢܫ ܠܟܠܗܝܢ ܡܫܪܝܬܐ ܘܠܚܝܠܗܘܢ ܘܪܒ ܚܝܠܐ ܕܫܒܛܐ ܕܒܢܝ ܕܢ ܐܚܝܥܙܪ ܒܪ ܥܡܝܫܕܝ 26  ܘܪܒ ܚܝܠܐ ܕܫܒܛܐ ܕܐܫܝܪ ܦܓܥܐܝܠ ܒܪ ܥܟܪܢ 27  ܘܪܒ ܚܝܠܐ ܕܫܒܛܐ ܕܢܦܬܠܝ ܐܚܝܕܥ ܒܪ ܥܝܢܢ 28  ܗܠܝܢ ܡܫܩܠܢܐ ܕܒܢܝ ܐܝܣܪܝܠ ܠܚܝܠܘܬܗܘܢ 29  ܘܐܡܪ ܡܘܫܐ ܠܚܘܒܒ ܒܪ ܪܥܘܐܝܠ ܡܕܝܢܝܐ ܚܡܘܗܝ ܕܡܘܫܐ ܫܩܠܝܢܢ ܠܐܬܪܐ ܕܐܡܪ ܡܪܝܐ ܠܗ ܐܬܠ ܠܟܘܢ ܬܐ ܥܡܢ ܘܢܛܐܒ ܠܟ ܡܛܠ ܕܡܪܝܐ ܡܠܠ ܛܒܬܐ ܥܠ ܐܝܣܪܝܠ 30  ܘܐܡܪ ܠܗ ܠܐ ܐܙܠ ܐܢܐ ܐܠܐ ܠܐܪܥܝ ܐܙܠ ܐܢܐ ܠܐܝܟܐ ܕܐܝܠܝܕ ܐܢܐ 31  ܐܡܪ ܠܗ ܡܘܫܐ ܠܐ ܬܫܒܩܢ ܡܛܠ ܕܐܢܬ ܝܕܥ ܐܢܬ ܒܝܬ ܡܫܪܝܢ ܕܒܡܕܒܪܐ ܘܗܘܐ ܐܢܬ ܠܢ ܥܝܢܐ 32  ܘܐܢ ܬܐܙܠ ܥܡܢ ܡܢ ܗܝ ܛܒܬܐ ܕܡܛܐܒ ܠܢ ܡܪܝܐ ܢܛܐܒ ܠܟ 33  ܘܫܩܠܘ ܡܢ ܛܘܪܗ ܕܡܪܝܐ ܡܪܕܐ ܬܠܬܐ ܝܘܡܝܢ ܘܩܒܘܬܐ ܕܩܝܡܗ ܕܡܪܝܐ ܫܩܠܬ ܡܢ ܩܕܡܝܗܘܢ ܡܪܕܐ ܝܘܡܐ ܚܕ ܕܬܛܝܒ ܠܗܘܢ ܒܝܬ ܡܫܪܝܐ 34  ܘܥܢܢܗ ܕܡܪܝܐ ܠܥܠ ܡܢܗܘܢ ܒܐܝܡܡܐ ܡܐ ܕܫܩܠܝܢ ܡܢ ܡܫܪܝܬܐ 35  ܘܗܘܐ ܕܟܕ ܫܩܠܬ ܩܒܘܬܐ ܐܡܪ ܡܘܫܐ ܩܕܡ ܡܪܝܐ ܘܢܬܬܒܪܘܢ ܣܢܐܝܟ ܘܢܥܪܩܘܢ ܒܥܠܕܒܒܝܟ ܡܢ ܩܕܡܝܟ 36  ܘܟܕ ܫܪܬ ܐܡܪ ܐܬܦܢܝ ܡܪܝܐ ܥܠ ܪܒܘܬܐ ܘܥܠ ܐܠܦܐ ܕܐܝܣܪܝܠ 

1  ܘܟܕ ܪܛܢܘ ܗܘܘ ܥܡܐ ܐܬܒܐܫ ܩܕܡ ܡܪܝܐ ܘܫܡܥ ܡܪܝܐ ܘܐܬܚܡܬ ܪܘܓܙܗ ܘܣܦܬ ܒܗܘܢ ܢܘܪܗ ܕܡܪܝܐ ܘܐܟܠܬ ܒܚܕܪܝܗ ܕܡܫܪܝܬܐ 2  ܘܓܥܘ ܥܡܐ ܥܠ ܡܘܫܐ ܘܨܠܝ ܡܘܫܐ ܩܕܡ ܡܪܝܐ ܘܫܠܝܬ ܢܘܪܐ 3  ܘܩܪܐ ܫܡܗ ܕܐܬܪܐ ܗܘ ܝܩܕܢܐ ܡܛܠ ܕܣܦܬ ܒܗܘܢ ܢܘܪܗ ܕܡܪܝܐ 4  ܘܚܠܘܛܐ ܕܐܝܬ ܗܘܘ ܒܝܢܬܗܘܢ ܪܓܘ ܪܓܬܐ ܘܗܦܟܘ ܐܒܟܝܘ ܐܦ ܠܒܢܝ ܐܝܣܪܝܠ ܘܐܡܪܝܢ ܡܢ ܕܝܢ ܐܘܟܠܢ ܒܣܪܐ 5  ܐܬܕܟܪܢ ܢܘܢܐ ܕܐܟܠܝܢ ܗܘܝܢ ܒܡܨܪܝܢ ܡܓܢ ܘܩܛܝܐ ܘܦܛܝܚܐ ܘܟܪܬܐ ܘܒܨܠܐ ܘܬܘܡܐ 6  ܘܗܫܐ ܗܐ ܢܚܒܐ ܢܦܫܢ ܘܠܝܬ ܡܕܡ ܐܠܐ ܐܢ ܗܢܐ ܡܢܢܐ ܕܩܕܡ ܥܝܢܝܢ 7  ܘܡܢܢܐ ܐܝܟ ܙܪܥܐ ܗܘܐ ܕܟܘܣܒܪܬܐ ܘܥܝܢܗ ܐܝܟ ܥܝܢܐ ܕܒܪܘܠܚܐ 8  ܘܡܬܟܪܟܝܢ ܥܡܐ ܘܠܩܛܝܢ ܠܗ ܘܛܚܢܝܢ ܠܗ ܒܪܚܝܐ ܐܘ ܕܩܝܢ ܠܗ ܒܡܕܟܬܐ ܘܡܒܫܠܝܢ ܠܗ ܒܩܕܪܐ ܘܥܒܕܝܢ ܡܢܗ ܪܥܦܐ ܘܗܘܐ ܛܥܡܗ ܐܝܟ ܛܥܡܐ ܕܠܝܫ ܒܡܫܚܐ 9  ܘܡܐ ܕܢܚܬ ܛܠܐ ܥܠ ܡܫܪܝܬܐ ܒܠܠܝܐ ܢܚܬ ܥܠܘܗܝ ܡܢܢܐ 10  ܘܫܡܥ ܡܘܫܐ ܠܥܡܐ ܟܕ ܒܟܝܢ ܒܫܪܒܬܗܘܢ ܐܢܫ ܒܬܪܥ ܡܫܟܢܗ ܘܐܬܚܡܬ ܪܘܓܙܗ ܕܡܪܝܐ ܘܐܦ ܒܥܝܢܘܗܝ ܕܡܘܫܐ ܐܬܒܐܫ 11  ܘܐܡܪ ܡܘܫܐ ܠܡܪܝܐ ܡܪܝ ܠܡܢܐ ܐܒܐܫܬ ܠܥܒܕܟ ܘܠܡܢܐ ܠܐ ܐܫܟܚܬ ܪܚܡܐ ܒܥܝܢܝܟ ܕܐܪܡܝܬܝܗܝ ܥܠܝ ܟܘܠܗ ܛܥܢܗ ܕܥܡܐ ܗܢܐ 12  ܕܠܡܐ ܐܢܐ ܒܛܢܬܗ ܠܗܢܐ ܟܘܠܗ ܥܡܐ ܐܘ ܕܠܡܐ ܐܢܐ ܐܝܠܕܬܗ ܕܐܡܪ ܐܢܬ ܠܝ ܫܩܠܝܗܝ ܒܥܘܒܟ ܐܝܟ ܕܡܫܩܠ ܡܪܒܝܢܐ ܠܝܠܘܕܐ ܠܐܪܥܐ ܕܝܡܝܬ ܠܐܒܗܝܗܘܢ 13  ܐܝܡܟܐ ܠܝ ܒܣܪܐ ܕܐܬܠ ܠܗܢܐ ܟܠܗ ܥܡܐ ܕܒܟܝܢ ܥܠܝ ܘܐܡܪܝܢ ܗܒ ܠܢ ܒܣܪܐ ܢܐܟܘܠ 14  ܠܐ ܡܫܟܚ ܐܢܐ ܕܐܣܝܒܪ ܒܠܚܘܕܝ ܠܗܢܐ ܟܠܗ ܥܡܐ ܡܛܠ ܕܥܫܝܢ ܗܘ ܡܢܝ 15  ܐܢ ܗܟܢܐ ܥܒܕ ܐܢܬ ܠܝ ܩܛܘܠܝܢܝ ܡܩܛܠ ܐܢ ܐܫܟܚܬ ܪܚܡܐ ܒܥܝܢܝܟ ܘܠܐ ܐܚܙܐ ܒܒܝܫܬܝ 16  ܘܐܡܪ ܡܪܝܐ ܠܡܘܫܐ ܟܢܫ ܠܝ ܫܒܥܝܢ ܓܒܪܝܢ ܡܢ ܣܒܐ ܕܐܝܣܪܝܠ ܐܝܠܝܢ ܕܝܕܥ ܐܢܬ ܕܗܢܘܢ ܐܢܘܢ ܪܫܘܗܝ ܕܥܡܐ ܘܣܦܪܘܗܝ ܘܕܒܪ ܐܢܘܢ ܠܡܫܟܢ ܙܒܢܐ 

18  ܕܬܐܟܠܘܢ ܒܣܪܐ ܡܛܠ ܕܒܟܝܬܘܢ ܩܕܡ ܡܪܝܐ ܘܐܡܪܬܘܢ ܡܢ ܕܝܢ ܐܘܟܠܢ ܒܣܪܐ ܡܛܠ ܕܛܒ ܗܘܐ ܠܢ ܒܡܨܪܝܢ ܘܢܬܠ ܠܟܘܢ ܡܪܝܐ ܒܣܪܐ ܕܬܐܟܠܘܢ 19  ܠܐ ܚܕ ܝܘܡ ܬܐܟܠܘܢܗ ܘܠܐ ܬܪܝܢ ܝܘܡܝܢ ܘܠܐ ܚܡܫܐ ܝܘܡܝܢ ܘܐܦ ܠܐ ܥܣܪܐ ܝܘܡܝܢ ܘܠܐ ܥܣܪܐ ܝܘܡܝܢ 20  ܥܕܡܐ ܠܝܪܚ ܝܘܡܝܢ ܬܐܟܠܘܢܗ ܥܕܡܐ ܕܢܦܘܩ ܡܢ ܢܚܝܪܝܟܘܢ ܘܬܗܘܐ ܠܟܘܢ ܐܦܬܪܐ ܥܠ ܕܐܣܠܝܬܘܢ ܠܡܪܝܐ ܕܒܟܘܢ ܘܒܟܝܬܘܢ ܩܕܡ ܡܪܝܐ ܘܐܡܪܬܘܢ ܠܡܢܐ ܓܝܪ ܢܦܩܢ ܡܢ ܡܨܪܝܢ 21  ܘܐܡܪ ܡܘܫܐ ܩܕܡ ܡܪܝܐ ܫܬܡܐܐ ܐܠܦܝܢ ܓܒܪܐ ܪܓܠܝܐ ܥܡܐ ܕܐܢܐ ܒܝܢܬܗܘܢ ܘܐܢܬ ܐܡܪܬ ܕܒܣܪܐ ܐܬܠ ܠܗܘܢ ܘܢܐܟܠܘܢ ܝܪܚ ܝܘܡܝܢ 22  ܐܢ ܥܢܐ ܘܬܘܪܐ ܡܬܢܟܣܝܢ ܠܗܘܢ ܡܢܐ ܥܒܕܝܢ ܠܗܘܢ ܘܐܢ ܟܠܗܘܢ ܢܘܢܐ ܕܝܡܐ ܡܬܬܨܝܕܝܢ ܠܗܘܢ ܠܐܝܟܐ ܡܡܠܝܢ ܠܗܘܢ 23  ܘܐܡܪ ܡܪܝܐ ܠܡܘܫܐ ܐܝܕܗ ܕܡܪܝܐ ܡܡܠܝܐ ܗܫܐ ܬܚܙܐ ܐܢ ܗܘܝܐ ܡܠܬܝ ܐܘ ܠܐ 24  ܘܢܦܩ ܡܘܫܐ ܘܐܡܪ ܠܥܡܐ ܦܬܓܡܘܗܝ ܕܡܪܝܐ ܘܟܢܫ ܫܒܥܝܢ ܓܒܪܝܢ ܡܢ ܣܒܐ ܕܥܡܐ ܘܐܩܝܡ ܐܢܘܢ ܚܕܪܘܗܝ ܕܡܫܟܢܐ 25  ܘܢܚܬ ܡܪܝܐ ܒܥܢܢܐ ܘܡܠܠ ܥܡܗ ܘܒܨܪ ܡܢ ܪܘܚܐ ܕܥܠܘܗܝ ܘܝܗܒ ܥܠ ܫܒܥܝܢ ܓܒܪܝܢ ܣܒܐ ܘܟܕ ܫܪܬ ܥܠܝܗܘܢ ܪܘܚܐ ܐܬܢܒܝܘ ܘܠܐ ܐܘܣܦܘ 26  ܘܐܫܬܚܪܘ ܬܪܝܢ ܓܒܪܝܢ ܒܡܫܪܝܬܐ ܫܡܗ ܕܚܕ ܐܠܕܕ ܘܫܡܗ ܕܐܚܪܢܐ ܡܝܕܕ ܘܫܪܬ ܥܠܝܗܘܢ ܪܘܚܐ ܘܐܦ ܗܢܘܢ ܟܬܝܒܝܢ ܗܘܘ ܘܠܐ ܐܬܘ ܠܡܫܟܢܐ ܘܐܬܢܒܝܘ ܒܡܫܪܝܬܐ 27  ܘܪܗܛ ܥܠܝܡܐ ܘܚܘܝ ܠܡܘܫܐ ܘܐܡܪ ܠܗ ܐܠܕܕ ܘܡܝܕܕ ܗܐ ܡܬܢܒܝܢ ܒܡܫܪܝܬܐ 28  ܘܥܢܐ ܗܘܫܥ ܒܪܢܘܢ ܡܫܡܫܢܗ ܕܡܘܫܐ ܡܢ ܛܠܝܘܬܗ ܘܐܡܪ ܠܗ ܡܪܝ ܡܘܫܐ ܟܠܝ ܐܢܘܢ 29  ܐܡܪ ܠܗ ܡܘܫܐ ܠܐ ܬܛܢܢܝ ܡܢ ܕܝܢ ܥܒܕ ܟܠܗ ܥܡܗ ܕܡܪܝܐ ܢܒܝܐ ܡܛܠ ܕܝܗܒ ܡܪܝܐ ܪܘܚܗ ܥܠܝܗܘܢ 30  ܘܥܠ ܡܘܫܐ ܠܡܫܪܝܬܐ ܗܘ ܘܣܒܐ ܕܐܝܣܪܝܠ 31  ܘܪܘܚܐ ܫܩܠܬ ܡܢ ܩܕܡ ܡܪܝܐ ܘܐܣܩܬ ܣܠܘܝ ܡܢ ܝܡܐ ܘܐܪܡܝܬ ܥܠ ܡܫܪܝܬܐ ܡܪܕܐ ܝܘܡܐ ܠܟܐ ܘܡܪܕܐ ܝܘܡܐ ܠܟܐ ܚܕܪܝܗ ܕܡܫܪܝܬܐ ܘܐܝܟ ܬܪܬܝܢ ܐܡܝܢ ܥܠ ܐܦܝ ܐܪܥܐ 32  ܘܩܡ ܥܡܐ ܟܠܗ ܐܝܡܡܐ ܗܘ ܘܟܠܗ ܠܠܝܐ ܘܟܠܗ ܐܝܡܡܐ ܕܒܬܪܗ ܘܟܢܫܘܗ ܠܣܠܘܝ ܐܝܢܐ ܕܐܙܥܪ ܟܢܫ ܥܣܪܐ ܟܪܘܢ ܘܫܛܚܘ ܠܗܘܢ ܡܫܛܚܐ ܚܕܪܝܗ ܕܡܫܪܝܬܐ 33  ܒܣܪܐ ܥܕܟܝܠ ܒܝܬ ܫܢܝܗܘܢ ܘܥܕܠܐ ܥܒܪ ܬܩܦ ܪܘܓܙܗ ܕܡܪܝܐ ܥܠ ܥܡܐ ܘܡܚܐ ܡܪܝܐ ܠܥܡܐ ܡܚܘܬܐ ܕܛܒ ܪܒܐ 34  ܘܩܪܐ ܫܡܗ ܕܐܬܪܐ ܗܘ ܩܒܪܐ ܕܪܓܬܐ ܡܛܠ ܕܬܡܢ ܩܒܪܘ ܠܥܡܐ ܕܪܓܘ ܪܓܬܐ 35  ܘܡܢ ܩܒܪܐ ܕܪܓܬܐ ܫܩܠܘ ܥܡܐ ܠܚܨܪܘܬ ܘܗܘܘ ܒܚܨܪܘܬ 

1  ܘܡܠܠܬ ܡܪܝܡ ܘܐܗܪܘܢ ܒܡܘܫܐ ܥܠ ܨܒܘܬܐ ܕܐܢܬܬܐ ܟܘܫܝܬܐ ܕܢܣܒ ܡܛܠ ܕܐܢܬܬܐ ܟܘܫܝܬܐ ܢܣܒ 2  ܘܐܡܪܝܢ ܕܠܡܐ ܥܡ ܡܘܫܐ ܗܘ ܒܠܚܘܕ ܡܠܠ ܡܪܝܐ ܗܐ ܐܦ ܥܡܢ ܡܠܠ ܘܫܡܥ ܡܪܝܐ 3  ܘܓܒܪܐ ܡܘܫܐ ܡܟܝܟ ܗܘܐ ܛܒ ܡܢ ܟܠܗܘܢ ܒܢܝ ܐܢܫܐ ܕܥܠ ܐܪܥܐ 4  ܘܐܡܪ ܡܪܝܐ ܡܢ ܫܠܝܐ ܠܡܘܫܐ ܘܠܐܗܪܘܢ ܘܠܡܪܝܡ ܠܡܪܝܡ ܘܠܡܪܝܡ ܦܘܩܘ ܬܠܬܝܟܘܢ ܠܡܫܟܢ ܙܒܢܐ 5  ܘܩܪܐ ܠܐܗܪܘܢ ܘܠܡܪܝܡ ܘܢܦܩܘ ܬܪܝܗܘܢ 6  ܘܐܡܪ ܠܗܘܢ ܡܪܝܐ ܫܡܥܘ ܗܫܐ ܦܬܓܡܝ ܐܢ ܬܗܘܐ ܢܒܝܘܬܟܘܢ ܐܢܐ ܡܪܝܐ ܒܚܙܘܐ ܡܬܓܠܐ ܐܢܐ ܥܠܝܟܘܢ ܘܒܚܠܡܐ ܡܡܠܠ ܐܢܐ ܥܡܟܘܢ7  ܠܐ ܗܘܐ ܗܟܢܐ ܥܒܕܝ ܡܘܫܐ ܐܠܐ ܒܟܠܗ ܒܝܬܝ ܡܗܝܡܢ ܗܘ 8  ܡܢ ܦܘܡ ܠܦܘܡ ܡܡܠܠ ܐܢܐ ܥܡܗ ܒܚܙܘܐ ܘܠܐ ܒܕܡܘܬܐ ܘܫܘܒܚܗ ܕܡܪܝܐ ܚܙܐ ܡܛܠ ܡܢܐ ܠܐ ܕܚܠܬܘܢ ܠܡܡܠܠܘ ܒܥܒܕܝ ܡܘܫܐ 9  ܘܐܬܚܡܬ ܪܘܓܙܗ ܕܡܪܝܐ ܥܠܝܗܘܢ ܘܐܙܠ 10  ܘܥܢܢܐ ܦܪܩܬ ܡܢ ܡܫܟܢܐ ܘܗܐ ܡܪܝܡ ܓܪܒܬ ܐܝܟ ܬܠܓܐ ܘܐܬܦܢܝ ܐܗܪܘܢ ܠܘܬ ܡܪܝܡ ܘܚܙܐ ܕܓܪܒܬ 11  ܘܐܡܪ ܐܗܪܘܢ ܠܡܘܫܐ ܒܥܐ ܐܢܐ ܡܢܟ ܡܪܝ ܠܐ ܬܚܫܘܒ ܥܠܝܢ ܚܛܗܐ ܥܠ ܕܐܣܟܠܢ ܘܥܠ ܕܚܛܝܢ 12  ܘܠܐ ܢܗܘܐ ܐܝܟ ܡܝܬܐ ܕܢܦܩ ܡܢ ܟܪܣܐ ܕܐܡܗ ܘܐܟܝܠ ܦܠܓܗ ܕܒܣܪܗ 13  ܘܓܥܐ ܡܘܫܐ ܠܘܬ ܡܪܝܐ ܘܐܡܪ ܒܒܥܘ ܐܠܗܐ ܐܣܗ 14  ܘܐܡܪ ܡܪܝܐ ܠܡܘܫܐ ܐܠܘ ܐܒܘܗ ܡܪܩ ܪܩ ܒܐܦܝܗ ܘܠܐ ܗܘܐ ܠܗ ܕܬܒܗܬ ܫܒܥܐ ܝܘܡܝܢ ܬܬܒ ܫܒܥܐ ܝܘܡܝܢ ܠܒܪ ܡܢ ܡܫܪܝܬܐ ܘܗܝܕܝܢ ܬܥܘܠ 15  ܘܝܬܒܬ ܡܪܝܡ ܠܒܪ ܡܢ ܡܫܪܝܬܐ ܫܒܥܐ ܝܘܡܝܢ ܘܥܡܐ ܠܐ ܫܩܠܘ ܥܕܡܐ ܕܥܠܬ ܡܪܝܡ 16  ܘܗܝܕܝܢ ܫܩܠܘ ܥܡܐ ܡܢ ܚܨܪܘܬ ܘܫܪܘ ܒܡܕܒܪܐ ܕܦܪܢ 

1  ܘܡܠܠ ܡܪܝܐ ܥܡ ܡܘܫܐ ܘܐܡܪ ܠܗ 2  ܫܕܪ ܓܒܪܐ ܢܓܫܘܢ ܐܪܥܐ ܕܟܢܥܢ ܕܝܗܒ ܐܢܐ ܠܒܢܝ ܐܝܣܪܝܠ ܚܕ ܓܒܪܐ ܡܢ ܫܒܛܐ ܕܐܒܗܘܗܝ ܫܕܪ ܟܠ ܪܫܐ ܕܐܝܬ ܒܗܘܢ 3  ܘܫܕܪ ܐܢܘܢ ܡܘܫܐ ܡܢ ܡܕܒܪܐ ܕܦܪܢ ܒܡܠܬ ܦܘܡܗ ܕܡܪܝܐ ܟܠܗܘܢ ܓܒܪܐ ܪܫܐ ܐܢܘܢ ܕܐܝܣܪܝܠ 4  ܘܗܠܝܢ ܫܡܗܝܗܘܢ ܡܢ ܫܒܛܐ ܕܪܘܒܝܠ ܫܡܘܥ ܒܪ ܙܟܘܪ 5  ܡܢ ܫܒܛܐ ܕܫܡܥܘܢ ܫܦܛ ܒܪ ܚܕܝ 6  ܡܢ ܫܒܛܐ ܕܝܗܘܕܐ ܟܠܒ ܒܪ ܝܘܦܢܐ 7  ܡܢ ܫܒܛܐ ܕܐܝܣܟܪ ܢܓܐܝܠ ܒܪ ܝܘܣܦ 8  ܡܢ ܫܒܛܐ ܕܐܦܪܝܡ ܗܘܫܥ ܒܪܢܘܢ 9  ܡܢ ܫܒܛܐ ܕܒܢܝܡܝܢ ܦܠܛܝ ܒܪ ܕܦܘ 10  ܡܢ ܫܒܛܐ ܕܙܒܘܠܘܢ ܓܕܝ ܒܪ ܣܘܪܝ 11  ܡܢ ܫܒܛܐ ܕܝܘܣܦ ܡܢ ܫܒܛܐ ܕܡܢܫܐ ܓܕܝ ܒܪ ܣܘܣܝ 12  ܡܢ ܫܒܛܐ ܕܕܢ ܓܡܠܝܐܝܠ ܒܪ ܓܡܠܝ 13  ܡܢ ܫܒܛܐ ܕܐܫܝܪ ܣܬܘܪ ܒܪ ܡܠܟܝܠ 14  ܡܢ ܫܒܛܐ ܕܢܦܬܠܝ ܢܚܒܝ ܒܪ ܘܦܣܝ 15  ܡܢ ܫܒܛܐ ܕܓܕ ܓܘܐܝܠ ܒܪ ܡܟܝܪ 16  ܗܠܝܢ ܫܡܗܐ ܕܓܒܪܐ ܕܫܕܪ ܡܘܫܐ ܠܡܓܫ ܐܪܥܐ ܘܩܪܐ ܡܘܫܐ ܠܗܘܫܥ ܒܪܢܘܢ ܝܫܘܥ 17  ܘܫܕܪ ܐܢܘܢ ܡܘܫܐ ܠܡܓܫ ܐܪܥܐ ܕܟܢܥܢ ܘܐܡܪ ܠܗܘܢ ܣܩܘ ܗܟܢܐ ܠܬܝܡܢܐ ܘܣܩܘ ܠܛܘܪܐ 18  ܘܚܙܘ ܠܐܪܥܐ ܡܢܐ ܗܝ ܘܠܥܡܐ ܕܝܬܒܝܢ ܒܗ ܐܢ ܥܫܝܢ ܗܘ ܐܘ ܚܠܫ ܐܘ ܙܥܘܪ ܗܘ ܐܘ ܣܓܝ 19  ܘܡܢܐ ܗܝ ܐܪܥܐ ܕܝܬܒܝܢ ܒܗ 20  ܐܢ ܫܡܝܢܐ ܗܝ ܐܘ ܐܝܬ ܒܗ ܐܝܠܢܐ ܐܘ ܠܐ ܘܐܬܚܝܠܘ ܘܣܒܘ ܡܢ ܦܐܪܐ ܕܐܪܥܐ ܘܝܘܡܬܐ ܝܘܡܝ ܒܟܪܐ ܕܥܢܒܐ 21  ܘܣܠܩܘ ܘܓܫܘܗ ܠܐܪܥܐ ܡܢ ܡܕܒܪܐ ܕܨܝܢ ܘܥܕܡܐ ܠܪܚܘܒ ܕܒܡܥܠܢܐ ܕܚܡܬ 22  ܘܣܠܩܘ ܠܬܝܡܢܐ ܘܐܬܘ ܥܕܡܐ ܠܚܒܪܘܢ ܘܬܡܢ ܗܘܘ ܐܚܝܡܢ ܘܫܝܫܝ ܘܬܘܠܡܝ ܒܢܝ ܓܢܒܪܐ ܘܚܒܪܘܢ ܫܒܥ ܫܢܝܢ ܐܬܒܢܝܬ ܩܕܡ ܨܥܢ ܕܒܡܨܪܝܢ 23  ܘܐܬܘ ܥܕܡܐ ܠܢܚܠܐ ܕܣܓܘܠܐ ܘܦܣܩܘ ܡܢ ܬܡܢ ܫܒܘܩܐ ܘܣܓܘܠܐ ܚܕ ܕܥܢܒܐ ܘܫܩܠܘܗܝ ܒܩܘܦܐ ܒܝܬ ܬܪܝܢ ܘܡܢ ܪܘܡܢܐ ܘܡܢ ܬܐܢܐ 24  ܘܠܐܬܪܐ ܗܘ ܩܪܘ ܢܚܠܐ ܕܣܓܘܠܐ ܡܛܠ ܣܓܘܠܐ ܕܩܛܦܘ ܡܢ ܬܡܢ ܒܢܝ ܐܝܣܪܝܠ 25  ܘܗܦܟܘ ܡܢ ܓܫܬܗ ܕܐܪܥܐ ܒܬܪ ܐܪܒܥܝܢ ܝܘܡܝܢ 26  ܘܐܬܘ ܠܘܬ ܡܘܫܐ ܘܠܘܬ ܐܗܪܘܢ ܘܠܘܬ ܟܠܗ ܟܢܘܫܬܐ ܕܒܢܝ ܐܝܣܪܝܠ ܠܡܕܒܪܐ ܕܦܪܢ ܠܪܩܡ ܘܐܬܝܒܘܗܝ ܦܬܓܡܐ ܠܗ ܘܠܟܠܗ ܟܢܘܫܬܐ ܘܚܘܝܘ ܐܢܘܢ ܦܐܪܐ ܕܐܪܥܐ 27  ܘܐܫܬܥܝܘ ܠܗ ܘܐܡܪܘ ܐܙܠܢ ܠܐܪܥܐ ܕܫܕܪܬܢ ܘܡܪܕܝܐ ܚܠܒܐ ܘܕܒܫܐ ܘܗܠܝܢ ܦܐܪܝܗ 28  ܒܪܡ ܕܝܢ ܥܫܝܢ ܥܡܐ ܕܝܬܒܝܢ ܒܐܪܥܐ ܘܩܘܪܝܐ ܥܫܝܢܢ ܘܛܒ ܪܘܪܒܢ ܘܐܦ ܒܢܝ ܓܢܒܪܐ ܚܙܝܢ ܬܡܢ 29  ܥܡܠܝܩ ܝܬܒ ܒܐܪܥܐ ܕܬܝܡܢܐ ܘܚܬܝܐ ܘܝܒܘܣܝܐ ܘܐܡܘܪܝܐ ܝܬܒܝܢ ܒܛܘܪܐ ܘܟܢܥܢܝܐ ܝܬܒܝܢ ܥܠ ܝܕ ܝܡܐ ܘܥܠ ܝܕ ܝܘܪܕܢܢ 30  ܘܫܬܩ ܟܠܒ ܥܡܐ ܡܢ ܡܘܫܐ ܘܐܡܪ ܡܣܩ ܢܣܩ ܘܢܐܪܬܝܗ ܡܛܠ ܕܡܨܝܢܢ ܚܝܠܗ 31  ܘܓܒܪܐ ܕܣܠܩܘ ܥܡܗ ܐܡܪܝܢ ܠܐ ܡܫܟܚܝܢܢ ܠܡܣܩ ܥܠ ܥܡܐ ܡܛܠ ܕܥܫܝܢ ܗܘ ܡܢܢ 32  ܘܐܦܩܘ ܛܒܗ ܕܐܪܥܐ ܗܢܘܢ ܕܓܫܘܗ ܠܒܢܝ ܐܝܣܪܝܠ ܘܐܡܪܘ ܠܗܘܢ ܐܪܥܐ ܕܥܒܪܢ ܒܗ ܘܓܫܢܗ ܐܪܥܐ ܐܟܠܬ ܥܡܘܪܝܗ ܗܝ ܘܟܠ ܥܡܐ ܕܚܙܝܢ ܒܓܘܗ ܓܒܪܐ ܐܢܘܢ ܕܡܫܘܚܬܐ 33  ܘܬܡܢ ܚܙܝܢ ܓܢܒܪܐ ܒܢܝ ܓܢܒܪܐ ܕܡܢ ܓܢܒܪܐ ܘܗܘܝܢ ܒܥܝܢܝܗܘܢ ܐܝܟ ܩܡܨܐ ܗܟܢܐ ܗܘܝܢ ܒܥܝܢܝܗܘܢ 

1  ܘܐܪܝܒܬ ܟܘܠܗ ܟܢܘܫܬܐ ܘܐܪܝܡܘ ܩܠܗܘܢ ܒܒܟܬܐ ܘܒܟܐ ܥܡܐ ܒܠܠܝܐ ܗܘ 2  ܘܪܛܢܘ ܥܠ ܡܘܫܐ ܘܥܠ ܐܗܪܘܢ ܟܠܗܘܢ ܒܢܝ ܐܝܣܪܝܠ ܘܐܡܪܘ ܠܗܘܢ ܟܠܗ ܟܢܘܫܬܐ ܐܫܬܘܦ ܕܝܢ ܡܝܬܢ ܒܐܪܥܐ ܕܡܨܪܝܢ ܐܘ ܒܡܕܒܪܐ ܗܢܐ ܐܫܬܘܦ ܕܝܢ ܡܝܬܢ 3  ܠܡܢܐ ܡܥܠ ܠܢ ܡܪܝܐ ܠܐܪܥܐ ܗܕܐ ܕܢܦܠ ܒܚܪܒܐ ܘܢܫܝܢ ܘܝܩܪܬܢ ܢܗܘܝܢ ܠܒܙܬܐ ܦܩܚ ܗܘܐ ܠܢ ܟܕ ܝܬܒܝܢ ܗܘܝܢ ܒܡܨܪܝܢ 4  ܘܐܡܪܘ ܓܒܪ ܠܐܚܘܗܝ ܬܘ ܢܥܒܕ ܠܢ ܪܫܐ ܘܢܗܦܘܟ ܠܡܨܪܝܢ 5  ܘܢܦܠܘ ܡܘܫܐ ܘܐܗܪܘܢ ܥܠ ܐܦܝܗܘܢ ܩܕܡ ܟܠܗ ܟܢܫܐ ܕܟܢܘܫܬܐ ܕܒܢܝ ܐܝܣܪܝܠ 6  ܘܝܫܘܥ ܒܪܢܘܢ ܘܟܠܒ ܒܪ ܝܘܦܢܐ ܡܢ ܓܫܘܫܐ ܕܐܪܥܐ ܨܪܝܘ ܢܚܬܝܗܘܢ 7  ܘܐܡܪܘ ܠܟܠܗ ܟܢܘܫܬܐ ܕܒܢܝ ܐܝܣܪܝܠ ܐܪܥܐ ܕܥܒܪܢ ܒܗ ܠܡܓܫܗ ܛܒܐ ܗܝ ܐܪܥܐ ܛܒ 8  ܐܢ ܨܒܐ ܒܢ ܡܪܝܐ ܘܡܥܠ ܠܢ ܠܐܪܥܐ ܗܕܐ ܘܝܗܒ ܠܗ ܠܢ ܐܪܥܐ ܗܝ ܕܡܪܕܝܐ ܚܠܒܐ ܘܕܒܫܐ 9  ܒܠܚܘܕ ܥܠ ܡܪܝܐ ܠܐ ܬܡܪܕܘܢ ܘܐܢܬܘܢ ܠܐ ܬܕܚܠܘܢ ܡܢ ܥܡܐ ܕܐܪܥܐ ܡܛܠ ܕܠܚܡܢ ܐܢܘܢ ܥܒܪ ܠܗ ܓܝܪ ܥܘܫܢܗܘܢ ܡܢܗܘܢ ܘܡܪܝܐ ܥܡܢ ܗܘ ܠܐ ܬܕܚܠܘܢ ܡܢܗܘܢ 10  ܘܐܡܪܘ ܟܘܠܗ ܟܢܘܫܬܐ ܠܡܪܓܡ ܐܢܘܢ ܒܟܐܦܐ ܘܫܘܒܚܗ ܕܡܪܝܐ ܐܬܓܠܝ ܒܥܢܢܐ ܒܡܫܟܢ ܙܒܢܐ 16  ܡܛܠ ܕܠܐ ܐܫܟܚ ܡܪܝܐ ܕܢܥܠܝܘܗܝ ܠܥܡܐ ܠܐܪܥܐ ܕܝܡܐ ܠܗܘܢ ܥܠ ܗܘ ܗܘ ܢܟܣ ܐܢܘܢ ܒܡܕܒܪܐ 17  ܘܗܫܐ ܢܐܪܒ ܚܝܠܟ ܡܪܝܐ ܐܝܟ ܕܡܠܠܬ ܘܐܡܪܬ 18  ܡܪܝܐ ܢܓܝܪܐ ܪܘܚܟ ܘܣܓܝܐܐ ܛܝܒܘܬܟ ܘܫܒܩ ܐܢܬ ܠܥܘܠܐ ܘܠܚܛܝܬܐ ܘܡܙܟܝܘ ܠܐ ܡܙܟܐ ܐܢܬ ܦܩܕ ܐܢܬ ܚܘܒܐ ܕܐܒܗܐ ܥܠ ܒܢܝܐ ܘܥܠ ܒܢܝ ܒܢܝܐ ܥܠ ܬܠܬܐ ܘܥܠ ܐܪܒܥܐ ܕܪܝܢ 19  ܫܒܘܩ ܗܫܐ ܠܥܘܠܗ ܕܥܡܐ ܗܢܐ ܐܝܟ ܣܘܓܐܐ ܕܛܝܒܘܬܟ ܘܐܝܟ ܕܫܒܩܬ ܠܗܘܢ ܡܢ ܡܨܪܝܢ ܘܥܕܡܐ ܠܗܫܐ 20  ܘܐܡܪ ܡܪܝܐ ܠܡܘܫܐ ܫܒܩܬ ܠܗܘܢ ܐܝܟ ܡܠܬܟ 21  ܒܪܡ ܕܝܢ ܚܝ ܐܢܐ ܘܐܬܡܠܝ ܫܘܒܚܗ ܕܡܪܝܐ ܒܐܪܥܐ ܟܠܗ 22  ܘܟܠܗܘܢ ܓܒܪܐ ܕܚܙܘ ܫܘܒܚܝ ܘܐܬܘܬܐ ܕܥܒܕܬ ܒܡܨܪܝܢ ܘܒܡܕܒܪܐ ܘܢܣܝܘܢܝ ܗܐ ܥܣܪ ܙܒܢܝܢ ܘܠܐ ܫܡܥܘ ܒܩܠܝ 23  ܐܢ ܢܚܙܘܢܗ ܠܐܪܥܐ ܕܐܝܡܝܬ ܠܐܒܗܝܗܘܢ ܟܠ ܡܪܓܙܢܝ ܠܐ ܢܚܙܘܢܗ 24  ܘܥܒܕܝ ܟܠܒ ܚܠܦ ܕܗܘܬ ܪܘܚܝ ܥܡܗ ܘܫܡܠܝ ܒܬܪܝ ܐܥܠܝܘܗܝ ܠܐܪܥܐ ܕܥܠ ܠܬܡܢ ܘܙܪܥܗ ܢܐܪܬܝܗ 25  ܘܥܡܠܩܝܐ ܘܟܢܥܢܝܐ ܝܬܒܝܢ ܒܛܘܪܐ ܡܚܪ ܐܬܦܢܘ ܘܫܩܘܠܘ ܠܟܘܢ ܠܡܕܒܪܐ ܠܐܘܪܚܐ ܕܝܡܐ ܕܣܘܦ 26  ܘܡܠܠ ܡܪܝܐ ܥܡ ܡܘܫܐ ܘܥܡ ܐܗܪܘܢ ܘܐܡܪ ܠܗܘܢ 27  ܥܕܡܐ ܠܐܡܬܝ ܟܢܘܫܬܐ ܗܕܐ ܒܝܫܬܐ ܪܛܢܝܢ ܩܕܡܝ ܪܛܢܐ ܕܪܛܢܝܢ ܩܕܡܝ ܒܢܝ ܐܝܣܪܝܠ ܫܡܥܬ 28  ܐܡܪ ܠܗܘܢ ܚܝ ܐܢܐ ܐܡܪ ܡܪܝܐ ܐܠܐ ܐܝܟ ܕܐܡܪܬܘܢ ܩܕܡܝ ܗܟܢܐ ܐܥܒܕ ܠܟܘܢ 29  ܒܡܕܒܪܐ ܗܢܐ ܢܦܠܢ ܫܠܕܝܟܘܢ ܘܟܠܗ ܡܢܝܢܟܘܢ ܘܟܠܗ ܚܘܫܒܢܟܘܢ ܡܢ ܒܪ ܥܣܪܝܢ ܫܢܝܢ ܘܠܥܠ ܥܠ ܕܪܛܢܬܘܢ ܥܠܝ 30  ܠܐ ܬܥܠܘܢ ܠܐܪܥܐ ܕܐܪܝܡܬ ܐܝܕܝ ܠܡܫܪܝܘܬܟܘܢ ܒܗ ܐܠܐ ܐܢ ܟܠܒ ܒܪ ܝܘܦܢܐ ܘܝܫܘܥ ܒܪܢܘܢ 31  ܘܝܩܪܬܟܘܢ ܕܐܡܪܬܘܢ ܠܒܙܬܐ ܬܗܘܐ ܘܒܢܝܟܘܢ ܕܠܐ ܝܕܥܘ ܝܘܡܢܐ ܛܒܬܐ ܘܒܝܫܬܐ ܗܢܘܢ ܢܥܠܘܢ ܠܐܪܥܐ ܘܐܝܬܐ ܐܢܘܢ ܘܢܕܥܘܢܗ ܠܐܪܥܐ ܕܐܣܠܝܬܘܢ 32  ܘܫܠܕܝܟܘܢ ܕܝܠܟܘܢ ܢܦܠܢ ܒܡܕܒܪܐ ܗܢܐ 33  ܘܒܢܝܟܘܢ ܢܗܘܘܢ ܪܥܝܢ ܒܡܕܒܪܐ ܗܢܐ ܐܪܒܥܝܢ ܫܢܝܢ ܘܢܩܒܠܘܢ ܙܢܝܘܬܟܘܢ ܥܕܡܐ ܕܢܣܘܦܢ ܫܠܕܝܟܘܢ ܒܡܕܒܪܐ ܗܢܐ 34  ܒܡܢܝܢܐ ܕܝܘܡܬܐ ܕܓܫܬܘܢܗ ܠܐܪܥܐ ܐܪܒܥܝܢ ܝܘܡܝܢ ܝܘܡܐ ܠܫܢܬܐ ܬܩܒܠܘܢ ܥܘܠܟܘܢ ܐܪܒܥܝܢ ܫܢܝܢ ܘܬܕܥܘܢ ܕܥܠ ܕܪܛܢܬܘܢ ܩܕܡܝ 35  ܐܢܐ ܡܪܝܐ ܐܡܪܬ ܕܗܟܢܐ ܐܥܒܕ ܠܗ ܠܟܠܗ ܟܢܘܫܬܐ ܗܕܐ ܒܝܫܬܐ ܕܐܬܘܥܕܬܘܢ ܩܕܡܝ ܒܡܕܒܪܐ ܗܢܐ ܢܣܘܦܘܢ ܘܬܡܢ ܢܡܘܬܘܢ 36  ܘܓܒܪܐ ܕܫܕܪ ܡܘܫܐ ܠܡܓܫ ܐܪܥܐ ܗܦܟܘ ܐܪܛܢܘ ܥܠܘܗܝ ܟܠܗ ܟܢܘܫܬܐ ܕܢܦܩܘܢ ܛܒܐ ܒܝܫܐ ܥܠ ܐܪܥܐ 37  ܘܡܝܬܘ ܓܒܪܐ ܕܐܦܩܘ ܛܒܐ ܒܝܫܐ ܥܠ ܐܪܥܐ ܒܡܘܬܢܐ ܕܡܢ ܫܠܝܐ ܩܕܡ ܡܪܝܐ 38  ܘܝܫܘܥ ܒܪܢܘܢ ܘܟܠܒ ܒܪ ܝܘܦܢܐ ܚܝܘ ܡܢ ܓܒܪܐ ܗܢܘܢ ܕܐܙܠܘ ܠܡܓܫ ܐܪܥܐ 39  ܘܐܡܪ ܡܘܫܐ ܦܬܓܡܐ ܗܠܝܢ ܠܟܠܗܘܢ ܒܢܝ ܐܝܣܪܝܠ ܘܝܬܒܘ ܥܡܐ ܒܐܒܠܐ ܪܒܐ 40  ܘܩܕܡܘ ܒܨܦܪܐ ܘܣܠܩܘ ܠܪܝܫ ܛܘܪܐ ܘܐܡܪܘ ܗܐ ܣܠܩܝܢܢ ܠܐܬܪܐ ܕܐܡܪ ܠܢ ܡܪܝܐ ܥܠ ܕܚܛܝܢ 41  ܘܐܡܪ ܠܗܘܢ ܡܘܫܐ ܠܡܢܐ ܥܒܪܬܘܢ ܥܠ ܡܠܬ ܦܘܡܗ ܕܡܪܝܐ ܡܛܠ ܗܢܐ ܠܐ ܡܣܩܝܢ ܐܢܬܘܢ ܠܪܝܫ 42  ܠܐ ܬܣܩܘܢ ܡܛܠ ܕܠܐ ܗܘܐ ܥܡܟܘܢ ܡܪܝܐ ܕܠܐ ܬܬܒܪܘܢ ܩܕܡ ܒܥܠܕܒܒܝܟܘܢ 43  ܡܛܠ ܕܟܢܥܢܝܐ ܘܥܡܠܩܝܐ ܐܝܬ ܬܡܢ ܩܕܡܝܟܘܢ ܘܬܦܠܘܢ ܒܚܪܒܐ ܥܠ ܕܗܦܟܬܘܢ ܡܢ ܒܬܪ ܡܪܝܐ ܘܠܐ ܢܗܘܐ ܡܪܝܐ ܥܡܟܘܢ 44  ܘܫܪܝܘ ܠܡܣܩ ܠܪܝܫ ܛܘܪܐ ܘܩܒܘܬܐ ܕܩܝܡܗ ܕܡܪܝܐ ܘܡܘܫܐ ܠܐ ܦܪܩܘ ܡܢ ܓܘ ܡܫܪܝܬܐ 45  ܘܢܚܬܘ ܥܡܠܩܝܐ ܘܟܢܥܢܝܐ ܕܝܬܒܝܢ ܒܛܘܪܐ ܗܘ ܘܚܪܒܘ ܐܢܘܢ ܘܪܕܦܘ ܐܢܘܢ ܥܕܡܐ ܠܚܪܡܐ 

1  ܘܡܠܠ ܡܪܝܐ ܥܡ ܡܘܫܐ ܘܐܡܪ ܠܗ 2  ܡܠܠ ܥܡ ܒܢܝ ܐܝܣܪܝܠ ܘܐܡܪ ܠܗܘܢ ܡܐ ܕܥܠܬܘܢ ܠܐܪܥܐ ܕܒܝܬ ܡܥܡܪܟܘܢ ܕܝܗܒ ܐܢܐ ܠܟܘܢ ܝܘܪܬܢܐ 3  ܩܪܒܘ ܩܘܪܒܢܐ ܠܡܪܝܐ ܥܠܬܐ ܐܘ ܕܒܚܐ ܦܪܘܫܘ ܢܕܪܐ ܐܘ ܦܘܪܫܢܐ ܐܘ ܒܥܕܥܐܕܝܟܘܢ ܘܥܒܕܘ ܪܝܚܐ ܕܢܝܚܐ ܠܡܪܝܐ ܡܢ ܬܘܪܐ ܘܡܢ ܥܢܐ 4  ܘܢܩܪܒ ܗܘ ܕܡܩܪܒ ܩܘܪܒܢܗ ܠܡܪܝܐ ܣܡܝܕܐ ܢܫܝܦܐ ܥܣܪܘܢܐ ܕܦܝܠ ܒܪܘܒܥܗ ܕܗܡܝܢܐ ܕܡܫܚܐ 5  ܘܚܡܪܐ ܠܢܘܩܝܐ ܪܘܒܥܗ ܕܗܡܝܢܐ ܩܪܒ ܥܠ ܥܠܬܐ ܐܘ ܠܕܒܚܐ ܕܐܡܪܐ ܚܕ 6  ܐܘ ܠܕܟܪܐ ܚܕ ܥܒܕܘ ܩܘܪܒܢܐ ܢܫܝܦܐ ܬܪܝܢ ܥܣܪܘܢܝܢ ܕܦܝܠܝܢ ܒܡܫܚܐ ܬܘܠܬܗ ܕܗܡܝܢܐ 7  ܘܚܡܪܐ ܠܢܘܩܝܐ ܬܘܠܬܗ ܕܗܡܝܢܐ ܩܪܒܘ ܪܝܚܐ ܕܣܘܬܐ ܠܡܪܝܐ 8  ܘܐܢ ܡܩܪܒ ܐܢܬ ܒܪ ܒܩܪܐ ܝܩܕܐ ܫܠܡܐ ܐܘ ܕܒܚܐ ܠܡܦܪܫ ܢܕܪܐ ܐܘ ܫܠܡܐ ܠܡܪܝܐ 9  ܩܪܒ ܥܠ ܒܪ ܒܩܪܐ ܩܘܪܒܢܐ ܢܫܝܦܐ ܬܠܬܐ ܥܣܪܘܢܝܢ ܕܦܝܠܝܢ ܒܡܫܚܐ ܦܠܓܗ ܕܗܡܝܢܐ 10  ܘܚܡܪܐ ܩܪܒ ܠܢܘܩܝܐ ܦܠܓܗ ܕܗܡܝܢܐ ܩܘܪܒܢܐ ܠܪܝܚܐ ܕܢܝܚܐ ܠܡܪܝܐ 11  ܗܟܢܐ ܥܒܕܘ ܠܬܘܪܐ ܚܕ ܘܠܕܟܪܐ ܚܕ ܐܘ ܠܐܡܪܐ ܡܢ ܐܡܪܐ ܐܘ ܡܢ ܥܙܐ 12  ܐܝܟ ܡܢܝܢܐ ܕܥܒܕܝܢ ܐܢܬܘܢ ܗܟܢܐ ܥܒܕܘ ܠܚܕ ܚܕ ܒܡܢܝܢܗܘܢ 13  ܟܠܗܘܢ ܕܒܝܬ ܐܝܣܪܝܠ ܢܥܒܕܘܢ ܘܢܩܪܒܘܢ ܩܘܪܒܢܐ ܠܪܝܚܐ ܕܣܘܬܐ ܠܡܪܝܐ 14  ܘܐܢ ܢܥܡܪ ܥܡܟܘܢ ܐܝܢܐ ܕܡܬܦܢܐ ܠܘܬܝ ܐܘ ܒܝܢܬܟܘܢ ܠܕܪܝܟܘܢ ܘܢܥܒܕ ܩܘܪܒܢܐ ܕܪܝܚܐ ܕܣܘܬܐ ܠܡܪܝܐ ܐܝܟ ܕܥܒܕܝܢ ܐܢܬܘܢ ܗܟܢܐ ܢܥܒܕ 15  ܢܡܘܣܐ ܚܕ ܢܗܘܐ ܠܟܘܢ ܘܠܐܝܢܐ ܕܡܬܦܢܐ ܠܘܬܝ ܕܥܡܪ ܥܡܟܘܢ ܢܡܘܣܐ ܠܥܠܡ ܠܕܪܟܘܢ ܐܝܢܐ ܕܡܬܦܢܐ ܠܘܬܝ ܐܟܘܬܟܘܢ ܢܗܘܐ ܩܕܡ ܡܪܝܐ 16  ܢܡܘܣܐ ܚܕ ܘܕܝܢܐ ܚܕ ܢܗܘܐ ܠܟܘܢ ܘܠܐܝܠܝܢ ܕܡܬܦܢܝܢ ܠܘܬܝ ܕܥܡܪܝܢ ܥܡܟܘܢ 17  ܘܡܠܠ ܡܪܝܐ ܥܡ ܡܘܫܐ ܘܐܡܪ ܠܗ 18  ܡܠܠ ܥܡ ܒܢܝ ܐܝܣܪܝܠ ܘܐܡܪ ܠܗܘܢ ܡܐ ܕܥܠܬܘܢ ܠܐܪܥܐ ܕܡܥܠ ܐܢܐ ܠܟܘܢ ܠܬܡܢ 19  ܡܐ ܕܐܟܠܝܢ ܐܢܬܘܢ ܡܢ ܠܚܡܐ ܕܐܪܥܐ ܦܪܘܫܘ ܦܘܪܫܢܐ ܠܡܪܝܐ 20  ܡܢ ܪܝܫ ܐܨܘܬܟܘܢ ܚܚܘܪܬܐ ܦܪܘܫܘ ܦܘܪܫܢܐ ܠܡܪܝܐ ܐܝܟ ܦܘܪܫܢܐ ܕܐܕܪܐ ܗܟܢܐ ܦܘܪܫܘܗ 21  ܪܝܫ ܐܨܘܬܟܘܢ ܗܒܘ ܦܘܪܫܢܐ ܠܡܪܝܐ ܠܕܪܝܟܘܢ 22  ܘܐܢ ܬܛܥܘܢ ܘܠܐ ܬܥܒܕܘܢ ܗܠܝܢ ܟܠܗܘܢ ܦܘܩܕܢܐ ܕܡܠܠ ܡܪܝܐ ܥܡ ܡܘܫܐ 23  ܟܠܡܕܡ ܕܦܩܕ ܡܪܝܐ ܠܘܬܟܘܢ ܒܐܝܕܐ ܕܡܘܫܐ ܡܢ ܝܘܡܐ ܕܦܩܕ ܡܪܝܐ ܘܠܗܠ ܠܕܪܝܟܘܢ 24  ܘܐܢ ܡܢ ܩܕܡ ܥܝܢܝܗ ܕܟܢܘܫܬܐ ܐܬܥܒܕܬ ܛܘܥܝܝ ܢܩܪܒܘܢ ܟܠܗ ܟܢܘܫܬܐ ܬܘܪܐ ܚܕ ܒܪ ܒܩܪܐ ܠܥܠܬܐ ܠܪܝܚܐ ܕܣܘܬܐ ܠܡܪܝܐ ܘܣܡܝܕܗ ܘܢܘܩܝܗ ܐܝܟ ܙܕܩܗ ܘܨܦܪܝܐ ܚܕ ܕܥܙܐ ܠܚܛܗܐ 25  ܘܢܚܣܐ ܟܗܢܐ ܥܠ ܟܠܗ ܟܢܘܫܬܐ ܕܒܢܝ ܐܝܣܪܝܠ ܘܢܫܬܒܩ ܠܗܘܢ ܡܛܠ ܕܛܘܥܝܝ ܗܝ ܘܗܢܘܢ ܐܝܬܝܘ ܩܘܪܒܢܝܗܘܢ ܩܘܪܒܢܐ ܠܡܪܝܐ ܘܕܚܠܦ ܚܛܗܝܗܘܢ ܩܘܪܒܢܐ ܠܡܪܝܐ ܥܠ ܣܟܠܘܬܗܘܢ 26  ܘܢܫܬܒܩ ܠܗܘܢ ܠܟܠܗ ܟܢܘܫܬܐ ܕܒܢܝ ܐܝܣܪܝܠ ܘܠܐܝܠܝܢ ܕܡܬܦܢܝܢ ܠܘܬܝ ܕܥܡܪܝܢ ܒܐܝܣܪܝܠ ܡܛܠ ܕܕܟܠܗ ܗܝ ܥܡܐ ܛܘܥܝܝ 27  ܘܐܢ ܢܦܫܐ ܚܕܐ ܬܚܛܐ ܒܛܘܥܝܝ ܬܩܪܒ ܥܙܐ ܒܪܬ ܫܢܬܐ ܚܠܦ ܚܛܗܐ 28  ܘܢܚܣܐ ܟܗܢܐ ܥܠ ܢܦܫܐ ܕܚܛܬ ܒܚܛܗܐ ܕܛܘܥܝܝ ܩܕܡ ܡܪܝܐ ܘܢܬܚܣܐ ܥܠܘܗܝ ܘܢܫܬܒܩ ܠܗ 29  ܘܠܒܢܝ ܐܝܣܪܝܠ ܘܠܐܝܠܝܢ ܕܡܬܦܢܝܢ ܠܘܬܝ ܕܥܡܪܝܢ ܒܝܢܬܟܘܢ ܢܡܘܣܐ ܚܕ ܢܗܘܐ ܠܟܘܢ ܠܡܢ ܕܥܒܕ ܒܛܘܥܝܝ 30  ܘܢܦܫܐ ܕܬܥܒܕ ܒܐܝܕܐ ܪܡܬܐ ܡܢܟܘܢ ܘܡܢ ܐܝܠܝܢ ܕܡܬܦܢܝܢ ܠܘܬܝ ܩܕܡ ܡܪܝܐ ܓܕܦ ܬܐܒܕ ܢܦܫܐ ܗܝ ܡܢ ܥܡܗ 31  ܡܛܠ ܕܫܛ ܦܬܓܡܘܗܝ ܕܡܪܝܐ ܘܠܦܘܩܕܢܘܗܝ ܒܛܠ ܬܐܒܕ ܢܦܫܐ ܗܝ ܘܥܘܠܗ ܥܠܝܗ 32  ܘܗܘܘ ܒܢܝ ܐܝܣܪܝܠ ܒܡܕܒܪܐ ܘܐܫܟܚܘ ܓܒܪܐ ܚܕ ܟܕ ܠܩܛ ܩܝܣܐ ܒܝܘܡܐ ܕܫܒܬܐ 33  ܘܩܪܒܘܗܝ ܗܢܘܢ ܕܐܫܟܚܘܗܝ ܟܕ ܠܩܛ ܩܝܣܐ ܠܘܬ ܡܘܫܐ ܘܠܘܬ ܐܗܪܘܢ ܘܠܘܬ ܟܠܗ ܟܢܘܫܬܐ 34  ܘܚܒܫܘܗܝ ܒܝܬ ܢܛܘܪܬܐ ܡܛܠ ܕܠܐ ܥܕܟܝܠ ܐܬܦܫܩ ܡܢܐ ܢܬܥܒܕ ܠܗ 35  ܘܐܡܪ ܡܪܝܐ ܠܡܘܫܐ ܡܬܩܛܠܘ ܢܬܩܛܠ ܓܒܪܐ ܡܪܓܡ ܢܪܓܡܘܢܗ ܟܠܗ ܟܢܘܫܬܐ ܒܟܐܦܐ ܠܒܪ ܡܢ ܡܫܪܝܬܐ 36  ܘܐܦܩܘܗܝ ܟܠܗ ܟܢܘܫܬܐ ܠܒܪ ܡܢ ܡܫܪܝܬܐ ܘܪܓܡܘܗܝ ܒܟܐܦܐ ܘܡܝܬ ܐܝܟ ܕܦܩܕ ܡܪܝܐ ܠܡܘܫܐ 37  ܘܡܠܠ ܡܪܝܐ ܥܡ ܡܘܫܐ ܘܐܡܪ ܠܗ 38  ܡܠܠ ܥܡ ܒܢܝ ܐܝܣܪܝܠ ܘܐܡܪ ܠܗܘܢ ܘܢܥܒܕܘܢ ܠܗܘܢ ܨܘܨܝܬܐ ܥܠ ܟܢܦܐ ܕܡܪܛܘܛܝܗܘܢ ܠܕܪܝܗܘܢ ܘܢܥܒܕܘܢ ܒܨܘܨܝܬܐ ܕܟܢܦܝܗܘܢ ܚܘܛܐ ܕܬܟܠܬܐ 39  ܘܢܗܘܝܢ ܠܟܘܢ ܨܘܨܝܬܐ ܕܬܚܙܘܢ ܐܢܝܢ ܘܬܬܕܟܪܘܢ ܟܠܗܘܢ ܦܘܩܕܢܘܗܝ ܕܡܪܝܐ ܐܠܗܟܘܢ ܘܬܥܒܕܘܢ ܐܢܘܢ ܘܠܐ ܬܛܥܘܢ ܒܬܪ ܠܒܝܟܘܢ ܘܒܬܪ ܪܥܝܢܝܟܘܢ ܕܛܥܝܢ ܐܢܬܘܢ ܒܬܪܗܘܢ 40  ܘܬܬܕܟܪܘܢ ܘܬܥܒܕܘܢ ܟܠܗܘܢ ܦܘܩܕܢܝ ܘܬܗܘܘܢ ܩܕܝܫܝܢ ܠܐܠܗܟܘܢ 41  ܐܢܐ ܡܪܝܐ ܐܠܗܟܘܢ ܕܐܦܩܬܟܘܢ ܡܢ ܐܪܥܐ ܕܡܨܪܝܢ ܠܡܗܘܐ ܠܟܘܢ ܐܠܗܐ ܐܢܐ ܡܪܝܐ ܐܠܗܟܘܢ 

1  ܘܐܬܦܠܓ ܩܘܪܚ ܒܪ ܝܨܗܪ ܒܪ ܩܗܬ ܒܪ ܠܘܝ ܘܕܬܢ ܘܐܒܝܪܡ ܒܢܝ ܐܠܝܒ ܘܐܘܢ ܒܪ ܦܠܬ ܒܢܝ ܪܘܒܝܠ 2  ܘܩܡܘ ܩܕܡ ܡܘܫܐ ܘܓܒܪܐ ܡܢ ܒܢܝ ܐܝܣܪܝܠ ܡܐܬܝܢ ܘܚܡܫܝܢ ܪܫܐ ܕܟܢܘܫܬܐ ܕܡܬܩܪܝܢ ܠܙܒܢܐ ܓܒܪܐ ܕܫܡܗܬܐ 3  ܘܐܬܟܢܫܘ ܥܠ ܡܘܫܐ ܘܥܠ ܐܗܪܘܢ ܘܐܡܪܘ ܠܗܘܢ ܠܐ ܟܕܘ ܠܟܘܢ ܕܟܠܗ ܟܢܘܫܬܐ ܟܠܗܘܢ ܩܕܝܫܝܢ ܘܡܪܝܐ ܒܗܘܢ ܐܠܐ ܕܬܫܬܩܠܘܢ ܥܠ ܟܘܠܗ ܟܢܘܫܬܐ ܕܡܪܝܐ 4  ܘܫܡܥ ܡܘܫܐ ܘܢܦܠ ܥܠ ܐܦܘܗܝ 5  ܘܡܠܠ ܥܡ ܩܘܪܚ ܘܥܡ ܟܠܗ ܟܢܘܫܬܗ ܘܐܡܪ ܠܗܘܢ ܒܨܦܪܐ ܢܚܘܐ ܡܪܝܐ ܡܢ ܕܕܝܠܗ ܗܘ ܘܕܩܕܝܫ ܢܬܩܪܒ ܠܘܬܗ ܘܐܝܢܐ ܕܓܒܐ ܠܗ ܢܩܪܒ ܠܘܬܗ 6  ܗܟܢܐ ܥܒܕܘ ܣܒܘ ܠܟܘܢ ܦܝܪܡܐ ܐܢܬ ܩܘܪܚ ܘܟܠܗ ܟܢܘܫܬܟ 7  ܘܣܝܡܘ ܒܗܘܢ ܢܘܪܐ ܘܣܝܡܘ ܒܗܘܢ ܒܣܡܐ ܩܕܡ ܡܪܝܐ ܡܚܪ ܘܓܒܪܐ ܕܓܒܐ ܠܗ ܡܪܝܐ ܗܘ ܢܗܘܐ ܩܕܝܫ ܟܕܘ ܠܟܘܢ ܒܢܝ ܠܘܝ 8  ܘܐܡܪ ܡܘܫܐ ܠܩܘܪܚ ܫܡܥܘ ܬܘܒ ܒܢܝ ܠܘܝ 9  ܠܐ ܟܕܘ ܠܟܘܢ ܕܦܪܫܟܘܢ ܐܠܗܐ ܕܐܝܣܪܝܠ ܡܢ ܟܠܗ ܟܢܘܫܬܐ ܕܐܝܣܪܝܠ ܘܩܪܒܟܘܢ ܠܘܬܗ ܠܡܦܠܚ ܦܘܠܚܢܐ ܕܡܫܟܢܗ ܕܡܪܝܐ ܘܠܡܩܡ ܩܕܡ ܟܢܘܫܬܐ ܠܡܫܡܫܘ ܐܢܘܢ 10  ܘܩܪܒܟ ܠܟ ܘܠܟܠܗܘܢ ܐܚܝܟ ܒܢܝ ܠܘܝ ܥܡܟ ܐܠܐ ܒܥܝܢ ܐܢܬܘܢ ܐܦ ܟܗܢܘܬܐ 11  ܡܛܠ ܗܢܐ ܐܢܬ ܘܟܠܗ ܟܢܘܫܬܟ ܐܬܘܥܕܘ ܩܕܡ ܡܪܝܐ ܡܚܪ ܘܐܗܪܘܢ ܡܢܘ ܕܪܛܢܝܢ ܐܢܬܘܢ ܥܠܘܗܝ 12  ܘܫܕܪ ܡܘܫܐ ܠܡܩܪܐ ܠܕܬܢ ܘܠܐܒܝܪܡ ܒܢܝ ܐܠܝܒ ܘܐܡܪܘ ܠܐ ܣܠܩܝܢ ܚܢܢ 13  ܠܐ ܟܕܘ ܠܟܘܢ ܕܐܣܩܬܘܢܢ ܡܢ ܐܪܥܐ ܕܡܪܕܝܐ ܚܠܒܐ ܘܕܒܫܐ ܠܡܩܛܠܘܬܢ ܒܡܕܒܪܐ ܐܠܐ ܡܬܪܘܪܒܝܢ ܐܢܬܘܢ ܥܠܝܢ ܐܦ ܡܬܪܘܪܒܘ 14  ܘܠܐܪܥܐ ܕܡܪܕܝܐ ܚܠܒܐ ܘܕܒܫܐ ܠܐ ܐܥܠܬܢ ܘܠܐ ܝܗܒܬ ܠܢ ܝܪܬܘܬܐ ܕܚܩܠܬܐ ܘܕܟܪܡܐ ܐܢ ܥܝܢܝܢ ܡܥܘܪ ܐܢܬ ܠܐ ܣܠܩܝܢܢ 15  ܘܐܬܒܐܫ ܛܒ ܠܡܘܫܐ ܘܐܡܪ ܠܡܪܝܐ ܠܐ ܬܬܦܢܐ ܥܠ ܩܘܪܒܢܝܗܘܢ ܡܛܠ ܕܠܐ ܚܡܪܐ ܕܚܕ ܡܢܗܘܢ ܕܒܪܬ ܐܦ ܠܐ ܐܒܐܫܬ ܠܚܕ ܡܢܗܘܢ 16  ܘܐܡܪ ܡܘܫܐ ܠܩܘܪܚ ܐܢܬ ܘܟܘܠܗ ܟܢܘܫܬܟ ܗܘܘ ܩܕܡ ܡܪܝܐ ܐܢܬ ܘܗܢܘܢ ܘܐܗܪܘܢ ܡܚܪ 17  ܣܒܘ ܓܒܪ ܦܝܪܡܗ ܘܣܝܡܘ ܒܗܘܢ ܢܘܪܐ ܘܣܝܡܘ ܒܗܘܢ ܒܣܡܐ ܘܩܪܒܘ ܩܕܡ ܡܪܝܐ ܓܒܪ ܦܝܪܡܗ 

ܡܐܬܝܢ ܘܚܡܫܝܢ ܦܝܪܡܝܢ ܘܐܢܬ ܘܐܗܪܘܢ ܓܒܪ ܦܝܪܡܗ 18  ܘܢܣܒ ܓܒܪ ܦܝܪܡܗ ܘܣܡܘ ܒܗܘܢ ܢܘܪܐ ܘܣܡܘ ܒܗܘܢ ܒܣܡܐ ܘܩܡܘ ܩܕܡ ܡܫܟܢ ܙܒܢܐ 

******

26  ܡܢ ܡܫܟܢܝܗܘܢ ܕܓܒܪܐ ܗܠܝܢ ܚܛܝܐ ܘܠܐ ܬܬܩܪܒܘܢ ܠܟܠ ܡܕܡ ܕܐܝܬ ܠܗܘܢ ܕܠܐ ܬܒܠܥܘܢ ܒܚܛܗܝܗܘܢ 27  ܘܐܬܦܪܩܘ ܡܢ ܡܫܟܢܐ ܕܩܘܪܚ ܘܕܕܬܢ ܘܕܐܒܝܪܡ ܘܕܬܢ ܘܐܒܝܪܡ ܢܦܩܘ ܟܕ ܩܝܡܝܢ ܒܬܪܥܐ ܕܡܫܟܢܝܗܘܢ ܘܢܫܝܗܘܢ ܘܒܢܝܗܘܢ ܘܐܝܩܪܬܗܘܢ 28  ܘܐܡܪ ܡܘܫܐ ܒܗܕܐ ܬܕܥܘܢ ܕܡܪܝܐ ܫܕܪܢܝ ܠܡܥܒܕ ܗܠܝܢ ܟܠܗܘܢ ܥܒܕܐ ܘܠܐ ܗܘܐ ܡܢ ܪܥܝܢܝ 29  ܐܢ ܐܝܟ ܡܘܬܐ ܕܟܠܢܫ ܢܡܘܬܘܢ ܗܠܝܢ ܘܦܘܩܕܢܐ ܐܝܟ ܕܥܠ ܟܠܢܫ ܢܬܦܩܕ ܥܠܝܗܘܢ ܠܐ ܗܘܐ ܡܪܝܐ ܫܕܪܢܝ 30  ܘܐܢ ܒܪܝܬܐ ܢܒܪܐ ܡܪܝܐ ܘܬܦܬܚ ܐܪܥܐ ܦܘܡܗ ܘܬܒܠܥ ܐܢܘܢ ܠܗܘܢ ܘܠܟܠ ܡܕܡ ܕܐܝܬ ܠܗܘܢ ܘܢܚܬܘܢ ܗܢܘܢ ܘܟܠ ܡܕܡ ܕܐܝܬ ܠܗܘܢ ܟܕ ܚܝܝܢ ܠܫܝܘܠ ܬܕܥܘܢ ܕܐܪܓܙܘ ܓܒܪܐ ܗܠܝܢ ܠܡܪܝܐ 31  ܘܟܕ ܫܠܡ ܡܘܫܐ ܠܡܐܡܪ ܗܠܝܢ ܟܠܗܘܢ ܦܬܓܡܐ ܐܬܦܚܬܬ ܐܪܥܐ ܕܬܚܘܬܝܗܘܢ 32  ܘܦܬܚܬ ܐܪܥܐ ܦܘܡܗ ܘܒܠܥܬ ܐܢܘܢ ܠܗܘܢ ܘܠܒܬܝܗܘܢ ܘܠܟܠܗܘܢ ܒܢܝܢܫܐ ܕܥܡ ܩܘܪܚ ܘܠܟܠܗ ܩܢܝܢܗܘܢ 33  ܘܢܚܬܘ ܗܢܘܢ ܘܟܠܡܕܡ ܕܐܝܬ ܠܗܘܢ ܟܕ ܚܝܝܢ ܠܫܝܘܠ ܘܐܬܟܣܝܬ ܠܥܠ ܡܢܗܘܢ ܐܪܥܐ ܘܐܒܕܘ ܡܢ ܓܘ ܟܢܘܫܬܐ 34  ܘܟܠܗܘܢ ܒܢܝ ܐܝܣܪܝܠ ܕܒܚܕܪܝܗܘܢ ܥܪܩܘ ܡܢ ܩܠܗܘܢ ܘܐܡܪܝܢ ܕܠܡܐ ܬܒܠܥܢ ܐܪܥܐ 35  ܘܢܦܩܬ ܢܘܪܐ ܡܢ ܩܕܡ ܡܪܝܐ ܘܐܟܠܬ ܠܡܐܬܝܢ ܘܚܡܫܝܢ ܓܒܪܝܢ ܕܡܩܪܒܝܢ ܗܘܘ ܒܣܡܐ 

1  ܘܡܠܠ ܡܪܝܐ ܥܡ ܡܘܫܐ ܘܐܡܪ ܠܗ 2  ܐܡܪ ܠܐܠܝܥܙܪ ܒܪ ܐܗܪܘܢ ܟܗܢܐ ܣܒ ܦܝܪܡܐ ܡܢ ܒܝܢܬ ܡܘܩܕܐ ܘܢܘܪܐ ܫܕܝ ܠܗܠ ܡܛܠ ܕܐܬܩܕܫܘ 3  ܦܝܪܡܝܗܘܢ ܕܚܛܝܐ ܗܠܝܢ ܒܢܦܫܬܗܘܢ ܘܥܒܕ ܐܢܘܢ ܛܣܐ ܪܩܝܩܐ ܩܪܡܐ ܠܡܕܒܚܐ ܡܛܘܠ ܕܩܪܒܘ ܐܢܘܢ ܩܕܡ ܡܪܝܐ ܘܐܬܩܕܫܘ ܘܢܗܘܘܢ ܠܐܬܐ ܒܒܢܝ ܐܝܣܪܝܠ 4  ܘܢܣܒ ܐܠܝܥܙܪ ܟܗܢܐ ܦܝܪܡܐ ܕܢܚܫܐ ܕܩܪܒܘ ܡܘܩܕܐ ܘܐܪܩ ܐܢܘܢ ܛܣܐ ܠܡܕܒܚܐ 5  ܕܘܟܪܢܐ ܠܒܢܝ ܐܝܣܪܝܠ ܕܠܐ ܢܗܘܐ ܩܪܒ ܓܒܪܐ ܢܘܟܪܝܐ ܐܝܢܐ ܕܠܐ ܗܘܐ ܡܢ ܙܪܥܗ ܕܐܗܪܘܢ ܠܡܣܡ ܥܛܪܐ ܕܒܣܡܐ ܩܕܡ ܡܪܝܐ ܘܠܐ ܢܗܘܐ ܐܝܟ ܩܘܪܚ ܘܐܝܟ ܟܘܠܗ ܟܢܘܫܬܗ ܐܝܟ ܕܐܡܪ ܡܪܝܐ ܒܐܝܕܐ ܕܡܘܫܐ 6  ܘܪܛܢܘ ܟܠܗ ܟܢܘܫܬܐ ܕܒܢܝ ܐܝܣܪܝܠ ܒܬܪ ܝܘܡܐ ܥܠ ܡܘܫܐ ܘܥܠ ܐܗܪܘܢ ܘܐܡܪܘ ܠܗܘܢ ܐܢܬܘܢ ܩܛܠܬܘܢ ܠܥܡܗ ܕܡܪܝܐ 7  ܘܟܕ ܐܬܟܢܫܬ ܟܠܗ ܟܢܘܫܬܐ ܥܠ ܡܘܫܐ ܘܥܠ ܐܗܪܘܢ ܐܬܦܢܝܘ ܠܡܫܟܢ ܙܒܢܐ 8  ܙܒܢܐ 9  ܘܡܠܠ ܡܪܝܐ ܥܡ ܡܘܫܐ ܘܥܡ ܐܗܪܘܢ ܘܐܡܪ ܠܗܘܢ 10  ܐܬܦܪܫܘ ܡܢ ܓܘ ܟܢܘܫܬܐ ܗܕܐ ܘܐܘܒܕ ܐܢܘܢ ܒܚܕܐ ܫܥܐ ܘܢܦܠܘ ܥܠ ܐܦܝܗܘܢ 11  ܘܐܡܪ ܡܘܫܐ ܠܐܗܪܘܢ ܣܒ ܦܝܪܡܐ ܘܣܝܡ ܒܗ ܢܘܪܐ ܘܣܝܡ ܒܗ ܒܣܡܐ ܘܐܘܒܠ ܒܥܓܠ ܠܟܢܘܫܬܐ ܘܚܣܐ ܥܠܝܗܘܢ ܡܛܠ ܕܢܦܩ ܪܘܓܙܐ ܡܢ ܩܕܡ ܡܪܝܐ ܘܫܪܝ ܡܘܬܢܐ ܕܡܢ ܫܠܝܐ ܒܥܡܐ 12  ܘܥܒܕ ܐܗܪܘܢ ܐܝܟ ܕܐܡܪ ܠܗ ܡܘܫܐ ܘܪܗܛ ܠܓܘ ܡܫܪܝܬܐ ܘܚܙܐ ܕܫܪܝ ܡܘܬܢܐ ܕܡܢ ܫܠܝܐ ܒܥܡܐ ܘܣܡ ܒܣܡܐ ܘܚܣܝ ܥܠ ܥܡܐ 13  ܘܩܡ ܒܝܬ ܡܝܬܐ ܠܚܝܐ ܘܐܬܟܠܝ ܡܘܬܢܐ ܕܡܢ ܫܠܝܐ 14  ܘܗܘܘ ܕܡܝܬܘ ܒܡܘܬܢܐ ܕܡܢ ܫܠܝܐ ܐܪܒܬܥܣܪ ܐܠܦܝܢ ܘܫܒܥܡܐܐ ܣܛܪ ܡܢ ܕܡܝܬܘ ܒܦܠܓܘܬܗ ܕܩܘܪܚ 15  ܘܗܦܟ ܐܗܪܘܢ ܠܘܬ ܡܘܫܐ ܠܬܪܥܐ ܕܡܫܟܢ ܙܒܢܐ ܘܡܘܬܢܐ ܕܡܢ ܫܠܝܐ ܐܬܟܠܝ 16  ܘܡܠܠ ܡܪܝܐ ܥܡ ܡܘܫܐ ܘܐܡܪ ܠܗ 17  ܡܠܠ ܥܡ ܒܢܝ ܐܝܣܪܝܠ ܘܣܒ ܡܢܗܘܢ ܫܒܛܐ ܠܒܝܬ ܐܒܗܐ ܡܢ ܠܘܬ ܟܘܠ ܪܘܪܒܢܝܗܘܢ ܠܒܝܬ ܐܒܗܝܗܘܢ ܬܪܥܣܪ ܫܒܛܝܢ ܘܓܒܪ ܫܡܗ ܟܬܘܒ ܥܠ ܫܒܛܗ 18  ܘܫܡܐ ܕܐܗܪܘܢ ܟܬܘܒ ܥܠ ܫܒܛܐ ܕܠܘܝ ܡܛܠ ܕܚܕ ܚܕ ܫܒܛܐ ܠܒܝܬ ܐܒܗܝܗܘܢ 19  ܘܣܝܡ ܐܢܘܢ ܒܡܫܟܢ ܙܒܢܐ 21  ܠܒܝܬ ܐܒܗܝܗܘܢ ܬܪܥܣܪ ܫܒܛܝܢ ܘܫܒܛܐ ܕܐܗܪܘܢ ܒܓܘ ܫܒܛܝܗܘܢ 22  ܘܣܡ ܐܢܘܢ ܡܘܫܐ ܠܫܒܛܐ ܩܕܡ ܡܪܝܐ ܒܡܫܟܢܐ ܕܣܗܕܘܬܐ 23  ܘܠܝܘܡܐ ܐܚܪܢܐ ܥܠ ܡܘܫܐ ܠܡܫܟܢܐ ܕܣܗܕܘܬܐ ܘܚܙܐ ܕܐܦܪܥ ܫܒܛܐ ܕܐܗܪܘܢ ܕܒܝܬ ܠܘܝ ܘܐܦܩ ܛܪܦܐ ܘܟܦܬ ܠܘܙܐ 24  ܘܐܦܩ ܐܢܘܢ ܡܘܫܐ ܠܟܠܗܘܢ ܫܒܛܐ ܡܢ ܩܕܡ ܡܪܝܐ ܠܘܬ ܟܠܗܘܢ ܒܢܝ ܐܝܣܪܝܠ ܘܚܙܘ ܘܢܣܒܘ ܐܢܫ ܫܒܛܗ 25  ܘܐܡܪ ܡܪܝܐ ܠܡܘܫܐ ܐܗܦܟ ܫܒܛܐ ܕܐܗܪܘܢ ܩܕܡ ܣܗܕܘܬܐ ܕܢܬܢܛܪ ܠܐܬܐ ܠܒܢܝܐ ܡܡܪܡܪܢܐ ܕܢܓܡܪ ܪܛܢܗܘܢ ܡܢܝ ܘܠܐ ܢܡܘܬܘܢ 26  ܘܥܒܕ ܡܘܫܐ ܐܝܟ ܕܦܩܕܗ ܡܪܝܐ ܗܟܢܐ ܥܒܕ 27  ܘܐܡܪܘ ܒܢܝ ܐܝܣܪܝܠ ܠܡܘܫܐ ܗܐ ܣܦܢ ܘܐܒܕܢ ܘܟܘܠܢ ܓܡܪܢ 28  ܘܟܠ ܕܡܬܩܪܒ ܠܡܫܟܢܗ ܕܡܪܝܐ ܡܐܬ ܘܗܐ ܐܦ ܚܢܢ ܐܩܦܢ ܠܡܣܦ 

1  ܘܐܡܪ ܡܪܝܐ ܠܐܗܪܘܢ ܐܢܬ ܘܒܢܝܟ ܘܒܝܬ ܐܒܘܟ ܥܡܟ ܫܩܘܠܘ ܥܘܠܗ ܕܡܩܕܫܐ ܘܐܢܬ ܘܒܢܝܟ ܥܡܟ ܫܩܘܠܘ ܥܘܠܐ ܕܟܗܢܘܬܟܘܢ 2  ܘܐܦ ܐܚܝܟ ܫܒܛܐ ܕܠܘܝ ܫܒܛܐ ܕܐܒܘܟ ܬܩܪܒ ܥܡܟ ܘܢܬܠܘܘܢ ܠܟ ܘܢܫܡܫܘܢܟ ܘܐܢܬ ܘܒܢܝܟ ܥܡܟ ܩܕܡ ܡܫܟܢܐ ܕܣܗܕܘܬܐ 3  ܘܢܛܪܘܢ ܡܛܪܬܟ ܘܡܛܪܬܐ ܕܟܠܗ ܡܫܟܢܐ ܒܪܡ ܠܡܐܢܝ ܩܘܕܫܐ ܘܠܡܐܢܝ ܡܕܒܚܐ ܠܐ ܢܩܪܒܘܢ ܕܠܐ ܢܡܘܬܘܢ ܐܦ ܗܢܘܢ ܘܐܦ ܐܢܬܘܢ 4  ܘܢܬܠܘܘܢ ܠܟ ܘܢܛܪܘܢ ܡܛܪܬܐ ܕܡܫܟܢ ܙܒܢܐ 9  ܡܩܕܫܐ ܕܩܘܕܫܐ ܡܢ ܢܘܪܐ ܟܠܗ ܩܘܪܒܢܗܘܢ ܘܟܠܗ ܣܡܝܕܗܘܢ ܘܟܠܗܘܢ ܚܛܗܝܗܘܢ ܘܟܠܗܘܢ ܩܘܪܒܢܝܗܘܢ ܕܡܩܪܒܝܢ ܠܝ ܩܕܘܫ ܩܘܕܫܝܢ ܐܢܘܢ ܠܟ ܘܠܒܢܝܟ 10  ܒܩܕܘܫ ܩܘܕܫܐ ܬܐܟܠܘܢܗ ܟܠ ܕܟܪܐ ܢܐܟܠܝܘܗܝ ܩܘܕܫܐ ܢܗܘܐ ܠܟ 11  ܘܗܢܐ ܗܘ ܦܘܪܫܢܐ ܕܡܘܗܒܬܟܘܢ ܘܟܠܗܘܢ ܦܘܪܫܢܐ ܕܒܢܝ ܐܝܣܪܝܠ ܠܟ ܝܗܒܬ ܐܢܘܢ ܘܠܒܢܝܟ ܘܠܒܢܬܟ ܥܡܟ ܢܡܘܣܐ ܠܥܠܡ ܟܠ ܡܢ ܕܕܟܐ ܒܒܝܬܟ ܢܐܟܠܝܘܗܝ 12  ܟܠܗ ܫܘܡܢܐ ܕܡܫܚܐ ܘܟܠܗ ܫܘܡܢܐ ܕܥܒܘܪܐ ܘܕܚܡܪܐ ܘܪܫܝܬܗܘܢ ܕܝܗܒܝܢ ܠܡܪܝܐ ܠܟ ܝܗܒܬ ܐܢܝܢ 13  ܒܟܪܐ ܟܠܗ ܕܒܐܪܥܗܘܢ ܕܡܝܬܝܢ ܠܡܪܝܐ ܠܟ ܢܗܘܐ ܘܟܠ ܡܢ ܕܕܟܐ ܒܒܝܬܟ ܢܐܟܠܝܘܗܝ 14  ܘܟܠ ܚܪܡܐ ܒܐܝܣܪܝܠ ܠܟ ܢܗܘܐ 15  ܘܟܠ ܦܬܚ ܡܪܒܥܐ ܕܟܠ ܒܣܪܐ ܕܡܩܪܒܝܢ ܠܡܪܝܐ ܕܐܢܫܐ ܘܕܒܥܝܪܐ ܠܟ ܢܗܘܐ ܒܪܡ ܕܝܢ ܡܦܪܩ ܬܦܪܘܩ ܒܘܟܪܝܗܘܢ ܕܐܢܫܐ ܘܒܘܟܪܝܗܘܢ ܕܒܥܝܪܐ ܛܡܐܬܐ ܬܦܪܘܩ 16  ܘܦܘܪܩܢܗ ܡܢ ܒܪ ܝܪܚܐ ܘܠܥܠ ܬܦܪܘܩ ܒܕܡܝܐ ܕܟܣܦܐ ܚܡܫܝܢ ܡܬܩܠܝܢ ܒܡܬܩܠܐ ܕܩܘܕܫܐ ܥܣܪܝܢ ܡܥܝܢ ܗܘܐ ܡܬܩܠܐ 17  ܒܪܡ ܕܝܢ ܒܘܟܪܐ ܕܬܘܪܐ ܘܒܘܟܪܐ ܕܐܡܪܐ ܘܒܘܟܪܐ ܕܥܙܐ ܠܐ ܬܦܪܘܩ ܡܛܠ ܕܩܘܕܫܐ ܐܢܘܢ ܘܕܡܗܘܢ ܪܘܣ ܥܠ ܡܕܒܚܐ ܘܬܪܒܗܘܢ ܐܣܩ ܩܘܪܒܢܐ ܠܡܕܒܚܐ ܠܪܝܚ ܣܘܬܐ ܠܡܪܝܐ 18  ܘܒܣܪܗܘܢ ܢܗܘܐ ܠܟ ܐܝܟ ܚܕܝܐ ܕܦܘܪܫܢܐ ܘܐܝܟ ܫܩܐ ܕܝܡܝܢܐ ܠܟ ܢܗܘܐ 19  ܟܘܠܗ ܦܘܪܫܢܐ ܕܩܘܕܫܐ ܕܦܪܫܝܢ ܒܢܝ ܐܝܣܪܝܠ ܠܡܪܝܐ ܝܗܒܬ ܠܟ ܘܠܒܢܝܟ ܘܠܒܢܬܟ ܥܡܟ ܢܡܘܣܐ ܠܥܠܡ ܩܝܡܐ ܗܘ ܕܡܠܚܐ ܕܥܠܡ ܩܕܡ ܡܪܝܐ ܠܟ ܘܠܙܪܥܟ ܥܡܟ 20  ܘܐܡܪ ܡܪܝܐ ܠܐܗܪܘܢ ܒܐܪܥܗܘܢ ܠܐ ܬܐܪܬ ܘܦܠܓܘܬܐ ܠܐ ܬܗܘܐ ܠܟ ܒܝܢܬܗܘܢ ܐܠܐ ܦܠܓܘܬܟ ܘܝܪܬܘܬܟ ܒܝܢܬ ܒܢܝ ܐܝܣܪܝܠ ܦܘܪܫܢܘܗܝ ܕܡܪܝܐ ܘܩܘܕܫܘܗܝ 21  ܘܠܒܢܝ ܠܘܝ ܗܐ ܝܗܒܬ ܟܠܗܘܢ ܡܥܣܪܐ ܕܒܢܝ ܐܝܣܪܝܠ ܠܝܘܪܬܢܐ ܚܠܦ ܦܘܠܚܢܗܘܢ ܕܗܢܘܢ ܦܠܚܝܢ ܦܘܠܚܢܐ ܒܡܫܟܢ ܙܒܢܐ 22  ܘܬܘܒ ܠܐ ܢܬܩܪܒܘܢ ܒܢܝ ܐܝܣܪܝܠ ܠܡܫܟܢ ܙܒܢܐ 24  ܕܡܥܣܪܐ ܕܦܪܫܝܢ ܒܢܝ ܐܝܣܪܝܠ ܠܡܪܝܐ ܝܗܒܬ ܠܠܘܝܐ ܝܘܪܬܢܐ ܡܛܠ ܗܢܐ ܐܡܪܬ ܠܗܘܢ ܕܒܝܢܬ ܒܢܝ ܐܝܣܪܝܠ ܠܐ ܢܐܪܬܘܢ ܝܘܪܬܢܐ 25  ܘܡܠܠ ܡܪܝܐ ܥܡ ܡܘܫܐ ܘܐܡܪ ܠܗ 26  ܡܠܠ ܥܡ ܠܘܝܐ ܘܐܡܪ ܠܗܘܢ ܡܐ ܕܢܣܒܝܢ ܐܢܬܘܢ ܡܢ ܒܢܝ ܐܝܣܪܝܠ ܡܥܣܪܐ ܕܝܗܒܬ ܠܟܘܢ ܡܢܗܘܢ ܝܘܪܬܢܐ ܦܪܘܫܘ ܡܢܗ ܦܘܪܫܢܐ ܠܡܪܝܐ ܡܥܣܪܐ ܡܢ ܡܥܣܪܐ 27  ܘܢܬܚܫܒ ܠܟܘܢ ܦܘܪܫܢܟܘܢ ܐܝܟ ܥܒܘܪܐ ܡܢ ܐܕܪܐ ܘܐܝܟ ܦܘܪܫܢܐ ܡܢ ܡܥܨܪܬܐ 28  ܗܟܢܐ ܦܪܘܫܘ ܐܦ ܐܢܬܘܢ ܦܘܪܫܢܐ ܠܡܪܝܐ ܡܢ ܟܠܗܘܢ ܡܥܣܪܝܟܘܢ ܕܢܣܒܝܢ ܐܢܬܘܢ ܡܢ ܒܢܝ ܐܝܣܪܝܠ ܘܗܒܘ ܡܢܗܘܢ ܦܘܪܫܢܐ ܠܡܪܝܐ ܠܐܗܪܘܢ ܟܗܢܐ ܘܠܒܢܘܗܝ 29  ܡܢ ܟܘܠܗܝܢ ܡܘܗܒܬܟܘܢ ܦܪܘܫܘ ܟܠܗ ܦܘܪܫܢܐ ܠܡܪܝܐ ܡܢ ܟܘܠܗ ܫܘܡܢܐ ܡܩܕܫܗ ܡܢܗ 30  ܘܐܡܪ ܠܗܘܢ ܡܐ ܕܦܪܫܝܢ ܐܢܬܘܢ ܫܘܡܢܗ ܡܢܗ ܢܬܚܫܒ ܠܠܘܝܐ ܐܝܟ ܥܠܠܬܐ ܕܐܕܪܐ ܘܐܝܟ ܥܠܠܬܐ ܕܡܥܨܪܬܐ 31  ܘܐܘܟܠܘܗܝ ܒܟܘܠ ܐܬܪ ܐܢܬܘܢ ܘܐܢܫܝ ܒܬܝܟܘܢ ܡܛܠ ܕܗܢܐ ܗܘ ܐܓܪܟܘܢ ܚܠܦ ܦܘܠܚܢܟܘܢ ܕܒܡܫܟܢ ܙܒܢܐ 32  ܘܠܐ ܬܩܒܠܘܢ ܥܠܘܗܝ ܚܛܗܐ ܡܐ ܕܦܪܫܝܢ ܐܢܬܘܢ ܫܘܡܢܗ ܡܢܗ ܘܩܘܕܫܐ ܕܒܢܝ ܐܝܣܪܝܠ ܠܐ ܬܛܘܫܘܢ ܕܠܐ ܬܡܘܬܘܢ 

1  ܘܡܠܠ ܡܪܝܐ ܥܡ ܡܘܫܐ ܘܥܡ ܐܗܪܘܢ ܘܐܡܪ ܠܗܘܢ 2  ܗܢܘ ܦܘܩܕܢܐ ܕܢܡܘܣܐ ܕܦܩܕ ܡܪܝܐ ܘܐܡܪ ܐܡܪ ܠܒܢܝ ܐܝܣܪܝܠ ܢܝܬܘܢ ܠܟ ܬܘܪܬܐ ܣܘܡܩܬܐ ܫܠܡܬܐ ܕܠܝܬ ܒܗ ܡܘܡܐ ܕܠܐ ܢܦܠ ܥܠܝܗ ܢܝܪܐ 3  ܘܗܒܘܗ ܠܐܠܝܥܙܪ ܟܗܢܐ ܘܢܦܩܝܗ ܠܒܪ ܡܢ ܡܫܪܝܬܐ ܘܢܟܣܝܗ ܩܕܡܘܗܝ 4  ܘܢܣܒ ܐܠܝܥܙܪ ܟܗܢܐ ܡܢ ܕܡܗ ܒܨܒܥܗ ܘܢܪܘܣ ܠܘܩܒܠ ܐܦܝ ܡܫܟܢ ܙܒܢܐ ܡܢ ܕܡܗ ܫܒܥ ܙܒܢܝܢ 5  ܘܢܘܩܕܝܗ ܠܬܘܪܬܐ ܩܕܡܘܗܝ ܘܡܫܟܗ ܘܕܡܗ ܘܒܣܪܗ ܥܡ ܦܪܬܗ ܢܘܩܕ 6  ܘܢܣܒ ܟܗܢܐ ܩܝܣܐ ܕܐܪܙܐ ܘܙܘܦܐ ܘܨܘܒܥܐ ܕܙܚܘܪܝܬܐ ܘܢܪܡܐ ܒܓܘ ܝܩܕܢܗ ܕܬܘܪܬܐ 7  ܘܢܚܠܠ ܡܐܢܘܗܝ ܟܗܢܐ ܘܢܣܚܐ ܒܣܪܗ ܒܡܝܐ ܘܗܝܕܝܢ ܢܥܘܠ ܠܡܫܪܝܬܐ ܘܢܗܘܐ ܛܡܐ ܟܗܢܐ ܥܕܡܐ ܠܪܡܫܐ 8  ܘܡܢ ܕܡܘܩܕ ܠܗ ܠܬܘܪܬܐ ܢܚܠܠ ܡܐܢܘܗܝ ܘܢܣܚܐ ܒܣܪܗ ܒܡܝܐ ܘܢܗܘܐ ܛܡܐ ܥܕܡܐ ܠܪܡܫܐ 9  ܘܢܟܢܘܫ ܓܒܪܐ ܕܕܟܐ ܩܛܡܗ ܕܬܘܪܬܐ ܘܢܪܡܝܘܗܝ ܠܒܪ ܡܢ ܡܫܪܝܬܐ ܒܐܬܪܐ ܕܕܟܐ ܘܢܗܘܐ ܢܛܝܪ ܠܟܠܗ ܟܢܘܫܬܐ ܕܒܢܝ ܐܝܣܪܝܠ ܠܡܛܪܬܐ ܠܡܝܐ ܕܪܣܣܐ ܡܛܠ ܕܚܛܗܐ ܗܘ 10  ܘܢܚܠܠ ܡܐܢܘܗܝ ܗܘ ܕܟܢܫ ܩܛܡܗ ܕܬܘܪܬܐ ܘܢܗܘܐ ܛܡܐ ܥܕܡܐ ܠܪܡܫܐ ܘܢܗܘܐ ܠܒܢܝ ܐܝܣܪܝܠ ܘܠܐܝܠܝܢ ܕܡܬܦܢܝܢ ܠܘܬܝ ܕܥܡܪܝܢ ܒܝܢܬܟܘܢ ܢܡܘܣܐ ܠܥܠܡ 11  ܘܡܢ ܕܩܪܒ ܠܡܝܬܐ ܕܟܠ ܢܦܫܐ ܕܐܢܫܐ ܢܗܘܐ ܛܡܐ ܫܒܥܐ ܝܘܡܝܢ 12  ܘܢܪܘܣ ܥܠܘܗܝ ܒܝܘܡܐ ܕܬܠܬܐ ܘܒܝܘܡܐ ܕܫܒܥܐ ܘܢܬܕܟܐ ܘܐܠܐ ܢܪܘܣ ܥܠܘܗܝ ܒܝܘܡܐ ܕܬܠܬܐ ܘܒܝܘܡܐ ܕܫܒܥܐ ܠܐ ܢܬܕܟܐ 13  ܘܟܘܠ ܕܢܩܪܘܒ ܠܡܝܬܐ ܕܟܠ ܢܦܫܐ ܕܐܢܫܐ ܕܢܡܘܬ ܘܠܐ ܢܪܘܣ ܥܠܘܗܝ ܠܡܫܟܢܗ ܕܡܪܝܐ ܛܡܐ ܬܐܒܕ ܢܦܫܐ ܗܝ ܡܢ ܐܝܣܪܝܠ ܡܛܘܠ ܕܡܝܐ ܕܪܣܣܐ ܠܐ ܪܣ ܥܠܘܗܝ ܬܘܒ ܢܗܘܐ ܛܡܐ ܘܛܡܐܘܬܗ ܒܗ 14  ܗܢܘ ܢܡܘܣܐ ܕܐܢܫܐ ܟܕ ܢܡܘܬ ܒܡܫܟܢܐ ܟܠ ܕܥܐܠ ܠܡܫܟܢܐ ܘܟܠ ܕܒܡܫܟܢܐ ܗܘ ܢܗܘܐ ܛܡܐ ܫܒܥܐ ܝܘܡܝܢ 15  ܘܟܠ ܡܐܢܐ ܕܦܬܝܚ ܘܠܐ ܗܘܐ ܫܝܥ ܛܡܐ ܗܘ 16  ܘܟܠ ܕܢܩܪܘܒ ܠܐܦܝ ܚܩܠܐ ܠܩܛܝܠܐ ܕܚܪܒܐ ܐܘ ܠܡܝܬܐ ܐܘ ܠܓܪܡܐ ܕܐܢܫܐ ܐܘ ܠܩܒܪܐ ܢܗܘܐ ܛܡܐ ܫܒܥܐ ܝܘܡܝܢ 17  ܘܢܣܒܘܢ ܠܐܝܢܐ ܕܛܡܐ ܡܢ ܥܦܪܐ ܕܝܩܕܢܐ ܕܚܛܗܐ ܘܢܪܡܘܢ ܥܠܘܗܝ ܡܝܐ ܚܝܐ ܥܠ ܡܐܢܐ 18  ܘܢܣܒ ܙܘܦܐ ܘܢܨܒܘܥ ܒܡܝܐ ܓܒܪܐ ܕܕܟܐ ܘܢܪܘܣ ܥܠ ܡܫܟܢܐ ܘܥܠ ܡܐܢܐ ܘܥܠ ܟܠ ܢܦܫܬܐ ܕܐܝܬ ܗܘܝ ܬܡܢ ܘܥܠ ܡܢ ܕܩܪܒ ܠܓܪܡܐ ܐܘ ܠܩܛܝܠܐ ܐܘ ܠܡܝܬܐ ܐܘ ܠܩܒܪܐ 19  ܢܪܘܣ ܕܟܝܐ ܥܠ ܛܡܐܐ ܒܝܘܡܐ ܕܬܠܬܐ ܘܒܝܘܡܐ ܕܫܒܥܐ ܘܢܪܘܣ ܥܠܘܗܝ ܒܝܘܡܐ ܕܫܒܥܐ ܘܢܚܠܠ ܡܐܢܘܗܝ ܘܢܣܚܐ ܒܡܝܐ ܘܢܬܕܟܐ ܒܪܡܫܐ 20  ܘܓܒܪܐ ܕܢܗܘܐ ܛܡܐ ܘܠܐ ܢܬܪܣܣ ܥܠܘܗܝ ܬܐܒܕ ܢܦܫܐ ܗܝ ܡܢ ܓܘ ܟܢܘܫܬܗ ܡܛܠ ܕܡܩܕܫܗ ܕܡܪܝܐ ܛܡܐ ܡܝܐ ܕܪܣܣܐ ܠܐ ܪܣ ܥܠܘܗܝ ܛܡܐ ܗܘ 21  ܘܢܗܘܐ ܠܟܘܢ ܢܡܘܣܐ ܠܥܠܡ ܘܡܢ ܕܪܐܣ ܡܝܐ ܕܪܣܣܐ ܢܚܠܠ ܡܐܢܘܗܝ ܘܡܢ ܕܩܪܒ ܠܡܝܐ ܕܪܣܣܐ ܢܗܘܐ ܛܡܐ ܥܕܡܐ ܠܪܡܫܐ 22  ܘܟܠ ܕܢܩܪܘܒ ܠܗ ܛܡܐܐ ܢܗܘܐ ܛܡܐ ܘܢܦܫܐ ܕܬܩܪܘܒ ܠܗ ܬܗܘܐ ܛܡܐܐ ܥܕܡܐ ܠܪܡܫܐ 

1  ܘܐܬܘ ܒܢܝ ܐܝܣܪܝܠ ܟܘܠܗ ܟܢܘܫܬܐ ܠܡܕܒܪܐ ܕܨܝܢ ܒܝܪܚܐ ܩܕܡܝܐ ܘܝܬܒܘ ܥܡܐ ܒܪܩܡ ܘܡܝܬܬ ܬܡܢ ܡܪܝܡ ܘܐܬܩܒܪܬ ܬܡܢ 2  ܘܠܝܬ ܗܘܐ ܡܝܐ ܠܥܡܐ ܕܢܫܬܐ ܘܐܬܟܢܫܘ ܥܡܐ ܥܠ ܡܘܫܐ ܘܥܠ ܐܗܪܘܢ 3  ܘܢܨܘ ܥܡܐ ܥܡ ܡܘܫܐ ܘܐܡܪܘ ܠܗ ܐܫܬܘܦ ܕܝܢ ܡܝܬܢ ܒܡܘܬܢܐ ܕܐܚܝܢ ܩܕܡ ܡܪܝܐ 4  ܠܡܢܐ ܐܝܬܝܬܘܢ ܟܢܘܫܬܗ ܕܡܪܝܐ ܠܡܕܒܪܐ ܗܢܐ ܕܢܡܘܬ ܬܢܢ ܚܢܢ ܘܒܥܝܪܢ 5  ܘܠܡܢܐ ܐܣܩܬܘܢܢ ܡܢ ܡܨܪܝܢ ܘܐܝܬܝܬܘܢܢ ܠܐܬܪܐ ܗܢܐ ܒܝܫܐ ܠܐ ܐܬܪܐ ܕܒܝܬ ܙܪܥܐ ܘܐܦ ܠܐ ܕܓܘܦܢܐ ܘܬܐܢܐ ܘܪܘܡܢܐ ܘܐܦ ܠܐ ܡܝܐ ܠܡܫܬܐ 6  ܘܐܬܘ ܡܘܫܐ ܘܐܗܪܘܢ ܡܢ ܩܕܡ ܟܢܘܫܬܐ ܠܬܪܥܐ ܕܡܫܟܢ ܙܒܢܐ 8  ܟܐܦܐ ܠܥܢܝܗܘܢ ܘܬܬܠ ܡܝܗ ܘܐܦܩ ܠܗܘܢ ܡܝܐ ܡܢ ܟܐܦܐ ܘܐܫܩܐ ܠܟܢܘܫܬܐ ܘܠܒܥܝܪܗܘܢ 9  ܘܢܣܒ ܡܘܫܐ ܫܒܛܐ ܡܢ ܩܕܡ ܡܪܝܐ ܐܝܟ ܕܦܩܕܗ 10  ܘܟܢܫ ܡܘܫܐ ܘܐܗܪܘܢ ܠܟܘܠܗ ܟܢܘܫܬܐ ܠܘܬ ܟܐܦܐ ܘܐܡܪ ܠܗܘܢ ܫܡܥܘ ܗܫܐ ܡܡܪܡܪܢܐ ܡܢ ܗܕܐ ܟܐܦܐ ܢܦܩ ܠܟܘܢ ܡܝܐ 11  ܘܐܪܝܡ ܡܘܫܐ ܐܝܕܗ ܘܡܚܗ ܠܟܐܦܐ ܒܫܒܛܗ ܬܪܬܝܢ ܙܒܢܝܢ ܘܢܦܩܘ ܡܝܐ ܣܓܝܐܐ ܘܐܫܬܝܘ ܥܡܐ ܟܠܗ ܘܒܥܝܪܗܘܢ 12  ܘܐܡܪ ܡܪܝܐ ܠܡܘܫܐ ܘܠܐܗܪܘܢ ܥܠ ܕܠܐ ܗܝܡܢܬܘܢ ܒܝ ܠܡܩܕܫܘܬܢܝ ܩܕܡ ܒܢܝ ܐܝܣܪܝܠ ܡܛܠ ܗܢܐ ܠܐ ܬܥܠܘܗ ܠܟܢܘܫܬܐ ܗܕܐ ܠܐܪܥܐ ܕܝܗܒܬ ܠܗܘܢ 13  ܗܠܝܢ ܐܢܘܢ ܡܝܐ ܕܡܨܘܬܐ ܕܢܨܘ ܒܢܝ ܐܝܣܪܝܠ ܩܕܡ ܡܪܝܐ ܘܐܬܩܕܫ ܒܗܘܢ 14  ܘܫܕܪ ܡܘܫܐ ܐܝܙܓܕܐ ܡܢ ܪܩܡ ܠܘܬ ܡܠܟܐ ܕܐܕܘܡ ܗܟܢܐ ܐܡܪ ܐܚܘܟ ܐܝܣܪܝܠ ܐܢܬ ܝܕܥ ܐܢܬ ܟܠܗ ܠܐܘܬܐ ܕܐܕܪܟܬܢ 15  ܘܢܚܬܘ ܐܒܗܝܢ ܠܡܨܪܝܢ ܘܝܬܒܢ ܒܡܨܪܝܢ ܝܘܡܬܐ ܣܓܝܐܐ ܘܐܒܐܫܘ ܠܢ ܡܨܪܝܐ ܘܠܐܒܗܝܢ 16  ܘܨܠܝܢ ܩܕܡ ܡܪܝܐ ܘܫܡܥ ܒܩܠܢ ܘܫܕܪ ܡܠܐܟܐ ܘܐܦܩܢ ܡܢ ܡܨܪܝܢ ܘܗܐ ܚܢܢ ܒܪܩܡ ܩܪܝܬܐ ܕܒܣܘܦ ܬܚܘܡܟ 17  ܗܫܐ ܢܥܒܪ ܒܐܪܥܟ ܠܐ ܢܥܒܪ ܒܚܩܠܐ ܘܒܟܪܡܐ ܘܠܐ ܢܫܬܐ ܡܝܐ ܕܓܘܒܐ ܐܠܐ ܒܐܘܪܚ ܡܠܟܐ ܢܐܙܠ ܘܠܐ ܢܣܛܐ ܠܐ ܠܝܡܝܢܐ ܘܠܐ ܠܣܡܠܐ ܥܕܡܐ ܕܢܥܒܪ ܬܚܘܡܟ 18  ܘܐܡܪ ܠܗ ܐܕܘܡ ܠܐ ܬܥܒܪ ܒܬܚܘܡܝ ܕܠܐ ܒܚܪܒܐ ܐܦܘܩ ܠܐܘܪܥܟ 19  ܘܐܡܪܘ ܠܗ ܒܢܝ ܐܝܣܪܝܠ ܒܫܒܝܠܐ ܢܣܩ ܘܐܢ ܡܢ ܡܝܟ ܢܫܬܐ ܚܢܢ ܘܒܥܝܪܢ ܢܬܠ ܕܡܝܗܘܢ ܒܠܚܘܕ ܒܪܓܠܝܢ ܢܥܒܪ 20  ܘܐܡܪ ܐܕܘܡ ܠܐ ܬܥܒܪܘܢ ܘܢܦܩ ܐܕܘܡ ܠܐܘܪܥܗܘܢ ܒܥܡܐ ܥܫܝܢܐ ܘܒܐܝܕܐ ܬܩܝܦܬܐ 21  ܘܠܐ ܨܒܐ ܐܕܘܡ ܠܡܫܒܩ ܠܒܢܝ ܐܝܣܪܝܠ ܠܡܥܒܪ ܒܬܚܘܡܗ ܘܣܛܐ ܠܗ ܐܝܣܪܝܠ ܡܢܗ 22  ܘܫܩܠܘ ܡܢ ܪܩܡ ܘܐܬܘ ܒܢܝ ܐܝܣܪܝܠ ܟܠܗ ܟܢܘܫܬܐ ܠܗܘܪ ܛܘܪܐ 23  ܘܐܡܪ ܡܪܝܐ ܠܡܘܫܐ ܘܠܐܗܪܘܢ ܒܗܘܪ ܛܘܪܐ ܒܬܚܘܡܐ ܕܐܪܥܐ ܕܐܕܘܡ 24  ܢܬܟܢܫ ܐܗܪܘܢ ܠܘܬ ܥܡܗ ܡܛܠ ܕܠܐ ܢܥܘܠ ܠܐܪܥܐ ܕܝܗܒܬ ܠܒܢܝ ܐܝܣܪܝܠ ܥܠ ܕܡܪܡܪܬܘܢ ܡܠܬ ܦܘܡܝ ܒܡܝܐ ܕܡܨܘܬܐ ܘܠܐ ܩܕܫܬܘܢܢܝ ܒܡܝܐ ܠܥܢܝܗܘܢ 25  ܕܒܪ ܠܐܗܪܘܢ ܘܠܐܠܝܥܙܪ ܒܪܗ ܘܐܣܩ ܐܢܘܢ ܠܗܘܪ ܛܘܪܐ 26  ܘܐܫܠܚ ܠܐܗܪܘܢ ܢܚܬܘܗܝ ܘܐܠܒܫ ܐܢܘܢ ܠܐܠܝܥܙܪ ܒܪܗ ܘܐܗܪܘܢ ܢܬܟܢܫ ܘܢܡܘܬ ܬܡܢ 27  ܘܥܒܕ ܡܘܫܐ ܐܝܟ ܕܦܩܕܗ ܡܪܝܐ ܘܣܠܩܘ ܠܗܘܪ ܛܘܪܐ ܠܥܝܢ ܟܘܠܗ ܟܢܘܫܬܐ 28  ܘܐܫܠܚ ܡܘܫܐ ܠܐܗܪܘܢ ܢܚܬܘܗܝ ܘܐܠܒܫ ܐܢܘܢ ܠܐ ܐܠܝܥܙܪ ܒܪܗ ܘܡܝܬ ܬܡܢ ܐܗܪܘܢ ܒܗܘܪ ܛܘܪܐ ܘܢܚܬ ܡܘܫܐ ܘܐܠܝܥܙܪ ܡܢ ܛܘܪܐ 29  ܘܚܙܘ ܟܠܗ ܟܢܘܫܬܐ ܕܡܝܬ ܐܗܪܘܢ ܘܒܟܘ ܥܠ ܐܗܪܘܢ ܬܠܬܝܢ ܝܘܡܝܢ ܟܠܗܘܢ ܕܒܝܬ ܐܝܣܪܝܠ 

1  ܘܫܡܥ ܟܢܥܢܝܐ ܡܠܟܐ ܕܓܕܪ ܕܥܡܪ ܒܬܝܡܢܐ ܕܐܬܐ ܐܝܣܪܝܠ ܒܐܘܪܚܐ ܕܓܫܘܫܐ ܘܐܬܟܬܫ ܥܡ ܐܝܣܪܝܠ ܘܫܒܐ ܡܢܗܘܢ ܫܒܝܬܐ 2  ܘܢܕܪ ܐܝܣܪܐܝܠ ܢܕܪܐ ܠܡܪܝܐ ܘܐܡܪ ܐܢ ܡܫܠܡܘ ܬܫܠܡ ܥܡܐ ܗܢܐ ܒܐܝܕܝ ܐܚܪܡ ܐܢܝܢ ܩܘܪܝܗܘܢ 3  ܘܫܡܥ ܡܪܝܐ ܒܩܠܗ ܕܐܝܣܪܝܠ ܘܐܫܠܡ ܐܢܘܢ ܠܟܢܥܢܝܐ ܒܐܝܕܝܗܘܢ ܘܚܪܒܘ ܐܢܘܢ ܘܐܚܪܡܘ ܐܢܘܢ ܘܠܩܘܪܝܗܘܢ ܘܩܪܘ ܫܡܗ ܕܐܬܪܐ ܗܘ ܚܪܡܐ 4  ܘܫܩܠܘ ܡܢ ܗܘܪ ܛܘܪܐ ܒܐܘܪܚܐ ܕܝܡܐ ܕܣܘܦ ܠܡܬܟܪܟܘܬܗ ܠܐܪܥܐ ܕܐܕܘܡ ܘܐܬܥܝܩܬ ܢܦܫܗ ܕܥܡܐ ܒܐܘܪܚܐ 5  ܘܪܛܢܘ ܥܡܐ ܥܠ ܐܠܗܐ ܘܥܠ ܡܘܫܐ ܘܐܡܪܘ ܠܡܢܐ ܐܣܩܬܢ ܡܢ ܡܨܪܝܢ ܕܢܡܘܬ ܒܡܕܒܪܐ ܡܛܠ ܕܠܝܬ ܠܚܡܐ ܘܠܐ ܡܝܐ ܘܢܦܫܢ ܥܩܬ ܒܠܚܡܐ ܙܥܘܪܐ 6  ܘܫܕܪ ܡܪܝܐ ܥܠ ܥܡܐ ܚܘܘܬܐ ܚܪܡܢܐ ܘܢܟܬܘܗܝ ܠܥܡܐ ܘܡܝܬܘ ܥܡܐ ܣܓܝܐܐ ܡܢ ܐܝܣܪܝܠ 7  ܘܐܬܘ ܥܡܐ ܠܘܬ ܡܘܫܐ ܘܐܡܪܘ ܠܗ ܚܛܝܢ ܥܠ ܕܪܛܢܢ ܥܠ ܡܪܝܐ ܘܐܦ ܥܠܝܟ ܨܠܐ ܩܕܡ ܡܪܝܐ ܘܢܦܪܩ ܡܢܢ ܚܘܘܬܐ ܘܨܠܝ ܡܘܫܐ ܥܠ ܥܡܐ 8  ܘܐܡܪ ܡܪܝܐ ܠܡܘܫܐ ܥܒܕ ܠܟ ܚܘܝܐ ܚܪܡܢܐ ܕܢܚܫܐ ܘܣܝܡܝܗܝ ܠܐܬܐ ܘܟܠ ܡܢ ܕܢܟܬ ܠܗ ܚܘܝܐ ܢܚܙܝܘܗܝ ܘܢܚܐ 9  ܘܥܒܕ ܡܘܫܐ ܚܘܝܐ ܕܢܚܫܐ ܘܣܡܗ ܠܐܬܐ ܘܡܐ ܕܢܟܬ ܚܘܝܐ ܠܓܒܪܐ ܚܐܪ ܒܚܘܝܐ ܕܢܚܫܐ 

ܘܚܝܐ 10  ܘܫܩܠܘ ܒܢܝ ܐܝܣܪܝܠ ܘܫܪܘ ܒܐܒܘܬ 11  ܘܫܩܠܘ ܡܢ ܐܒܘܬ ܘܫܪܘ ܒܥܝܢܐ ܕܥܒܪܝܐ ܒܡܕܒܪܐ ܕܩܕܡ ܡܘܐܒ ܡܢ ܡܕܢܚܐ ܡܢ ܡܕܢܚܝ ܫܡܫܐ 12  ܘܡܢ ܬܡܢ ܫܩܠܘ ܘܫܪܘ ܒܢܚܠܐ ܕܙܪܕ 13  ܘܡܢ ܬܡܢ ܫܩܠܘ ܘܫܪܘ ܒܥܒܪܐ ܕܐܪܢܘܢ ܒܡܕܒܪܐ ܕܢܦܩ ܡܢ ܬܚܘܡܐ ܕܐܡܘܪܝܐ ܡܛܠ ܕܐܪܢܘܢ ܬܚܘܡܐ ܗܘ ܕܡܘܐܒܝܐ ܒܝܬ ܡܘܐܒܝܐ ܠܒܝܬ ܐܡܘܪܝܐ 14  ܡܛܠ ܗܢܐ ܡܬܐܡܪ ܒܣܦܪ ܩܪܒܘܗܝ ܕܡܪܝܐ ܫܠܗܒܝܬܐ ܒܥܠܥܠܐ ܘܒܢܚܠܐ ܕܐܪܢܘܢ 15  ܘܐܬܩܢ ܢܚܠܐ ܕܨܠܝܢ ܗܘܘ ܠܝܬܒܐ ܕܥܕ ܘܣܡܟܝܢ ܗܘܘ ܥܠ ܬܚܘܡܐ ܕܡܘܐܒܝܐ 16  ܘܬܡܢ ܒܪܐ ܗܝ ܒܪܐ ܕܐܡܪ ܡܪܝܐ ܠܡܘܫܐ ܟܢܫ ܠܝ ܥܡܐ ܘܐܬܠ ܠܗܘܢ ܡܝܐ 17  ܗܝܕܝܢ ܫܒܚ ܐܝܣܪܝܠ ܬܫܒܘܚܬܐ ܗܕܐ ܣܩܝ ܒܪܐ ܥܢܘ ܠܗ 18  ܒܪܐ ܕܚܦܪܘܗ ܪܘܪܒܢܐ ܘܚܛܘܗ ܫܠܝܛܢܐ ܕܥܡܐ ܘܒܕܩܘܗ ܒܚܘܛܪܝܗܘܢ ܘܡܢ ܡܕܒܪܐ ܐܬܝܗܒܬ ܠܡܬܢܐ 19  ܘܡܢ ܡܬܢܐ ܠܢܚܠܐܝܠ ܘܡܢ ܢܚܠܐܝܠ ܠܒܡܘܬ 20  ܘܡܢ ܒܡܘܬ ܕܢܚܠܐ ܕܒܚܩܠܐ ܕܡܘܐܒ ܠܪܝܫ ܪܡܬܐ ܕܡܬܚܙܝܐ ܠܘܩܒܠ ܐܫܝܡܘܢ 21  ܘܫܕܪ ܐܝܣܪܝܠ ܐܝܙܓܕܐ ܠܘܬ ܣܝܚܘܢ ܡܠܟܐ ܕܐܡܘܪܝܐ ܘܐܡܪ ܠܗ 22  ܐܥܒܪ ܒܐܪܥܟ ܘܠܐ ܢܣܛܐ ܒܚܩܠܐ ܘܒܟܪܡܐ ܘܠܐ ܢܫܬܐ ܡܢ ܡܝܐ ܕܓܘܒܐ ܐܠܐ ܒܐܘܪܚ ܡܠܟܐ ܢܐܙܠ ܥܕܡܐ ܕܢܥܒܪ ܬܚܘܡܟ 23  ܘܠܐ ܫܒܩ ܣܝܚܘܢ ܠܐܝܣܪܝܠ ܕܢܥܒܪ ܒܬܚܘܡܗ ܘܟܢܫ ܣܝܚܘܢ ܠܟܘܠܗ ܚܝܠܗ ܘܢܦܩ ܠܐܘܪܥܐ ܕܐܝܣܪܝܠ ܠܡܕܒܪܐ ܘܐܬܐ ܠܝܗܨ ܘܐܬܟܬܫ ܥܡ ܐܝܣܪܝܠ 24  ܘܡܚܝܗܝ ܐܝܣܪܝܠ ܒܦܘܡܐ ܕܣܝܦܐ ܘܝܪܬܘ ܐܪܥܗ ܡܢ ܐܪܢܘܢ ܘܥܕܡܐ ܠܝܒܩ ܘܥܕܡܐ ܠܒܢܝ ܥܡܘܢ ܡܛܘܠ ܕܥܫܝܢ ܗܘܐ ܬܚܘܡܐ ܕܒܢܝ ܥܡܘܢ 25  ܘܢܣܒ ܐܝܣܪܝܠ ܗܠܝܢ ܟܠܗܝܢ ܩܘܪܝܐ ܘܝܬܒ ܐܝܣܪܐܝܠ ܒܟܠܗܝܢ ܩܘܪܝܐ ܕܐܡܘܪܝܐ ܒܚܫܒܘܢ ܘܒܟܠܗܘܢ ܟܦܪܘܢܝܗ 26  ܡܛܠ ܕܚܫܒܘܢ ܩܪܝܬܗ ܗܝ ܕܣܝܚܘܢ ܡܠܟܐ ܕܐܡܘܪܝܐ ܘܗܘ ܐܬܟܬܫ ܥܡ ܡܠܟܐ ܕܡܘܐܒ ܩܕܡܝܐ ܘܢܣܒ ܟܠܗ ܐܪܥܗ ܡܢ ܬܚܘܡܗ ܘܥܕܡܐ ܠܐܪܢܘܢ 27  ܡܛܠ ܗܢܐ ܐܡܪܝܢ ܒܡܬܠܐ ܥܘܠܘ ܠܚܫܒܘܢ ܬܬܒܢܐ ܘܬܬܩܢ ܩܪܝܬܗ ܕܣܝܚܘܢ 28  ܡܛܠ ܕܢܘܪܐ ܢܦܩܬ ܡܢ ܚܫܒܘܢ ܘܫܠܗܒܝܬܐ ܡܢ ܟܪܟܐ ܕܣܝܚܘܢ ܘܐܟܠܬ ܠܥܕ ܕܡܘܐܒ ܘܠܦܠܚܝ ܥܠܘܬܐ ܕܐܪܢܘܢ 29  ܘܝ ܠܟ ܐܪܢܘܢ ܘܝ ܠܟ ܡܘܐܒ ܐܒܕܬ ܥܡܐ ܕܟܡܘܫ ܝܗܒ ܒܢܘܗܝ ܒܗܡܝܪܐ ܘܒܢܬܗ ܒܫܒܝܐ ܠܣܝܚܘܢ ܡܠܟܐ ܕܐܡܘܪܝܐ 30  ܘܚܩܠܬܐ ܕܚܫܒܘܢ ܐܒܕ ܥܕܡܐ ܠܪܝܒܘܢ ܘܨܕܝ ܥܕܡܐ ܠܢܟܚ ܕܒܡܕܒܪܐ 31  ܘܝܬܒ ܐܝܣܪܝܠ ܒܐܪܥܐ ܕܐܡܘܪܝܐ 32  ܘܫܕܪ ܡܘܫܐ ܠܡܓܫ ܠܝܥܙܝܪ ܘܟܒܫ ܟܦܪܘܢܝܗ ܘܐܘܒܕ ܠܐܡܘܪܝܐ ܕܬܡܢ 33  ܘܗܦܟܘ ܣܠܩܘ ܠܐܪܥܐ ܕܡܬܢܝܢ ܘܢܦܩ ܥܘܓ ܡܠܟܐ ܕܡܬܢܝܢ ܠܐܘܪܥܗܘܢ ܗܘ ܘܟܠܗ ܥܡܗ ܠܩܪܒܐ ܒܐܪܕܥܝ 34  ܘܐܡܪ ܡܪܝܐ ܠܡܘܫܐ ܠܐ ܬܕܚܠ ܡܢܗ ܡܛܠ ܕܒܐܝܕܝܟ ܡܫܠܡ ܐܢܐ ܠܗ ܘܠܟܘܠܗ ܥܡܗ ܘܠܟܠܗ ܐܪܥܗ ܘܥܒܕ ܠܗ ܐܝܟ ܕܥܒܕܬ ܠܣܝܚܘܢ ܡܠܟܐ ܕܐܡܘܪܝܐ ܕܝܬܒ ܗܘܐ ܒܚܫܒܘܢ 35  ܘܚܪܒܘܗܝ ܠܗ ܘܠܒܢܘܗܝ ܘܠܟܠܗ ܥܡܗ ܘܠܐ ܫܒܩܘ ܠܗ ܣܪܝܕܐ ܘܝܪܬܘ ܐܪܥܗ 

1  ܘܫܩܠܘ ܒܢܝ ܐܝܣܪܝܠ ܘܫܪܘ ܒܥܪܒܘܬ ܡܘܐܒ ܕܒܥܒܪܐ ܕܝܘܪܕܢܢ ܕܐܝܪܝܚܘ 2  ܢܒܝܘܬܗ ܕܒܠܥܡ ܘܚܙܐ ܒܠܩ ܒܪ ܨܦܘܪ ܟܘܠ ܕܥܒܕ ܐܝܣܪܝܠ ܠܐܡܘܪܝܐ 3  ܘܕܚܠܘ ܡܘܐܒܝܐ ܡܢ ܩܕܡ ܥܡܐ ܛܒ ܡܛܠ ܕܣܓܝ ܗܘܐ ܛܒ ܘܥܩܬ ܠܗܘܢ ܠܡܘܐܒܝܐ ܡܢ ܩܕܡ ܒܢܝ ܐܝܣܪܝܠ 4  ܘܐܡܪ ܡܘܐܒ ܠܣܒܐ ܕܡܕܝܢ ܡܟܝܠ ܪܥܝܢ ܟܢܫܐ ܗܢܐ ܠܟܠܗܘܢ ܕܚܕܪܝܢ ܐܝܟ ܕܪܥܐ ܬܘܪܐ ܠܝܘܪܩܐ ܕܚܩܠܐ ܘܒܠܩ ܗܘܐ ܒܪ ܨܦܘܪ ܡܠܟܐ ܕܡܘܐܒܝܐ ܒܙܒܢܐ ܗܘ 5  ܘܫܕܪ ܐܝܙܓܕܐ ܠܘܬ ܒܠܥܡ ܒܪ ܒܥܘܪ ܦܫܘܪܐ ܕܥܠ ܢܗܪܐ ܠܐܪܥܐ ܕܒܢܝ ܥܡܘܢ ܠܡܩܪܝܗ ܘܠܡܐܡܪ ܠܗ ܗܐ ܥܡܐ ܢܦܩ ܡܢ ܡܨܪܝܢ ܘܟܣܝ ܐܦܝܗ ܕܐܪܥܐ ܘܗܐ ܫܪܝܢ ܠܘܩܒܠܝ 6  ܡܟܝܠ ܬܐ ܠܘܛܝܗܝ ܠܝ ܠܥܡܐ ܗܢܐ ܡܛܠ ܕܥܫܝܢ ܗܘ ܡܢܝ ܟܒܪ ܢܫܟܚ ܢܚܪܘܒ ܡܢܗ ܘܢܘܒܕܝܘܗܝ ܡܢ ܐܪܥܐ ܡܛܠ ܕܝܕܥ ܐܢܐ ܕܠܡܢ ܕܒܪܟ ܐܢܬ ܒܪܝܟ ܗܘ ܘܠܡܢ ܕܠܐܛ ܐܢܬ ܠܝܛ ܗܘ 7  ܘܐܙܠܘ ܣܒܐ ܕܡܘܐܒ ܘܣܒܐ ܕܡܕܝܢ ܘܩܨܡܝܗܘܢ ܒܐܝܕܝܗܘܢ ܘܐܬܘ ܠܘܬ ܒܠܥܡ ܘܐܡܪܘ ܠܗ ܡܠܘܗܝ ܕܒܠܩ 8  ܘܐܡܪ ܠܗܘܢ ܒܘܬܘ ܗܪܟܐ ܒܠܠܝܐ ܘܐܬܠ ܠܟܘܢ ܦܬܓܡܐ ܐܝܟ ܕܐܡܪ ܠܝ ܡܪܝܐ ܘܦܫܘ ܪܘܪܒܢܐ ܕܡܘܐܒ ܠܘܬ ܒܠܥܡ 9  ܘܐܬܐ ܐܠܗܐ ܥܠ ܒܠܥܡ ܘܐܡܪ ܠܗ ܡܢ ܐܢܘܢ ܗܠܝܢ ܓܒܪܐ ܕܥܡܟ 10  ܘܐܡܪ ܒܠܥܡ ܠܐܠܗܐ ܒܠܩ ܒܪ ܨܦܘܪ ܡܠܟܐ ܕܡܘܐܒ ܫܕܪ ܥܠܝ ܘܐܡܪ ܠܝ 11  ܗܐ ܥܡܐ ܢܦܩ ܡܢ ܡܨܪܝܢ ܘܟܣܝ ܐܦܝܗ ܕܐܪܥܐ ܗܫܐ ܬܐ ܠܘܛܝܗܝ ܠܝ ܟܒܪ ܐܫܟܚ ܠܡܬܟܬܫܘ ܥܡܗ ܘܐܘܒܕܝܘܗܝ 12  ܘܐܡܪ ܐܠܗܐ ܠܒܠܥܡ ܠܐ ܬܐܙܠ ܥܡܗܘܢ ܘܠܐ ܬܠܘܛܝܗܝ ܠܥܡܐ ܡܛܠ ܕܒܪܝܟ ܗܘ 13  ܘܩܡ ܒܠܥܡ ܒܨܦܪܐ ܘܐܡܪ ܠܪܘܪܒܢܐ ܕܒܠܩ ܙܠܘ ܠܐܪܥܟܘܢ ܡܛܠ ܕܠܐ ܨܒܐ ܡܪܝܐ ܠܡܫܒܩܢܝ ܕܐܙܠ ܥܡܟܘܢ 14  ܘܩܡܘ ܪܘܪܒܢܐ ܕܡܘܐܒ ܘܐܬܘ ܠܘܬ ܒܠܩ ܘܐܡܪܝܢ ܠܗ ܠܐ ܨܒܐ ܒܠܥܡ ܠܡܐܬܐ ܥܡܢ 15  ܘܗܦܟ ܬܘܒ ܒܠܩ ܘܫܕܪ ܐܝܙܓܕܐ ܕܪܘܪܒܝܢ ܘܝܩܝܪܝܢ ܡܢ ܗܠܝܢ 16  ܘܐܬܘ ܠܘܬ ܒܠܥܡ ܘܐܡܪܘ ܠܗ ܗܟܢܐ ܐܡܪ ܒܠܩ ܒܪ ܨܦܘܪ ܠܐ ܬܬܟܠܐ ܠܡܐܬܐ ܠܘܬܝ 17  ܡܛܠ ܕܡܝܩܪܘ ܐܝܩܪܟ ܛܒ ܘܟܠ ܕܬܐܡܪ ܠܝ ܐܥܒܕ ܘܬܐ ܠܘܛ ܠܝ ܠܥܡܐ ܗܢܐ 18  ܘܥܢܐ ܒܠܥܡ ܘܐܡܪ ܠܥܒܕܘܗܝ ܕܒܠܩ ܐܢ ܢܬܠ ܠܝ ܒܠܩ ܡܠܐ ܒܝܬܗ ܣܐܡܐ ܐܘ ܕܗܒܐ ܠܐ ܡܫܟܚ ܐܢܐ ܕܐܥܒܪ ܥܠ ܡܠܬ ܦܘܡܗ ܕܡܪܝܐ ܐܠܗܝ ܠܐ ܥܠ ܕܙܥܘܪܝܐ ܘܠܐ ܥܠ ܕܪܒܐ 19  ܡܟܝܠ ܦܘܫܘ ܐܦ ܐܢܬܘܢ ܗܪܟܐ ܒܠܠܝܐ ܘܐܕܥ ܡܢܐ ܡܘܣܦ ܡܪܝܐ ܠܡܡܠܠܘ ܥܡܝ 20  ܘܐܬܐ ܐܠܗܐ ܥܠ ܒܠܥܡ ܒܠܠܝܐ ܘܐܡܪ ܠܗ ܐܢ ܠܡܩܪܝܟ ܐܬܘ ܗܠܝܢ ܓܒܪܐ ܩܘܡ ܙܠ ܥܡܗܘܢ ܒܠܚܘܕ ܦܬܓܡܐ ܕܐܡܪ ܐܢܐ ܠܟ ܗܘ ܥܒܕ 21  ܘܩܡ ܒܠܥܡ ܒܨܦܪܐ ܘܐܪܡܝ ܥܠ ܐܬܢܗ ܘܐܙܠ ܥܡ ܪܘܪܒܢܐ ܕܡܘܐܒ 22  ܘܐܬܚܡܬ ܪܘܓܙܗ ܕܐܠܗܐ ܥܠܘܗܝ ܥܠ ܕܐܙܠ ܘܩܡ ܡܠܐܟܗ ܕܡܪܝܐ ܒܐܘܪܚܐ ܕܢܗܘܐ ܠܗ ܣܛܢܐ ܘܗܘ ܪܟܝܒ ܥܠ ܚܡܪܗ ܘܬܪܝܢ ܥܠܝܡܘܗܝ ܥܡܗ 23  ܘܚܙܬ ܐܬܢܐ ܠܡܠܐܟܗ ܕܡܪܝܐ ܕܩܐܡ ܒܐܘܪܚܐ ܘܣܝܦܗ ܫܡܝܛ ܘܐܚܝܕ ܒܐܝܕܗ ܘܣܛܬ ܐܬܢܐ ܡܢ ܐܘܪܚܐ ܘܐܙܠܬ ܒܚܩܠܐ ܘܡܚܗ ܒܠܥܡ ܠܐܬܢܐ ܠܡܣܛܝܘܬܗ ܠܐܘܪܚܐ 24  ܘܩܡ ܡܠܐܟܗ ܕܡܪܝܐ ܒܫܒܝܠܐ ܕܟܪܡܐ ܕܣܝܓܐ ܡܟܐ ܘܣܝܓܐ ܡܟܐ 25  ܘܚܙܬ ܐܬܢܐ ܠܡܠܐܟܗ ܕܡܪܝܐ ܘܐܬܚܒܨܬ ܒܐܣܬܐ ܘܚܒܨܬܗ ܪܓܠܗ ܕܒܠܥܡ ܒܐܣܬܐ ܘܐܘܣܦ ܠܡܡܚܝܗ 26  ܘܐܘܣܦ ܡܠܐܟܗ ܕܡܪܝܐ ܘܥܒܪ ܘܩܡ ܒܐܬܪܐ ܐܠܝܨܐ ܐܬܪ ܕܠܝܬ ܐܘܪܚܐ ܠܡܣܛܐ ܠܐ ܠܝܡܝܢܐ ܘܠܐ ܠܣܡܠܐ 27  ܘܚܙܬ ܐܬܢܐ ܠܡܠܐܟܗ ܕܡܪܝܐ ܘܪܒܥܬ ܬܚܝܬ ܒܠܥܡ ܘܐܚܡܬ ܪܘܓܙܗ ܕܒܠܥܡ ܘܡܚܗ ܠܐܬܢܐ ܒܚܘܛܪܐ 28  ܘܦܬܚ ܡܪܝܐ ܦܘܡܗ ܕܐܬܢܐ ܘܐܡܪܬ ܠܒܠܥܡ ܡܢܐ ܥܒܕܬ ܠܟ ܕܡܚܝܬܢܝ ܗܐ ܬܠܬ ܙܒܢܝܢ 29  ܘܐܡܪ ܒܠܥܡ ܠܐܬܢܐ ܥܠ ܕܒܙܚܬ ܒܝ ܘܐܠܘ ܐܝܬ ܗܘܐ ܣܝܦܐ ܒܐܝܕܝ ܗܫܐ ܩܛܠ ܗܘܝܬ ܠܟܝ 30  ܘܐܡܪܬ ܐܬܢܐ ܠܒܠܥܡ ܠܐ ܗܘܝܬ ܐܢܐ ܐܬܢܟ ܕܪܟܝܒ ܐܢܬ ܥܠܝ ܡܢ ܛܠܝܘܬܟ ܘܥܕܡܐ ܠܝܘܡܢܐ ܕܠܡܐ ܡܡܬܘܡ ܥܒܕܬ ܠܟ ܗܟܢܐ ܐܡܪ ܠܗ ܠܐ 31  ܘܓܠܐ ܡܪܝܐ ܥܝܢܘܗܝ ܕܒܠܥܡ ܘܚܙܐ ܠܡܠܐܟܗ ܕܡܪܝܐ ܩܐܡ ܒܐܘܪܚܐ ܘܣܝܦܗ ܫܡܝܛ ܘܐܚܝܕ ܒܐܝܕܗ ܘܩܥܕ ܘܣܓܕ ܥܠ ܐܦܘܗܝ 32  ܘܐܡܪ ܠܗ ܡܠܐܟܗ ܕܡܪܝܐ ܠܡܢܐ ܡܚܝܬ ܐܬܢܟ ܗܐ ܬܠܬ ܙܒܢܝܢ ܗܐ ܐܢܐ ܢܦܩܬ ܕܐܗܘܐ ܠܟ ܣܛܢܐ ܥܠ ܕܬܪܨܐ ܐܘܪܚܐ ܠܘܩܒܠܝ 33  ܘܚܙܬܢܝ ܐܬܢܐ ܘܣܛܬ ܡܢ ܩܕܡܝ ܗܐ ܬܠܬ ܙܒܢܝܢ ܘܐܠܘ ܠܐ ܣܛܬ ܡܢ ܩܕܡܝ ܗܫܐ ܠܟ ܩܛܠ ܗܘܝܬ ܘܠܗ ܡܚܐ ܗܘܝܬ 34  ܘܐܡܪ ܒܠܥܡ ܠܡܠܐܟܗ ܕܡܪܝܐ ܚܛܝܬ ܠܐ ܝܕܥ ܗܘܝܬ ܕܐܢܬ ܩܐܡ ܠܘܩܒܠܝ ܒܐܘܪܚܐ ܗܫܐ ܐܢ ܒܝܫ ܒܥܝܢܝܟ ܐܗܦܘܟ ܠܝ 35  ܘܐܡܪ ܡܠܐܟܗ ܕܡܪܝܐ ܠܒܠܥܡ ܙܠ ܥܡ ܓܒܪܐ ܒܠܚܘܕ ܦܬܓܡܐ ܕܐܡܪ ܐܢܐ ܠܟ ܗܘ ܥܒܕ ܘܐܙܠ ܒܠܥܡ ܥܡ ܪܘܪܒܢܐ ܕܒܠܩ 36  ܘܫܡܥ ܒܠܩ ܕܐܬܐ ܒܠܥܡ ܘܢܦܩ ܠܐܘܪܥܗ ܠܩܪܝܬܐ ܕܡܘܐܒ ܕܒܬܚܘܡܐ ܕܐܪܢܘܢ ܕܒܣܦܪܝ ܬܚܘܡܐ 37  ܘܐܡܪ ܒܠܩ ܠܒܠܥܡ ܗܐ ܫܕܪܬ ܥܠܝܟ ܠܡܩܪܝܟ ܐܝܟܘ ܠܐ ܐܬܝܬ ܠܘܬܝ ܟܒܪ ܐܡܪ ܗܘܝܬ ܕܠܐ ܡܨܐ ܐܢܐ ܒܚܝܠܐ ܠܡܝܩܪܘܬܟ 38  ܘܐܡܪ ܒܠܥܡ ܠܒܠܩ ܗܐ ܐܬܝܬ ܠܘܬܟ ܗܫܐ ܕܠܡܐ ܡܫܟܚܘ ܡܫܟܚ ܐܢܐ ܕܐܡܪ ܡܕܡ ܐܠܐ ܦܬܓܡܐ ܕܣܐܡ ܐܠܗܐ ܒܦܘܡܝ ܗܘ ܗܘ ܐܡܪ ܐܢܐ 39  ܘܐܙܠ ܒܠܥܡ ܥܡ ܒܠܩ ܘܐܥܠܗ ܠܩܘܪܝܬ ܚܨܪܘܬ 40  ܘܢܟܣ ܒܠܩ ܬܘܪܐ ܘܥܢܐ ܘܫܕܪ ܠܒܠܥܡ ܘܠܪܘܪܒܢܐ ܕܥܡܗ 41  ܘܟܕ ܗܘܐ ܨܦܪܐ ܕܒܪ ܒܠܩ ܠܒܠܥܡ ܘܐܣܩܗ ܠܒܡܘܬ ܒܥܠܐ ܘܚܙܐ ܡܢ ܬܡܢ ܣܟܗ ܕܥܡܐ 

1  ܘܐܡܪ ܒܠܥܡ ܠܒܠܩ ܒܢܝ ܠܝ ܗܪܟܐ ܫܒܥܐ ܡܕܒܚܝܢ ܘܛܝܒ ܠܝ ܗܪܟܐ ܫܒܥܐ ܬܘܪܝܢ ܘܫܒܥܐ ܕܟܪܝܢ 2  ܘܥܒܕ ܒܠܩ ܐܝܟ ܕܐܡܪ ܠܗ ܒܠܥܡ ܘܐܣܩ ܒܠܥܡ ܘܒܠܩ ܬܘܪܐ ܘܕܟܪܐ ܥܠ ܡܕܒܚܐ 3  ܘܐܡܪ ܒܠܥܡ ܠܒܠܩ ܩܘܡ ܗܪܟܐ ܠܘܬ ܥܠܘܬܟ ܘܐܢܐ ܐܙܠ ܛܟ ܢܩܪܐ ܡܪܝܐ ܠܐܘܪܥܝ ܘܦܬܓܡܐ ܕܡܚܘܐ ܠܝ ܐܚܘܝܘܗܝ ܠܟ ܘܐܙܠ ܫܦܝܐܝܬ 4  ܘܐܬܓܠܝ ܐܠܗܐ ܥܠ ܒܠܥܡ ܘܐܡܪ ܠܗ ܫܒܥܐ ܡܕܒܚܝܢ ܛܝܒܬ ܘܐܣܩܬ ܬܘܪܐ ܘܕܟܪܐ ܥܠ ܡܕܒܚܐ 5  ܘܣܡ ܡܪܝܐ ܡܠܬܐ ܒܦܘܡܗ ܕܒܠܥܡ ܘܐܡܪ ܠܗ ܙܠ ܠܘܬ ܒܠܩ ܘܗܟܢܐ ܡܠܠ 6  ܘܐܬܐ ܠܘܬܗ ܘܗܘ ܩܐܡ ܠܘܬ ܥܠܘܬܗ ܗܘ ܘܟܠܗܘܢ ܪܘܪܒܢܐ ܕܡܘܐܒ 7  ܘܐܪܝܡ ܒܡܬܠܗ ܘܐܡܪ ܡܢ ܐܪܡ ܕܒܪܢܝ ܒܠܩ ܡܠܟܐ ܕܡܘܐܒܝܐ ܡܢ ܛܘܪܝ ܡܕܢܚܐ ܘܐܡܪ ܠܝ ܬܐ ܠܘܛ ܠܝ ܠܝܥܩܘܒ ܘܬܐ ܐܘܒܕ ܠܝ ܠܐܝܣܪܝܠ 8  ܡܢܐ ܐܠܘܛܝܘܗܝ ܕܠܐ ܠܛܗ ܐܠܗܐ ܘܡܢܐ ܐܘܒܕܝܘܗܝ ܕܠܐ ܐܘܒܕܗ ܡܪܝܐ 9  ܡܛܠ ܕܡܢ ܪܫܐ ܕܛܘܪܐ ܚܙܝܬܗ ܘܡܢ ܪܡܬܐ ܚܪܬܗ ܗܐ ܥܡܐ ܒܠܚܘܕܘܗܝ ܫܪܐ ܘܒܥܡܡܐ ܠܐ ܡܬܚܫܒ 10  ܡܢܘ ܡܫܟܚ ܠܡܡܢܐ ܥܟܪܗ ܕܝܥܩܘܒ ܘܡܢܝܢܐ ܕܪܘܒܥܗ ܕܐܝܣܪܝܠ ܬܡܘܬ ܢܦܫܝ ܡܘܬܐ ܕܬܪܝܨܝܗܘܢ ܘܬܗܘܐ ܚܪܬܝ ܐܟܘܬܗܘܢ 11  ܘܐܡܪ ܒܠܩ ܠܒܠܥܡ ܡܢܐ ܥܒܕܬ ܠܝ ܠܡܠܛ ܒܥܠܕܒܒܝ ܩܪܝܬܟ ܘܗܐ ܡܒܪܟܘ ܡܒܪܟ ܐܢܬ ܠܗܘܢ 12  ܘܥܢܐ ܒܠܥܡ ܘܐܡܪ ܗܐ ܡܕܡ ܕܣܐܡ ܡܪܝܐ ܒܦܘܡܝ ܗܘ ܗܘ ܢܛܪ ܐܢܐ ܠܡܡܠܠܘ 13  ܘܐܡܪ ܠܗ ܒܠܩ ܬܐ ܥܡܝ ܠܐܬܪܐ ܐܚܪܢܐ ܕܬܚܙܝܘܗܝ ܡܢ ܬܡܢ ܒܪܡ ܕܝܢ ܚܪܬܗ ܬܚܙܐ ܘܟܠܗ ܠܐ ܬܚܙܐ ܘܠܘܛܝܗܝ ܠܝ ܡܢ ܬܡܢ 14  ܘܕܒܪܗ ܠܚܩܠ ܕܘܩܐ ܠܪܝܫ ܪܡܬܐ ܘܒܢܐ ܫܒܥܐ ܡܕܒܚܝܢ ܘܐܣܩ ܬܘܪܐ ܘܕܟܪܐ ܥܠ ܡܕܒܚܐ 15  ܘܐܡܪ ܒܠܥܡ ܠܒܠܩ ܩܘܡ ܗܪܟܐ ܠܘܬ ܥܠܘܬܟ ܘܐܢܐ ܐܡܛܐ ܥܕܡܐ ܠܗܪܟܐ 16  ܘܐܬܓܠܝ ܡܪܝܐ ܥܠ ܒܠܥܡ ܘܣܡ ܡܠܬܐ ܒܦܘܡܗ ܘܐܡܪ ܠܗ ܙܠ ܠܘܬ ܒܠܩ ܘܗܟܢܐ ܐܡܪ ܠܗ 17  ܘܐܬܐ ܠܘܬܗ ܘܗܘ ܩܐܡ ܗܘܐ ܠܘܬ ܥܠܘܬܗ ܘܪܘܪܒܢܐ ܕܡܘܐܒ ܥܡܗ ܘܐܡܪ ܠܗ ܒܠܩ ܡܢܐ ܐܡܪ ܡܪܝܐ 18  ܘܐܪܝܡ ܒܡܬܠܗ ܘܐܡܪ ܩܘܡ ܒܠܩ ܘܫܡܥ ܘܨܘܬ ܠܣܗܕܘܬܝ ܒܪ ܨܦܘܪ 19  ܠܐ ܗܘܐ ܓܒܪܐ ܐܠܗܐ ܕܢܕܓܠ ܘܐܦ ܠܐ ܒܪܢܫܐ ܕܢܬܡܠܟ ܗܘ ܐܡܪ ܘܥܒܕ ܘܡܠܬܗ ܩܝܡܐ ܠܥܠܡܝܢ 20  ܗܐ ܠܡܒܪܟܘ ܐܬܕܒܪܬ ܘܒܘܪܟܬܐ ܠܐ ܐܗܦܟ 21  ܠܐ ܚܙܐ ܐܢܐ ܥܘܠܐ ܒܝܥܩܘܒ ܘܠܐ ܚܐܪ ܐܢܐ ܥܠܝܐ ܒܐܝܣܪܝܠ ܡܪܝܐ ܐܠܗܗ ܥܡܗ ܘܬܫܒܘܚܬܐ ܕܡܠܟܗ ܒܗ 22  ܐܠܗܐ ܕܐܦܩ ܐܢܘܢ ܡܢ ܡܨܪܝܢ ܒܥܘܫܢܗ ܘܒܪܘܡܗ 23  ܡܛܠ ܕܠܐ ܢܚܫܐ ܒܝܥܩܘܒ ܘܐܦ ܠܐ ܩܨܡܐ ܒܐܝܣܪܝܠ ܐܝܟ ܕܒܙܒܢܐ ܗܢܐ ܢܬܐܡܪ ܠܝܥܩܘܒ ܘܠܐܝܣܪܝܠ ܡܢܐ ܥܒܕ ܐܠܗܐ 24  ܗܐ ܥܡܐ ܐܝܟ ܐܪܝܐ ܩܐܡ ܘܐܝܟ ܐܪܝܐ ܡܫܬܩܠ ܠܐ ܢܕܡܟ ܥܕܡܐ ܕܢܐܟܘܠ ܬܒܪܐ ܘܕܡܐ ܕܩܛܝܠܐ ܢܫܬܐ 25  ܘܐܡܪ ܒܠܩ ܠܒܠܥܡ ܠܐ ܡܠܛ ܬܠܘܛܝܘܗܝ ܘܐܦܠܐ ܡܒܪܟܘ ܬܒܪܟܝܘܗܝ 26  ܘܥܢܐ ܒܠܥܡ ܘܐܡܪ ܠܒܠܩ ܠܐ ܐܡܪܬ ܠܟ ܕܟܠ ܕܐܡܪ ܠܝ ܡܪܝܐ ܗܘ ܗܘ ܥܒܕ ܐܢܐ 27  ܘܐܡܪ ܒܠܩ ܠܒܠܥܡ ܬܐ ܐܕܒܪܟ ܠܐܬܪܐ ܐܚܪܢܐ ܟܒܪ ܢܫܦܪ ܒܥܝܢܝ ܐܠܗܐ ܘܠܘܛܝܗܝ ܠܝ ܡܢ ܬܡܢ 28  ܘܕܒܪ ܒܠܩ ܠܒܠܥܡ ܠܪܝܫ ܦܥܘܪ ܕܡܬܚܙܐ ܠܘܩܒܠ ܐܫܝܡܘܢ 29  ܘܐܡܪ ܒܠܥܡ ܠܒܠܩ ܒܢܝ ܠܝ ܗܪܟܐ ܫܒܥܐ ܡܕܒܚܝܢ ܘܛܝܒ ܠܝ ܗܪܟܐ ܫܒܥܐ ܬܘܪܝܢ ܘܫܒܥܐ ܕܟܪܝܢ 30  ܘܥܒܕ ܒܠܩ ܐܝܟ ܕܐܡܪ ܠܗ ܒܠܥܡ ܘܐܣܩ ܬܘܪܐ ܘܕܟܪܐ ܥܠ ܡܕܒܚܐ 

1  ܘܚܙܐ ܒܠܥܡ ܕܫܦܝܪ ܗܘ ܒܥܝܢܝ ܡܪܝܐ ܠܡܒܪܟܘܬܗ ܠܐܝܣܪܝܠ ܘܠܐ ܐܙܠ ܐܝܟ ܕܒܟܠ ܫܥܐ ܠܡܕܥ ܢܚܫܐ ܘܣܡ ܠܡܕܒܪܐ ܐܦܘܗܝ2  ܘܐܪܝܡ ܒܠܥܡ ܥܝܢܘܗܝ ܘܚܙܐ ܠܐܝܣܪܝܠ ܟܕ ܫܪܝܢ ܫܒܛܝܢ ܫܒܛܝܢ ܘܗܘܬ ܥܠܘܗܝ ܪܘܚܗ ܕܐܠܗܐ 3  ܘܐܪܝܡ ܒܡܬܠܗ ܘܐܡܪ ܐܡܪ ܒܠܥܡ ܒܪܗ ܕܒܥܘܪ ܐܡܪ ܓܒܪܐ ܕܓܠܝܐ ܥܝܢܗ 4  ܐܡܪ ܕܫܡܥ ܡܐܡܪܐ ܕܐܠܗܐ ܘܚܙܘܐ ܕܐܠܗܐ ܚܙܐ ܟܕ ܪܡܐ ܘܦܬܝܚܢ ܥܝܢܘܗܝ 5  ܡܐ ܫܦܝܪ ܡܫܟܢܟ ܝܥܩܘܒ ܘܡܫܟܢܝܟ ܐܝܣܪܝܠ 6  ܐܝܟ ܢܚܠܐ ܕܪܕܝܢ ܘܐܝܟ ܦܪܕܝܣܐ ܕܥܠ ܢܗܪܐ ܘܐܝܟ ܡܫܟܢܐ ܕܢܨܒ ܡܪܝܐ ܘܐܝܟ ܐܪܙܐ ܕܥܠ ܡܝܐ 7  ܢܦܘܩ ܓܒܪܐ ܡܢ ܒܢܘܗܝ ܘܙܪܥܗ ܒܡܝܐ ܣܓܝܐܐ ܘܢܬܬܪܝܡ ܡܢ ܐܓܓ ܡܠܟܐ ܘܬܬܪܝܡ ܡܠܟܘܬܗ 8  ܐܠܗܐ ܕܐܦܩ ܐܢܘܢ ܡܢ ܡܨܪܝܢ ܒܥܘܫܢܗ ܘܒܪܘܡܗ ܢܐܟܘܠ ܥܡܡܐ ܣܢܐܘܗܝ ܘܓܪܡܝܗܘܢ ܢܬܒܪ ܘܚܨܝܗܘܢ ܢܦܣܩ 9  ܪܒܥ ܘܕܡܟ ܐܝܟ ܐܪܝܐ ܘܐܝܟ ܓܘܪܝܐ ܕܐܪܝܐ ܘܡܢܘ ܢܩܝܡܝܘܗܝ ܒܪܟܝܟ ܒܪܝܟܝܢ ܘܠܝܛܝܟ ܠܝܛܝܢ 10  ܘܐܚܡܬ ܪܘܓܙܗ ܕܒܠܩ ܥܠ ܒܠܥܡ ܘܛܪܦ ܐܝܕܘܗܝ ܘܐܡܪ ܒܠܩ ܠܒܠܥܡ ܠܡܠܛ ܒܥܠܕܒܒܝ ܩܪܝܬܟ ܘܗܐ ܡܒܪܟܘ ܡܒܪܟ ܐܢܬ ܠܗܘܢ ܗܐ ܬܠܬ ܙܒܢܝܢ 11  ܗܫܐ ܦܘܩ ܙܠ ܠܟ ܐܬܪܟ ܐܡܪܬ ܕܡܝܩܪܘ ܐܝܩܪܟ ܘܗܐ ܟܠܟ ܡܪܝܐ ܡܢ ܐܝܩܪܐ 12  ܘܥܢܐ ܒܠܥܡ ܘܐܡܪ ܠܒܠܩ ܗܐ ܐܦ ܠܐܝܙܓܕܝܟ ܕܫܕܪܬ ܠܘܬܝ ܐܡܪܬ 13  ܕܐܢ ܝܗܒ ܠܝ ܒܠܩ ܡܠܐ ܒܝܬܗ ܣܐܡܐ ܐܘ ܕܗܒܐ ܠܐ ܡܫܟܚ ܐܢܐ ܕܐܥܒܪ ܥܠ ܡܠܬ ܦܘܡܗ ܕܡܪܝܐ ܘܐܥܒܕ ܡܢ ܠܒܝ ܛܒܬܐ ܐܘ ܒܝܫܬܐ ܐܢܐ ܡܕܡ ܕܐܡܪ ܠܝ ܡܪܝܐ ܗܘ ܗܘ ܡܡܠܠ ܐܢܐ 14  ܗܫܐ ܗܐ ܐܙܠ ܐܢܐ ܠܝ ܠܐܪܥܝ ܬܐ ܕܝܢ ܐܡܠܟܟ ܡܕܡ ܕܥܒܕ ܥܡܐ ܗܢܐ ܠܥܡܟ ܒܚܪܬܐ ܕܝܘܡܬܐ 15  ܘܐܪܝܡ ܒܡܬܠܗ ܘܐܡܪ ܐܡܪ ܒܠܥܡ ܒܪܗ ܕܒܥܘܪ ܐܡܪ ܓܒܪܐ ܕܓܠܝܐ ܥܝܢܗ 16  ܐܡܪ ܕܫܡܥ ܡܐܡܪܐ ܕܐܠܗܐ ܘܝܕܥ ܡܕܥܐ ܕܡܪܝܡܐ ܘܚܙܘܐ ܕܐܠܗܐ ܚܙܐ ܟܕ ܐܪܡܐ ܘܦܬܝܚܢ ܥܝܢܘܗܝ 17  ܚܙܝܬܗ ܘܠܐ ܡܢ ܟܕܘ ܘܚܪܬܗ ܘܠܐ ܗܘܐ ܩܪܝܒ ܢܕܢܚ ܟܘܟܒܐ ܡܢ ܝܥܩܘܒ ܘܢܩܘܡ ܪܫܐ ܡܢ ܐܝܣܪܝܠ ܘܢܘܒܕ ܠܓܢܒܪܐ ܕܡܘܐܒ ܘܢܫܥܒܕ ܠܟܠܗܘܢ ܒܢܝ ܫܝܬ 18  ܘܬܗܘܐ ܐܕܘܡ ܝܪܬܘܬܗ ܘܣܥܝܪ ܝܪܬܘܬܐ ܕܒܥܠܕܒܒܘܗܝ ܬܗܘܐ ܕܝܠܗ ܘܐܝܣܪܝܠ ܢܩܢܐ ܚܝܠܐ 19  ܘܢܚܘܬ ܡܢ ܝܥܩܘܒ ܘܢܘܒܕ ܠܐܝܢܐ ܕܡܫܬܘܙܒ ܡܢ ܩܪܝܬܐ 20  ܘܚܙܐ ܠܥܡܠܝܩ ܘܐܪܝܡ ܒܡܬܠܗ ܘܐܡܪ ܪܝܫ ܥܡܡܐ ܥܡܠܝܩ ܘܚܪܬܗ ܬܐܒܕ ܠܥܠܡܝܢ 21  ܘܚܙܐ ܠܩܝܢܝܐ ܘܐܪܝܡ ܒܡܬܠܗ ܘܐܡܪ ܥܫܝܢ ܡܘܬܒܟ ܘܣܝܡ ܒܫܩܝܦܐ ܩܢܟ 22  ܐܢ ܢܗܘܐ ܠܒܘܥܪܐ ܩܝܢ ܥܕܡܐ ܠܐܬܘܪ ܢܫܒܘܢܟ 23  ܘܐܪܝܡ ܒܡܬܠܗ ܘܐܡܪ ܘܝ ܡܢܘ ܢܚܐ ܡܐ ܕܣܐܡ ܗܠܝܢ ܐܠܗܐ 24  ܘܠܓܝܘܢܐ ܢܦܩܢ ܡܢ ܐܪܥܐ ܕܟܬܝܐ ܘܢܫܥܒܕܘܢ ܠܐܬܘܪ ܘܢܫܥܒܕܘܢ ܐܦ ܠܥܒܪܝܐ ܘܐܦ ܗܢܘܢ ܢܐܒܕܘܢ ܠܥܠܡܝܢ 25  ܘܩܡ ܒܠܥܡ ܘܗܦܟ ܐܙܠ ܠܐܬܪܗ ܘܐܦ ܒܠܩ ܐܙܠ ܠܐܘܪܚܗ 

1  ܘܝܬܒ ܐܝܣܪܝܠ ܒܣܛܝܡ ܘܫܪܝ ܥܡܐ ܠܡܙܢܝܘ ܒܒܢܬ ܡܘܐܒ 2  ܘܩܪܝ ܠܥܡܐ ܠܕܒܚܐ ܕܐܠܗܝܗܝܢ ܘܐܟܠܘ ܥܡܐ ܘܣܓܕܘ ܠܐܠܗܝܗܝܢ 3  ܘܐܫܬܡܠܝ ܐܝܣܪܝܠ ܒܒܥܠ ܦܥܘܪ ܘܐܬܚܡܬ ܪܘܓܙܗ ܕܡܪܝܐ ܥܠ ܒܢܝ ܐܝܣܪܝܠ 4  ܘܐܡܪ ܡܪܝܐ ܠܡܘܫܐ ܕܒܪ ܠܟܠܗܘܢ ܪܫܐ ܕܥܡܐ ܘܦܪܣܐ ܐܢܘܢ ܩܕܡ ܡܪܝܐ ܠܘܩܒܠ ܫܡܫܐ ܘܬܗܦܘܟ ܚܡܬܐ ܕܪܘܓܙܗ ܡܢ ܒܢܝ ܐܝܣܪܝܠ 5  ܘܐܡܪ ܡܘܫܐ ܠܕܝܢܐ ܕܐܝܣܪܝܠ ܩܛܘܠܘ ܐܢܫ ܓܒܪܘܗܝ ܐܝܠܝܢ ܕܐܫܬܡܠܝܘ ܒܒܥܠ ܦܥܘܪ 6  ܘܗܐ ܓܒܪܐ ܡܢ ܒܢܝ ܐܝܣܪܝܠ ܐܬܐ ܘܩܪܒ ܩܕܡ ܐܚܘܗܝ ܘܥܠ ܥܠ ܡܕܝܢܝܬܐ ܠܥܝܢ ܡܘܫܐ ܘܠܥܝܢ ܟܠܗ ܟܢܘܫܬܐ ܕܒܢܝ ܐܝܣܪܝܠ ܘܗܢܘܢ ܒܟܝܢ ܗܘܘ ܒܬܪܥܐ ܕܡܫܟܢ ܙܒܢܐ 8  ܓܒܪܐ ܒܪ ܐܝܣܪܐܝܠ ܠܩܠܝܬܐ ܘܕܩܪ ܐܢܘܢ ܠܬܪܝܗܘܢ ܠܓܒܪܐ ܒܪ ܐܝܣܪܝܠ ܘܠܐܢܬܬܐ ܒܟܪܣܗ ܒܩܠܝܬܐ ܘܐܬܟܠܝ ܡܘܬܢܐ ܕܡܢ ܫܠܝܐ ܡܢ ܐܝܣܪܝܠ 9  ܘܗܘܘ ܕܡܝܬܘ ܒܡܘܬܢܐ ܕܡܢ ܫܠܝܐ ܥܣܪܝܢ ܘܐܪܒܥܐ ܐܠܦܝܢ 10  ܘܡܠܠ ܡܪܝܐ ܥܡ ܡܘܫܐ ܘܐܡܪ ܠܗ 11  ܦܝܢܚܣ ܒܪ ܐܠܝܥܙܪ ܒܪ ܐܗܪܘܢ ܟܗܢܐ ܐܗܦܟ ܚܡܬܝ ܡܢ ܒܢܝ ܐܝܣܪܝܠ ܘܛܢ ܛܢܢܝ ܒܝܢܬܗܘܢ ܘܠܐ ܐܘܒܕܬ ܠܒܢܝ ܐܝܣܪܝܠ ܒܛܢܢܝ 12  ܡܛܠ ܗܢܐ ܐܡܪܬ ܕܗܐ ܝܗܒ ܐܢܐ ܠܗ ܩܝܡܐ ܕܫܠܡܐ 13  ܘܢܗܘܐ ܠܗ ܘܠܒܢܘܗܝ ܡܢ ܒܬܪܗ ܩܝܡܐ ܕܟܗܢܘܬܐ ܠܥܠܡ ܚܠܦ ܕܛܢ ܒܐܠܗܗ ܘܚܣܝ ܥܠ ܒܢܝ ܐܝܣܪܝܠ 14  ܘܫܡܗ ܕܓܒܪܐ ܒܪ ܐܝܣܪܝܠ ܩܛܝܠܐ ܕܐܬܩܛܠ ܥܡ ܡܕܝܢܝܬܐ ܙܡܪܝ ܒܪ ܣܠܘ ܪܝܫ ܒܝܬ ܐܒܗܐ ܕܫܒܛܐ ܕܫܡܥܘܢ 15  ܘܫܡܗ ܕܐܢܬܬܐ ܡܕܝܢܝܬܐ ܟܘܣܒܝ ܒܪܬ ܨܘܪ ܪܝܫ ܐܘܡܬܐ ܕܒܝܬ ܐܒܗܝܗ ܒܡܕܝܢ ܗܘܝܘ ܗܘܐ 16  ܘܡܠܠ ܡܪܝܐ ܥܡ ܡܘܫܐ ܘܐܡܪ ܠܗ 17  ܐܥܝܩ ܠܡܕܝܢܝܐ ܘܚܪܘܒ ܐܢܘܢ 18  ܡܛܠ ܕܡܥܝܩܝܢ ܠܟܘܢ ܒܢܟܠܗܘܢ ܕܐܬܢܟܠܘ ܥܠܝܟܘܢ ܒܨܒܘܬܐ ܕܦܥܘܪ ܘܒܨܒܘܬܐ ܕܟܘܣܒܝ ܒܪܬ ܪܫܐ ܕܡܕܝܢ ܚܬܗܘܢ ܕܐܬܩܛܠܬ ܒܝܘܡܬܐ ܕܡܚܘܬܐ ܕܡܢ ܫܠܝܐ ܒܨܒܘܬܐ ܕܦܥܘܪ 19  ܘܗܘܐ ܡܢ ܒܬܪ ܡܘܬܢܐ ܕܡܢ ܫܠܝܐ 

1  ܐܡܪ ܡܪܝܐ ܠܡܘܫܐ ܘܠܐܠܝܥܙܪ ܒܪ ܐܗܪܘܢ ܟܗܢܐ 2  ܩܒܠܘ ܚܘܫܒܢܐ ܕܟܠܗ ܟܢܘܫܬܐ ܕܒܢܝ ܐܝܣܪܝܠ ܡܢ ܒܪ ܥܣܪܝܢ ܫܢܝܢ ܘܠܥܠ ܠܒܝܬ ܐܒܗܝܗܘܢ ܟܠ ܕܢܦܩ ܒܚܝܠܐ ܒܐܝܣܪܝܠ 3  ܘܡܠܠ ܡܘܫܐ ܘܐܠܝܥܙܪ ܟܗܢܐ ܥܡܗܘܢ ܒܥܪܒܘܬ ܡܘܐܒ ܕܥܠ ܝܘܪܕܢܢ ܕܐܝܪܚܘ 4  ܘܡܢܐ ܐܢܘܢ ܡܘܫܐ ܡܢ ܒܪ ܥܣܪܝܢ ܫܢܝܢ ܘܠܥܠ ܐܝܟ ܕܦܩܕ ܡܪܝܐ ܠܡܘܫܐ ܘܒܢܝ ܐܝܣܪܝܠ ܕܢܦܩܘ ܡܢ ܐܪܥܐ ܕܡܨܪܝܢ 5  ܪܘܒܝܠ ܒܘܟܪܗ ܕܐܝܣܪܝܠ ܒܢܝ ܪܘܒܝܠ ܚܢܘܟ ܫܪܒܬܐ ܕܚܢܘܟ ܦܠܘ ܫܪܒܬܐ ܕܦܠܘ 6  ܚܨܪܘܢ ܫܪܒܬܐ ܕܚܨܪܘܢ ܟܪܡܝ ܫܪܒܬܐ ܕܟܪܡܝ 7  ܗܠܝܢ ܫܪܒܬܐ ܕܪܘܒܝܠ ܘܗܘܐ ܡܢܝܢܗܘܢ ܐܪܒܥܝܢ ܘܬܠܬܐ ܐܠܦܝܢ ܘܫܒܥܡܐܐ ܘܬܠܬܝܢ 8  ܘܒܢܝ ܦܠܘ ܐܠܝܒ 9  ܘܒܢܝ ܐܠܝܒ ܢܒܘܐܝܠ ܘܕܬܢ ܘܐܒܝܪܡ ܩܪܝܚܐ ܕܟܢܘܫܬܐ ܕܐܬܦܠܓܘ ܥܠ ܡܘܫܐ ܘܥܠ ܐܗܪܘܢ ܒܟܢܘܫܬܗ ܕܩܘܪܚ ܘܐܬܦܠܓܘ ܥܠ ܡܪܝܐ 10  ܘܦܬܚܬ ܐܪܥܐ ܦܘܡܗ ܘܒܠܥܬ ܐܢܘܢ ܘܠܩܘܪܚ ܒܡܘܬܢܐ ܕܟܢܘܫܬܐ ܟܕ ܐܟܠܬ ܢܘܪܐ ܠܡܐܬܝܢ ܘܚܡܫܝܢ ܓܒܪܝܢ ܘܗܘܘ ܠܐܬܐ 11  ܘܒܢܝ ܩܘܪܚ ܠܐ ܡܝܬܘ 12  ܘܒܢܝ ܫܡܥܘܢ ܠܫܪܒܬܗܘܢ ܝܡܘܐܝܠ ܫܪܒܬܐ ܕܝܡܘܐܝܠ ܝܡܢܝ ܫܪܒܬܐ ܕܝܡܢܝ ܝܟܝܢ ܫܪܒܬܐ ܕܝܟܝܢ 13  ܙܪܚ ܫܪܒܬܐ ܕܙܪܚ ܫܐܘܠ ܫܪܒܬܐ ܕܫܐܘܠ 

14  ܗܠܝܢ ܫܪܒܬܐ ܕܫܡܥܘܢ ܥܣܪܝܢ ܘܬܪܝܢ ܐܠܦܝܢ ܘܡܐܬܝܢ 15  ܘܒܢܝ ܓܕ ܠܫܪܒܬܗܘܢ ܨܦܝܘܢ ܫܪܒܬܐ ܕܨܦܝܘܢ ܚܓܝ ܫܪܒܬܐ ܕܚܓܝ ܫܘܢܝ ܫܪܒܬܐ ܕܫܘܢܝ 16  ܐܙܢܝ ܫܪܒܬܐ ܕܐܙܢܝ ܥܕܝ ܫܪܒܬܐ ܕܥܕܝ 17  ܐܪܘܕܝ ܫܪܒܬܐ ܕܐܪܘܕܝ ܐܕܝܠ ܫܪܒܬܐ ܕܐܕܝܠ 18  ܗܠܝܢ ܫܪܒܬܐ ܕܒܢܝ ܓܕ ܠܡܢܝܢܗܘܢ ܐܪܒܥܝܢ ܐܠܦܝܢ ܘܚܡܫܡܐܐ 19  ܘܒܢܝ ܝܗܘܕܐ ܥܝܪ ܘܐܘܢܢ ܘܡܝܬܘ ܥܝܪ ܘܐܘܢܢ ܒܐܪܥܐ ܕܟܢܥܢ 20  ܘܗܘܘ ܒܢܝ ܝܗܘܕܐ ܠܫܪܒܬܗܘܢ ܫܠܐ ܫܪܒܬܐ ܕܫܠܐ ܦܪܨ ܫܪܒܬܐ ܕܦܪܨ ܙܪܚ ܫܪܒܬܐ ܕܙܪܚ 21  ܘܗܘܘ ܒܢܝ ܦܪܨ ܚܨܪܘܢ ܫܪܒܬܐ ܕܚܨܪܘܢ ܚܡܘܠ ܫܪܒܬܐ ܕܚܡܘܠ 22  ܗܠܝܢ ܫܪܒܬܐ ܕܒܢܝ ܝܗܘܕܐ ܠܡܢܝܢܗܘܢ ܫܒܥܝܢ ܘܫܬܐ ܐܠܦܝܢ ܘܚܡܫܡܐܐ 23  ܘܒܢܝ ܐܝܣܟܪ ܠܫܪܒܬܗܘܢ ܬܘܠܥ ܫܪܒܬܐ ܕܬܘܠܥ ܦܘܐܐ ܫܪܒܬܐ ܕܦܘܐܐ 24  ܝܫܘܒ ܫܪܒܬܐ ܕܝܫܘܒ ܫܡܪܘܢ ܫܪܒܬܐ ܕܫܡܪܘܢ 25  ܗܠܝܢ ܫܪܒܬܐ ܕܐܝܣܟܪ ܠܡܢܝܢܗܘܢ ܫܬܝܢ ܘܐܪܒܥܐ ܐܠܦܝܢ ܘܬܠܬܡܐܐ 26  ܘܒܢܝ ܙܒܘܠܘܢ ܠܫܪܒܬܗܘܢ ܣܕܪ ܫܪܒܬܐ ܕܣܕܪ ܐܠܘܢ ܫܪܒܬܐ ܕܐܠܘܢ ܢܚܠܐܝܠ ܫܪܒܬܐ ܕܢܚܠܐܝܠ 27  ܗܠܝܢ ܫܪܒܬܐ ܕܙܒܘܠܘܢ ܠܡܢܝܢܗܘܢ ܫܬܝܢ ܐܠܦܝܢ ܘܚܡܫܡܐܐ 28  ܘܒܢܝ ܝܘܣܦ ܠܫܪܒܬܗܘܢ ܡܢܫܐ ܘܐܦܪܝܡ 29  ܘܒܢܝ ܡܢܫܐ ܡܟܝܪ ܫܪܒܬܐ ܕܡܟܝܪ ܘܡܟܝܪ ܐܘܠܕ ܠܓܠܥܕ ܓܠܥܕ ܫܪܒܬܐ ܕܓܠܥܕ 30  ܘܗܠܝܢ ܒܢܝ ܓܠܥܕ ܝܥܙܝܪ ܫܪܒܬܐ ܕܝܥܙܝܪ ܚܠܩ ܫܪܒܬܐ ܕܚܠܩ 31  ܐܫܕܐܝܠ ܫܪܒܬܐ ܕܐܫܕܐܝܠ ܫܟܝܡ ܫܪܒܬܐ ܕܫܟܝܡ 32  ܫܡܝܕܥ ܫܪܒܬܐ ܕܫܡܝܕܥ ܚܦܪ ܫܪܒܬܐ ܕܚܦܪ 33  ܘܠܨܠܦܚܕ ܒܪ ܚܦܪ ܠܐ ܗܘܘ ܠܗ ܒܢܝܐ ܐܠܐ ܒܢܬܐ ܘܫܡܗܐ ܕܒܢܬܗ ܕܨܠܦܚܕ ܡܚܠܐ ܘܝܥܐ ܘܚܓܠܐ ܘܡܠܟܐ ܘܬܪܨܐ 34  ܘܗܠܝܢ ܫܪܒܬܐ ܕܡܢܫܐ ܘܡܢܝܢܗܘܢ ܚܡܫܝܢ ܘܬܪܝܢ ܐܠܦܝܢ ܘܫܒܥܡܐܐ 35  ܘܒܢܝ ܐܦܪܝܡ ܠܫܪܒܬܗܘܢ ܫܘܬܠܚ ܫܪܒܬܐ ܕܫܘܬܠܚ ܒܟܪ ܫܪܒܬܐ ܕܒܟܪ ܬܚܢ ܫܪܒܬܐ ܕܬܚܢ 36  ܘܗܠܝܢ ܒܢܝ ܫܘܬܠܚ ܥܕܢ ܫܪܒܬܐ ܕܥܕܢ 37  ܗܠܝܢ ܫܪܒܬܐ ܕܒܢܝ ܐܦܪܝܡ ܠܡܢܝܢܗܘܢ ܬܠܬܝܢ ܘܬܪܝܢ ܐܠܦܝܢ ܘܚܡܫܡܐܐ ܗܠܝܢ ܒܢܝ ܝܘܣܦ ܠܫܪܒܬܗܘܢ 38  ܘܒܢܝ ܒܢܝܡܝܢ ܠܫܪܒܬܗܘܢ ܒܠܥ ܫܪܒܬܐ ܕܒܠܥ ܐܫܒܠ ܫܪܒܬܐ ܕܐܫܒܠ ܐܚܝܪܡ ܫܪܒܬܐ ܕܐܚܝܪܡ 39  ܫܘܦܡ ܫܪܒܬܐ ܕܫܘܦܡ ܚܘܦܝܡ ܫܪܒܬܐ ܕܚܘܦܝܡ 40  ܘܗܘܘ ܒܢܘܗܝ ܕܒܠܥ ܐܪܘܕ ܘܢܥܡܢ ܫܪܒܬܐ ܕܐܪܘܕ ܢܥܡܢ ܫܪܒܬܐ ܕܢܥܡܢ 41  ܗܠܝܢ ܒܢܝ ܒܢܝܡܝܢ ܒܡܢܝܢܗܘܢ ܐܪܒܥܝܢ ܘܚܡܫܐ ܐܠܦܝܢ ܘܫܬܡܐܐ 42  ܘܒܢܝ ܕܢ ܠܫܪܒܬܗܘܢ ܫܘܚܡ ܫܪܒܬܐ ܕܫܘܚܡ ܗܠܝܢ ܫܪܒܬܐ ܕܕܢ ܠܫܪܒܬܗܘܢ 43  ܟܠܗ ܫܪܒܬܐ ܕܫܘܚܡ ܠܡܢܝܢܗܘܢ ܫܬܝܢ ܘܐܪܒܥܐ ܐܠܦܝܢ ܘܐܪܒܥܡܐܐ 44  ܘܒܢܝ ܐܫܝܪ ܠܫܪܒܬܗܘܢ ܝܡܢܐ ܫܪܒܬܐ ܕܝܡܢܐ ܝܫܘܐ ܫܪܒܬܐ ܕܝܫܘܐ ܝܫܘܝ ܫܪܒܬܐ ܕܝܫܘܝ ܒܪܝܥܐ ܫܪܒܬܐ ܕܒܪܝܥܐ 45  ܘܒܢܝ ܒܪܝܥܐ ܚܒܪ ܫܪܒܬܐ ܕܚܒܪ ܡܠܟܝܠ ܫܪܒܬܐ ܕܡܠܟܝܠ 46  ܘܫܡ ܒܪܬ ܐܫܝܪ ܣܪܚ 47  ܗܠܝܢ ܫܪܒܬܐ ܕܒܢܝ ܐܫܝܪ ܠܡܢܝܢܗܘܢ ܚܡܫܝܢ ܘܬܠܬܐ ܐܠܦܝܢ ܘܐܪܒܥܡܐܐ 48  ܘܒܢܝ ܢܦܬܠܝ ܠܫܪܒܬܗܘܢ ܢܚܨܐܝܠ ܫܪܒܬܐ ܕܢܚܨܐܝܠ ܓܘܢܝ ܫܪܒܬܐ ܕܓܘܢܝ 49  ܝܨܪ ܫܪܒܬܐ ܕܝܨܪ ܫܠܝܡ ܫܪܒܬܐ ܕܫܠܝܡ 50  ܗܠܝܢ ܫܪܒܬܐ ܕܒܢܝ ܢܦܬܠܝ ܠܫܪܒܬܗܘܢ ܘܡܢܝܢܗܘܢ ܐܪܒܥܝܢ ܘܚܡܫܐ ܐܠܦܝܢ ܘܐܪܒܥܡܐܐ 51  ܟܠܗܘܢ ܡܢܝܢܐ ܕܒܢܝ ܐܝܣܪܝܠ ܫܬܡܐܐ ܐܠܦܝܢ ܘܐܠܦ ܘܫܒܥܡܐܐ ܘܬܠܬܝܢ 52  ܘܡܠܠ ܡܪܝܐ ܥܡ ܡܘܫܐ ܘܐܡܪ ܠܗ 53  ܠܗܠܝܢ ܬܬܦܠܓ ܐܪܥܐ ܒܝܘܪܬܢܐ ܠܡܢܝܢܐ ܕܫܡܗܐ 54  ܠܣܓܝܐܐ ܬܣܓܐ ܝܪܬܘܬܗܘܢ ܘܠܙܥܘܪܐ ܬܙܥܪ ܝܪܬܘܬܗܘܢ ܐܢܫ ܠܦܘܬ ܡܢܝܢܗ ܢܩܒܠ ܝܪܬܘܬܗ 55  ܒܪܡ ܕܝܢ ܒܦܨܐ ܬܬܦܠܓ ܐܪܥܐ ܠܫܡܗܐ ܕܫܒܛܐ ܕܐܒܗܝܗܘܢ ܢܐܪܬܘܢ 56  ܡܢ ܦܘܡ ܦܨܐ ܬܬܦܠܓ ܝܪܬܘܬܐ ܒܝܬ ܣܓܝܐܐ ܠܙܥܘܪܐ 57  ܘܗܠܝܢ ܡܢܝܢܐ ܕܠܘܝܐ ܠܫܪܒܬܗܘܢ ܓܪܫܘܢ ܫܪܒܬܐ ܕܓܪܫܘܢ ܩܗܬ ܫܪܒܬܐ ܕܩܗܬ ܡܪܪܝ ܫܪܒܬܐ ܕܡܪܪܝ 58  ܗܠܝܢ ܫܪܒܬܐ ܕܠܘܝܐ ܫܪܒܬܐ ܕܠܒܢܝ ܫܪܒܬܐ ܕܚܒܪܘܢܝ ܫܪܒܬܐ ܕܡܚܠܝ ܫܪܒܬܐ ܕܡܘܫܝ ܫܪܒܬܐ ܕܩܘܪܚ ܘܩܗܬ ܐܘܠܕ ܠܥܡܪܡ 59  ܘܫܡ ܐܢܬܬܗ ܕܥܡܪܡ ܝܘܟܒܪ ܒܪܬ ܠܘܝ ܕܐܬܝܠܕܥ ܕܐܬܝܠܕ ܠܠܘܝ ܒܡܨܪܝܢ ܘܝܠܕܬ ܠܥܡܪܡ ܠܐܗܪܘܢ ܘܠܡܘܫܐ ܘܠܡܪܝܡ ܚܬܗܘܢ 60  ܘܐܬܝܠܕܘ ܠܐܗܪܘܢ ܢܕܒ ܘܐܒܝܗܘ ܘܐܠܝܥܙܪ ܘܐܝܬܡܪ 61  ܘܡܝܬܘ ܢܕܒ ܘܐܒܝܗܘ ܟܕ ܩܪܒܘ ܢܘܪܐ ܢܘܟܪܝܬܐ ܩܕܡ ܡܪܝܐ 62  ܘܗܘܐ ܡܢܝܢܗܘܢ ܥܣܪܝܢ ܘܬܠܬܐ ܐܠܦܝܢ ܟܘܠ ܕܟܪܐ ܡܢ ܒܪ ܝܪܚܐ ܘܠܥܠ ܡܛܠ ܕܠܐ ܐܬܡܢܝܘ ܒܓܘ ܒܢܝ ܐܝܣܪܝܠ ܡܛܠ ܕܠܐ ܐܬܝܗܒܬ ܠܗܘܢ ܝܪܬܘܬܐ ܒܝܢܬ ܒܢܝ ܐܝܣܪܝܠ 63  ܗܠܝܢ ܡܢܝܢܐ ܕܡܘܫܐ ܘܕܐܠܝܥܙܪ ܟܗܢܐ ܕܡܢܘ ܠܒܢܝ ܐܝܣܪܝܠ ܒܥܪܒܘܬ ܡܘܐܒ ܕܥܠ ܝܘܪܕܢܢ ܕܐܝܪܝܚܘ 64  ܘܒܗܠܝܢ ܠܐ ܗܘܐ ܓܒܪܐ ܡܢ ܡܢܝܢܐ ܕܡܘܫܐ ܘܕܐܗܪܘܢ ܟܗܢܐ ܕܡܢܘ ܠܒܢܝ ܐܝܣܪܝܠ ܒܡܕܒܪܐ ܕܣܝܢܝ 65  ܡܛܠ ܕܐܡܪ ܠܗܘܢ ܡܪܝܐ ܡܬܩܛܠܘ ܢܬܩܛܠܘܢ ܒܡܕܒܪܐ ܘܠܐ ܢܫܬܚܪ ܡܢܗܘܢ ܓܒܪ ܐܠܐ ܐܢ ܟܠܒ ܒܪ ܝܘܦܢܐ ܘܝܫܘܥ ܒܪܢܘܢ 

1  ܘܩܪܒ ܒܢܬܗ ܕܨܠܦܚܕ ܒܪ ܚܦܪ ܒܪ ܓܠܥܕ ܒܪ ܡܟܝܪ ܒܪ ܡܢܫܐ ܡܢ ܫܪܒܬܐ ܕܡܢܫܐ ܒܪ ܝܘܣܦ ܘܗܠܝܢ ܫܡܗܐ ܕܒܢܬܗ ܡܚܠܐ ܘܝܥܐ ܘܚܓܠܐ ܘܡܠܟܐ ܘܬܪܨܐ 2  ܘܩܡ ܩܕܡ ܡܘܫܐ ܘܩܕܡ ܐܠܝܥܙܪ ܟܗܢܐ ܘܩܕܡ ܪܘܪܒܢܐ ܘܩܕܡ ܟܠܗ ܟܢܘܫܬܐ ܒܬܪܥܐ ܕܡܫܟܢ ܙܒܢܐ 

*************

12  ܠܒܢܝ ܐܝܣܪܝܠ 13  ܚܙܝܗ ܘܐܬܟܢܫ ܐܦ ܐܢܬ ܠܘܬ ܥܡܟ ܐܝܟ ܕܐܬܟܢܫ ܐܗܪܘܢ ܐܚܘܟ 14  ܥܠ ܕܡܪܡܪܬܘܢ ܡܠܬ ܦܘܡܝ ܒܡܕܒܪܐ ܕܨܝܢ ܒܡܨܘܬܐ ܕܟܢܘܫܬܐ ܘܠܐ ܩܕܫܬܘܢܢܝ ܒܡܝܐ ܠܥܢܝܗܘܢ ܗܢܘܢ ܐܢܘܢ ܡܝܐ ܕܡܨܘܬܐ ܕܪܩܡ ܒܡܕܒܪܐ ܕܨܝܢ 15  ܘܡܠܠ ܡܘܫܐ ܩܕܡ ܡܪܝܐ ܘܐܡܪ 16  ܢܦܩܘܕ ܡܪܝܐ ܐܠܗܐ ܕܪܘܚܬܐ ܕܟܠ ܒܣܪ ܓܒܪܐ ܥܠ ܟܢܘܫܬܐ 17  ܕܢܦܘܩ ܩܕܡܝܗܘܢ ܘܕܢܥܘܠ ܩܕܡܝܗܘܢ ܘܕܢܦܩ ܐܢܘܢ ܘܕܢܥܠ ܐܢܘܢ ܕܠܐ ܬܗܘܐ ܟܢܘܫܬܗ ܕܡܪܝܐ ܐܝܟ ܥܢܐ ܕܠܝܬ ܠܗ ܪܥܝܐ 18  ܘܐܡܪ ܡܪܝܐ ܠܡܘܫܐ ܕܒܪ ܠܟ ܠܝܫܘܥ ܒܪ ܢܘܢ ܓܒܪܐ ܕܪܘܚܐ ܒܗ ܘܣܝܡ ܐܝܕܟ ܥܠܘܗܝ 19  ܘܐܩܝܡܝܗܝ ܩܕܡ ܐܠܝܥܙܪ ܟܗܢܐ ܘܩܕܡ ܟܠܗ ܟܢܘܫܬܐ ܘܦܩܕܝܗܝ ܠܥܢܝܗܘܢ 20  ܘܗܒ ܡܢ ܫܘܒܚܟ ܥܠܘܗܝ ܕܢܫܡܥܘܢܗ ܟܘܠܗ ܟܢܘܫܬܐ ܕܒܢܝ ܐܝܣܪܝܠ 21  ܘܩܕܡ ܐܠܝܥܙܪ ܟܗܢܐ ܢܩܘܡ ܘܢܗܘܐ ܫܐܠ ܠܗ ܢܡܘܣܐ ܕܫܐܠܬܐ ܩܕܡ ܡܪܝܐ ܒܡܠܬ ܦܘܡܗ ܢܗܘܘܢ ܢܦܩܝܢ ܘܒܡܠܬ ܦܘܡܗ ܢܗܘܘܢ ܥܐܠܝܢ ܗܘ ܘܟܠܗܘܢ ܒܢܝ ܐܝܣܪܝܠ ܥܡܗ ܘܟܠܗ ܟܢܘܫܬܐ 22  ܘܥܒܕ ܡܘܫܐ ܐܝܟ ܕܦܩܕܗ ܡܪܝܐ ܘܕܒܪ ܠܝܫܘܥ ܘܐܩܝܡܗ ܩܕܡ ܐܠܝܥܙܪ ܟܗܢܐ ܘܩܕܡ ܟܠܗ ܟܢܘܫܬܐ 23  ܘܣܡ ܐܝܕܗ ܥܠܘܗܝ ܘܦܩܕܗ ܐܝܟ ܕܦܩܕ ܡܪܝܐ ܠܡܘܫܐ 

1  ܘܡܠܠ ܡܪܝܐ ܥܡ ܡܘܫܐ ܘܐܡܪ ܠܗ 2  ܦܩܕ ܠܒܢܝ ܐܝܣܪܝܠ ܘܐܡܪ ܠܗܘܢ ܩܘܪܒܢܝ ܘܠܚܡܐ ܕܩܘܪܒܢܝ ܘܪܝܚܐ ܕܣܘܬܐ ܢܗܘܘܢ ܢܛܪܝܢ ܘܡܩܪܒܝܢ ܠܝ ܒܙܒܢܝܗܘܢ 3  ܘܐܡܪ ܠܗܘܢ ܗܢܐ ܩܘܪܒܢܐ ܕܬܗܘܘܢ ܡܩܪܒܝܢ ܠܡܪܝܐ ܐܡܪܐ ܒܢܝ ܫܢܬܐ ܕܠܝܬ ܒܗܘܢ ܡܘܡܐ ܬܪܝܢ ܒܝܘܡܐ ܠܝܩܕܐ ܫܠܡܐ ܐܡܝܢܐܝܬ 4  ܐܡܪܐ ܚܕ ܩܪܒ ܒܨܦܪܐ ܘܐܡܪܐ ܐܚܪܢܐ ܩܪܒ ܒܝܬ ܪܡܫܐ 5  ܘܚܕ ܡܢ ܥܣܪܐ ܠܣܐܬܐ ܢܫܝܦܐ ܩܘܪܒܢܐ ܕܦܝܠ ܒܡܫܚܐ ܥܨܝܪܐ ܪܘܒܥܗ ܕܗܡܝܢܐ 6  ܝܩܕܐ ܫܠܡܐ ܐܡܝܢܐܝܬ ܕܐܬܥܒܕ ܒܛܘܪܐ ܕܣܝܢܝ ܠܪܝܚܐ ܕܣܘܬܐ ܩܘܪܒܢܐ ܠܡܪܝܐ 7  ܘܢܘܩܝܗ ܚܡܪܐ ܪܘܒܥܗ ܕܗܡܝܢܐ ܠܐܡܪܐ ܚܕ ܒܩܘܕܫܐ ܢܬܢܩܐ ܢܘܩܝܐ ܕܥܬܝܩܐ ܩܕܡ ܡܪܝܐ 8  ܘܐܡܪܐ ܐܚܪܢܐ ܥܒܕ ܒܝܬ ܪܡܫܐ ܐܝܟ ܩܘܪܒܢܐ ܕܨܦܪܐ ܘܐܝܟ ܢܘܩܝܗ ܥܒܕ ܩܘܪܒܢܐ ܠܪܝܚܐ ܕܣܘܬܐ ܠܡܪܝܐ 9  ܘܒܝܘܡܐ ܕܫܒܬܐ ܐܡܪܐ ܬܪܝܢ ܒܢܝ ܫܢܬܐ ܕܠܝܬ ܒܗܘܢ ܡܘܡܐ ܘܬܪܝܢ ܥܣܪܘܢܝܢ ܢܫܝܦܐ ܕܩܘܪܒܢܐ ܕܦܝܠ ܒܡܫܚܐ ܘܢܘܩܝܗ 10  ܝܩܕܐ ܫܠܡܐ ܕܫܒܬܐ ܒܫܒܬܐ ܥܠ ܝܩܕܐ ܫܠܡܐ ܐܡܝܢܐܝܬ ܘܢܘܩܝܗ 11  ܘܒܪܝܫ ܝܪܚܝܟܘܢ ܩܪܒܘ ܝܩܕܐ ܫܠܡܐ ܠܡܪܝܐ ܬܘܪܐ ܒܢܝ ܒܩܪܐ ܬܪܝܢ ܘܕܟܪܐ ܚܕ ܘܐܡܪܐ ܒܢܝ ܫܢܬܐ ܫܒܥܐ ܕܠܝܬ ܒܗܘܢ ܡܘܡܐ 12  ܘܬܠܬܐ ܥܣܪܘܢܝܢ ܢܫܝܦܐ ܕܩܘܪܒܢܐ ܕܦܝܠ ܒܡܫܚܐ ܠܬܘܪܐ ܚܕ ܘܬܪܝܢ ܥܣܪܘܢܝܢ ܢܫܝܦܐ ܕܦܝܠ ܒܡܫܚܐ ܠܕܟܪܐ ܚܕ 13  ܘܥܣܪܘܢܐ ܚܕ ܢܫܝܦܐ ܕܩܘܪܒܢܐ ܕܦܝܠ ܒܡܫܚܐ ܠܡܪܝܐ ܚܕ ܝܩܕܐ ܫܠܡܐ ܠܪܝܚ ܣܘܬܐ ܠܡܪܝܐ 14  ܘܢܘܩܝܗܘܢ ܚܡܪܐ ܦܠܓܗ ܕܗܡܝܢܐ ܢܗܘܐ ܠܬܘܪܐ ܘܬܘܠܬܗ ܕܗܡܝܢܐ ܢܗܘܐ ܠܕܟܪܐ ܘܪܘܒܥܗ ܕܗܡܝܢܐ ܢܗܘܐ ܠܐܡܪܐ ܗܢܐ ܗܘ ܝܩܕܐ ܫܠܡܐ ܕܪܝܫ ܝܪܚܐ ܒܝܪܚܐ ܕܫܢܬܐ 15  ܘܨܦܪܝܐ ܚܕ ܕܥܙܐ ܚܠܦ ܚܛܗܐ ܠܡܪܝܐ ܥܠ ܝܩܕܐ ܫܠܡܐ ܐܡܝܢܐܝܬ ܢܬܥܒܕ ܗܘ ܘܢܘܩܝܗ 16  ܘܒܐܪܒܥܣܪܐ ܒܝܪܚܐ ܩܕܡܝܐ ܦܨܚܐ ܗܘ ܠܡܪܝܐ 17  ܘܒܚܡܫܥܣܪܐ ܒܗ ܒܝܪܚܐ ܥܕܥܐܕܐ ܫܒܥܐ ܝܘܡܝܢ ܦܛܝܪܐ ܢܬܐܟܠ 18  ܝܘܡܐ ܩܕܡܝܐ ܩܪܝܐ ܘܩܕܝܫܐ ܘܟܠ ܥܒܕ ܕܦܘܠܚܢܐ ܠܐ ܬܥܒܕܘܢ 19  ܘܩܪܒܘ ܩܘܪܒܢܐ ܝܩܕܐ ܫܠܡܐ ܠܡܪܝܐ ܬܘܪܐ ܒܢܝ ܒܩܪܐ ܬܪܝܢ ܘܕܟܪܐ ܚܕ ܘܐܡܪܐ ܒܢܝ ܫܢܬܐ ܫܒܥܐ ܕܠܝܬ ܒܗܘܢ ܡܘܡܐ ܢܗܘܘܢ ܠܟܘܢ 20  ܘܩܘܪܒܢܗܘܢ ܢܫܝܦܐ ܕܦܝܠ ܒܡܫܚܐ ܬܠܬܐ ܥܣܪܘܢܝܢ ܠܬܘܪܐ ܘܬܪܝܢ ܥܣܪܘܢܝܢ ܠܕܟܪܐ ܬܥܒܕܘܢ 21  ܘܥܣܪܘܢܐ ܚܕ ܠܐܡܪܐ ܚܕ ܗܟܢܐ ܥܒܕܘ ܠܫܒܥܬܝܗܘܢ ܐܡܪܐ 22  ܘܨܦܪܝܐ ܚܕ ܕܥܙܐ ܚܠܦ ܚܛܗܐ ܠܡܚܣܝܘ ܥܠܝܟܘܢ 23  ܠܒܪ ܡܢ ܝܩܕܐ ܫܠܡܐ ܕܨܦܪܐ ܝܩܕܐ ܫܠܡܐ ܐܡܝܢܐܝܬ ܬܥܒܕܘܢ 24  ܗܠܝܢ ܗܘܝܬܘܢ ܥܒܕܝܢ ܒܟܠ ܝܘܡ ܫܒܥܐ ܝܘܡܝܢ ܩܘܪܒܢܐ ܕܠܚܡܐ ܠܪܝܚܐ ܕܣܘܬܐ ܠܡܪܝܐ ܥܠ ܝܩܕܐ ܫܠܡܐ ܐܡܝܢܐ ܢܬܥܒܕ ܗܘ ܘܢܘܩܝܗ 25  ܘܝܘܡܐ ܕܫܒܥܐ ܩܪܝܐ ܘܩܕܝܫܐ ܢܗܘܐ ܠܟܘܢ ܘܟܠ ܥܒܕ ܕܦܘܠܚܢܐ ܠܐ ܬܥܒܕܘܢ 26  ܘܒܝܘܡܐ ܕܒܟܪܐ ܡܐ ܕܡܩܪܒܝܢ ܐܢܬܘܢ ܣܡܝܕܐ ܡܢ ܚܕܬܐ ܠܡܪܝܐ ܒܫܒܘܥܝܟܘܢ ܩܪܝܐ ܘܩܕܝܫܐ ܢܗܘܐ ܠܟܘܢ ܘܟܠ ܥܒܕ ܕܦܘܠܚܢܐ ܠܐ ܬܥܒܕܘܢ 27  ܘܩܪܒܘ ܝܩܕܐ ܫܠܡܐ ܠܪܝܚ ܣܘܬܐ ܠܡܪܝܐ ܬܘܪܐ ܒܢܝ ܒܩܪܐ ܬܪܝܢ ܘܕܟܪܐ ܚܕ ܘܐܡܪܐ ܒܢܝ ܫܢܬܐ ܫܒܥܐ 28  ܘܩܘܪܒܢܗܘܢ ܢܫܝܦܐ ܕܦܝܠ ܒܡܫܚܐ ܬܠܬܐ ܥܣܪܘܢܝܢ ܠܬܘܪܐ ܚܕ ܘܬܪܝܢ ܥܣܪܘܢܝܢ ܠܕܟܪܐ ܚܕ 29  ܘܥܣܪܘܢܐ ܚܕ ܠܐܡܪܐ ܚܕ ܗܟܢܐ ܠܫܒܥܬܝܗܘܢ ܐܡܪܐ 30  ܘܨܦܪܝܐ ܚܕ ܕܥܙܐ ܠܡܚܣܝܘ ܥܠܝܟܘܢ 31  ܣܛܪ ܡܢ ܝܩܕܐ ܫܠܡܐ ܐܡܝܢܐ ܘܣܡܝܕܗ ܗܘܝܬܘܢ ܥܒܕܝܢ ܕܠܝܬ ܒܗܘܢ ܡܘܡܐ ܘܢܘܩܝܗܘܢ 

1  ܘܒܚܕ ܒܝܪܚܐ ܒܝܪܚܐ ܕܫܒܥܐ ܩܪܝܐ ܘܩܕܝܫܐ ܢܗܘܐ ܠܟܘܢ ܘܟܠ ܥܒܕ ܕܦܘܠܚܢܐ ܠܐ ܬܥܒܕܘܢ ܝܘܡܐ ܕܝܘܒܒܐ ܢܗܘܐ ܠܟܘܢ 2  ܘܥܒܕܘ ܝܩܕܐ ܫܠܡܐ ܠܪܝܚܐ ܕܣܘܬܐ ܠܡܪܝܐ ܬܘܪܐ ܚܕ ܒܪ ܒܩܪܐ ܘܕܟܪܐ ܚܕ ܘܐܡܪܐ ܒܢܝ ܫܢܬܐ ܫܒܥܐ ܕܠܝܬ ܒܗܘܢ ܡܘܡܐ 3  ܘܩܘܪܒܢܗܘܢ ܢܫܝܦܐ ܕܦܝܠ ܒܡܫܚܐ ܬܠܬܐ ܥܣܪܘܢܝܢ ܠܬܘܪܐ ܚܕ ܘܬܪܝܢ ܥܣܪܘܢܝܢ ܠܕܟܪܐ ܚܕ 4  ܘܥܣܪܘܢܐ ܚܕ ܠܐܡܪܐ ܚܕ ܗܟܢܐ ܠܫܒܥܬܝܗܘܢ ܐܡܪܐ 5  ܘܨܦܪܝܐ ܚܕ ܕܥܙܐ ܠܚܛܗܐ ܠܡܚܣܝܘ ܥܠܝܟܘܢ 6  ܣܛܪ ܡܢ ܝܩܕܐ ܫܠܡܐ ܕܪܝܫ ܝܪܚܐ ܘܣܡܝܕܗ ܝܩܕܐ ܫܠܡܐ ܐܡܝܢܐ ܘܣܡܝܕܗܘܢ ܘܢܘܩܝܗܘܢ ܐܝܟ ܙܕܩܗܘܢ ܠܪܝܚ ܣܘܬܐ ܩܘܪܒܢܐ ܠܡܪܝܐ 7  ܘܒܥܣܪܬܐ ܒܝܪܚܐ ܗܢܐ ܕܫܒܥܐ ܩܪܝܐ ܘܩܕܝܫܐ ܢܗܘܐ ܠܟܘܢ ܘܟܠ ܥܒܕ ܕܦܘܠܚܢܐ ܠܐ ܬܥܒܕܘܢ 8  ܘܩܪܒܘ ܝܩܕܐ ܫܠܡܐ ܠܡܪܝܐ ܠܪܝܚܐ ܕܣܘܬܐ ܬܘܪܐ ܚܕ ܒܪ ܒܩܪܐ ܘܕܟܪܐ ܚܕ ܘܐܡܪܐ ܒܢܝ ܫܢܬܐ ܫܒܥܐ ܕܠܝܬ ܒܗܘܢ ܡܘܡܐ 9  ܘܩܘܪܒܢܗܘܢ ܢܫܝܦܐ ܕܦܝܠ ܒܡܫܚܐ ܬܠܬܐ ܥܣܪܘܢܝܢ ܠܬܘܪܐ ܘܬܪܝܢ ܥܣܪܘܢܝܢ ܠܕܟܪܐ 10  ܘܥܣܪܘܢܐ ܚܕ ܠܐܡܪܐ ܚܕ ܗܟܢܐ ܠܫܒܥܬܝܗܘܢ ܐܡܪܐ 11  ܘܨܦܪܝܐ ܚܕ ܕܥܙܐ ܚܠܦ ܚܛܗܐ ܣܛܪ ܡܢ ܝܩܕܐ ܕܚܘܣܝܐ ܝܩܕܐ ܫܠܡܐ ܐܡܝܢܐ ܘܣܡܝܕܗܘܢ ܘܢܘܩܝܗܘܢ 12  ܘܒܚܡܫܥܣܪܐ ܒܝܪܚܐ ܗܢܐ ܕܫܒܥܐ ܩܪܝܐ ܘܩܕܝܫܐ ܢܗܘܐ ܠܟܘܢ ܘܟܠ ܥܒܕ ܕܦܘܠܚܢܐ ܠܐ ܬܥܒܕܘܢ ܘܥܒܕܘ ܥܕܥܐܕܐ ܠܡܪܝܐ ܫܒܥܐ ܝܘܡܝܢ 13  ܘܩܪܒܘ ܝܩܕܐ ܫܠܡܐ ܩܘܪܒܢܐ ܠܪܝܚܐ ܕܣܘܬܐ ܠܡܪܝܐ ܬܘܪܐ ܒܢܝ ܒܩܪܐ ܬܠܬܥܣܪ ܘܕܟܪܐ ܬܪܝܢ ܘܐܡܪܐ ܒܢܝ ܫܢܬܐ ܐܪܒܬܥܣܪ ܕܠܝܬ ܒܗܘܢ ܡܘܡܐ 14  ܘܩܘܪܒܢܗܘܢ ܢܫܝܦܐ ܕܦܝܠ ܒܡܫܚܐ ܬܠܬܐ ܥܣܪܘܢܝܢ ܠܬܘܪܐ ܚܕ ܗܟܢܐ ܠܬܠܬܥܣܪ ܬܘܪܝܢ ܘܬܪܝܢ ܥܣܪܘܢܝܢ ܠܕܟܪܐ ܚܕ ܗܟܢܐ ܠܬܪܝܢ ܕܟܪܝܢ 15  ܘܥܣܪܘܢܐ ܚܕ ܠܐܡܪܐ ܚܕ ܗܟܢܐ ܠܐܪܒܬܥܣܪ ܐܡܪܝܢ 16  ܘܨܦܪܝܐ ܚܕ ܕܥܙܐ ܠܚܛܗܐ ܣܛܪ ܡܢ ܝܩܕܐ ܫܠܡܐ ܐܡܝܢܐ ܘܣܡܝܕܗ ܘܢܘܩܝܗ 17  ܘܒܝܘܡܐ ܕܬܪܝܢ ܬܘܪܐ ܒܢܝ ܒܩܪܐ ܬܪܥܣܪ ܘܕܟܪܐ ܬܪܝܢ ܘܐܡܪܐ ܒܢܝ ܫܢܬܐ ܐܪܒܬܥܣܪ ܕܠܝܬ ܒܗܘܢ ܡܘܡܐ 18  ܘܣܡܝܕܗܘܢ ܘܢܘܩܝܗܘܢ ܕܬܘܪܐ ܘܕܕܟܪܐ ܘܕܐܡܪܐ ܒܡܢܝܢܗܘܢ ܐܝܟ ܙܕܩܗܘܢ 19  ܘܨܦܪܝܐ ܚܕ ܕܥܙܐ ܚܠܦ ܚܛܗܐ ܣܛܪ ܡܢ ܝܩܕܐ ܫܠܡܐ ܐܡܝܢܐ ܘܣܡܝܕܗ ܘܢܘܩܝܗ 20  ܘܒܝܘܡܐ ܕܬܠܬܐ ܬܘܪܐ ܚܕ ܥܣܪ ܘܕܟܪܐ ܬܪܝܢ ܘܐܡܪܐ ܒܢܝ ܫܢܬܐ ܐܪܒܬܥܣܪ ܕܠܝܬ ܒܗܘܢ ܡܘܡܐ 21  ܘܣܡܝܕܗܘܢ ܘܢܘܩܝܗܘܢ ܕܬܘܪܐ ܘܕܕܟܪܐ ܘܕܐܡܪܐ ܒܡܢܝܢܗܘܢ ܐܝܟ ܙܕܩܗܘܢ 22  ܘܨܦܪܝܐ ܚܕ ܕܥܙܐ ܚܠܦ ܚܛܗܐ ܣܛܪ ܡܢ ܝܩܕܐ ܫܠܡܐ ܐܡܝܢܐ ܘܣܡܝܕܗ ܘܢܘܩܝܗ 23  ܘܒܝܘܡܐ ܕܐܪܒܥܐ ܬܘܪܐ ܥܣܪܐ ܘܕܟܪܐ ܬܪܝܢ ܘܐܡܪܐ ܒܢܝ ܫܢܬܐ ܐܪܒܬܥܣܪ ܕܠܝܬ ܒܗܘܢ ܡܘܡܐ 24  ܘܣܡܝܕܗܘܢ ܘܢܘܩܝܗܘܢ ܕܬܘܪܐ ܘܕܕܟܪܐ ܘܕܐܡܪܐ ܒܡܢܝܢܗܘܢ ܐܝܟ ܙܕܩܗܘܢ 25  ܘܨܦܪܝܐ ܚܕ ܕܥܙܐ ܠܚܛܗܐ ܣܛܪ ܡܢ ܝܩܕܐ ܫܠܡܐ ܐܡܝܢܐ ܘܣܡܝܕܗ ܘܢܘܩܝܗ 26  ܘܒܝܘܡܐ ܕܚܡܫܐ ܬܘܪܐ ܬܫܥܐ ܘܕܟܪܐ ܬܪܝܢ ܘܐܡܪܐ ܒܢܝ ܫܢܬܐ ܐܪܒܬܥܣܪ ܕܠܝܬ ܒܗܘܢ ܡܘܡܐ 27  ܘܣܡܝܕܗܘܢ ܘܢܘܩܝܗܘܢ ܕܬܘܪܐ ܘܕܕܟܪܐ ܘܕܐܡܪܐ ܒܡܢܝܢܗܘܢ ܐܝܟ ܙܕܩܗܘܢ 28  ܘܨܦܪܝܐ ܚܕ ܕܥܙܐ ܠܚܛܗܐ ܣܛܪ ܡܢ ܝܩܕܐ ܫܠܡܐ ܐܡܝܢܐ ܘܣܡܝܕܗ ܘܢܘܩܝܗ 29  ܘܒܝܘܡܐ ܕܫܬܐ ܬܘܪܐ ܬܡܢܝܐ ܘܕܟܪܐ ܬܪܝܢ ܘܐܡܪܐ ܒܢܝ ܫܢܬܐ ܐܪܒܬܥܣܪ ܕܠܝܬ ܒܗܘܢ ܡܘܡܐ 30  ܘܣܡܝܕܗܘܢ ܘܢܘܩܝܗܘܢ ܕܬܘܪܐ ܘܕܕܟܪܐ ܘܕܐܡܪܐ ܒܡܢܝܢܗܘܢ ܐܝܟ ܙܕܩܗܘܢ 31  ܘܨܦܪܝܐ ܚܕ ܕܥܙܐ ܚܠܦ ܚܛܗܐ ܣܛܪ ܡܢ ܝܩܕܐ ܫܠܡܐ ܐܡܝܢܐ ܘܣܡܝܕܗ ܘܢܘܩܝܗ 32  ܘܒܝܘܡܐ ܕܫܒܥܐ ܬܘܪܐ ܫܒܥܐ ܘܕܟܪܐ ܬܪܝܢ ܘܐܡܪܐ ܒܢܝ ܫܢܬܐ ܐܪܒܬܥܣܪ ܕܠܝܬ ܒܗܘܢ ܡܘܡܐ 33  ܘܣܡܝܕܗܘܢ ܘܢܘܩܝܗܘܢ ܕܬܘܪܐ ܘܕܕܟܪܐ ܘܕܐܡܪܐ ܒܡܢܝܢܗܘܢ ܐܝܟ ܙܕܩܗܘܢ 34  ܘܨܦܪܝܐ ܚܕ ܕܥܙܐ ܠܚܛܗܐ ܣܛܪ ܡܢ ܝܩܕܐ ܫܠܡܐ ܐܡܝܢܐ ܘܣܡܝܕܗ ܘܢܘܩܝܗ 35  ܘܒܝܘܡܐ ܕܬܡܢܝܐ ܗܘܝܬܘܢ ܟܢܫܝܢ ܘܟܠ ܥܒܕ ܕܦܘܠܚܢܐ ܠܐ ܬܥܒܕܘܢ 36  ܘܩܪܒܘ ܝܩܕܐ ܫܠܡܐ ܩܘܪܒܢܐ ܠܪܝܚ ܣܘܬܐ ܠܡܪܝܐ ܬܘܪܐ ܚܕ ܒܩܪܐ ܘܕܟܪܐ ܚܕ ܘܐܡܪܐ ܒܢܝ ܫܢܬܐ ܐܪܒܥܐ ܕܠܝܬ ܒܗܘܢ ܡܘܡܐ 37  ܘܣܡܝܕܗܘܢ ܘܢܘܩܝܗܘܢ ܕܬܘܪܐ ܘܕܕܟܪܐ ܘܕܐܡܪܐ ܒܡܢܝܢܗܘܢ ܐܝܟ ܙܕܩܗܘܢ 38  ܘܨܦܪܝܐ ܚܕ ܕܥܙܐ ܠܚܛܗܐ ܣܛܪ ܡܢ ܝܩܕܐ ܫܠܡܐ ܐܡܝܢܐ ܘܣܡܝܕܗ ܘܢܘܩܝܗ 39  ܗܠܝܢ ܗܘܝܬܘܢ ܥܒܕܝܢ ܠܡܪܝܐ ܒܙܒܢܐ ܕܥܕܥܕܝܟܘܢ ܣܛܪ ܡܢ ܢܕܪܝܟܘܢ ܘܣܛܪ ܡܢ ܦܘܪܫܢܝܟܘܢ ܘܝܩܕܝܟܘܢ ܫܠܡܐ ܘܣܡܝܕܟܘܢ ܘܢܘܩܝܟܘܢ ܘܩܘܪܒܢܝܟܘܢ 

1  ܘܐܡܪ ܡܘܫܐ ܠܒܢܝ ܐܝܣܪܝܠ ܟܘܠ ܕܦܩܕ ܡܪܝܐ ܠܡܘܫܐ 2  ܘܡܠܠ ܡܘܫܐ ܥܡ ܪܫܐ ܕܫܒܛܐ ܕܒܢܝ ܐܝܣܪܝܠ ܘܐܡܪ ܠܗܘܢ ܗܢܐ ܗܘ ܦܬܓܡܐ ܕܦܩܕ ܡܪܝܐ 3  ܓܒܪܐ ܟܕ ܢܕܘܪ ܢܕܪܐ ܠܡܪܝܐ ܘܢܐܡܐ ܒܡܘܡܬܐ ܘܢܐܣܘܪ ܐܣܪܐ ܥܠ ܢܦܫܗ ܠܐ ܢܒܛܠ ܡܠܬܗ ܟܠ ܡܕܡ ܕܢܦܩ ܡܢ ܦܘܡܗ ܢܥܒܕ 4  ܘܐܢܬܬܐ ܟܕ ܬܕܘܪ ܢܕܪܐ ܠܡܪܝܐ ܘܬܐܣܘܪ ܐܣܪܐ ܥܠ ܢܦܫܗ ܒܛܠܝܘܬܗ ܒܝܬ ܐܒܘܗ 5  ܘܢܫܡܥ ܐܒܘܗ ܢܕܪܐ ܘܐܣܪܐ ܕܐܣܪܬ ܥܠ ܢܦܫܗ ܘܢܫܬܘܩ ܠܗ ܐܒܘܗ ܢܬܩܝܡܘܢ ܟܠܗܘܢ ܢܕܪܐ ܘܟܠܗܘܢ ܐܣܪܐ ܕܐܣܪܬ ܥܠ ܢܦܫܗ 6  ܘܐܢ ܢܒܛܠ ܐܢܘܢ ܐܒܘܗ ܒܝܘܡܐ ܕܫܡܥ ܟܠܗܘܢ ܢܕܪܐ ܘܟܠܗܘܢ ܐܣܪܐ ܕܐܣܪܬ ܥܠ ܢܦܫܗ ܠܐ ܢܬܩܝܡܘܢ ܘܡܪܝܐ ܢܫܒܘܩ ܠܗ ܡܛܠ ܕܒܛܠ ܐܢܘܢ ܐܒܘܗ 7  ܘܐܢ ܬܗܘܐ ܠܓܒܪܐ ܘܢܕܪܝܗ ܥܠܝܗ ܐܘ ܦܘܪܫܢܐ ܕܣܦܘܬܗ ܕܐܣܪܬ ܥܠ ܢܦܫܗ 8  ܘܢܫܡܥ ܒܥܠܗ ܒܝܘܡܐ ܕܫܡܥ ܘܢܫܬܘܩ ܠܗ ܢܬܩܝܡܘܢ ܟܠܗܘܢ ܢܕܪܐ ܘܐܣܪܐ ܕܐܣܪܬ ܥܠ ܢܦܫܗ ܢܬܩܝܡܘܢ 9  ܘܐܢ ܒܝܘܡܐ ܕܫܡܥ ܒܥܠܗ ܒܛܠ ܐܢܘܢ ܢܒܛܠܘܢ ܢܕܪܐ ܘܦܘܪܫܢܐ ܕܣܦܘܬܗ ܕܐܣܪܬ ܥܠ ܢܦܫܗ ܘܡܪܝܐ ܢܫܒܘܩ ܠܗ 10  ܘܢܕܪܐ ܕܐܪܡܠܬܐ ܘܕܫܒܝܩܬܐ ܟܘܠ ܕܐܣܪܐ ܥܠ ܢܦܫܗ ܢܬܩܝܡ ܥܠܝܗ 11  ܘܐܢ ܒܝܬ ܒܥܠܗ ܢܕܪܬ ܐܣܪܬ ܐܣܪܐ ܥܠ ܢܦܫܗ ܒܡܘܡܬܐ 12  ܘܢܫܡܥ ܒܥܠܗ ܘܢܫܬܘܩ ܠܗ ܘܠܐ ܢܒܛܠ ܐܢܘܢ ܢܬܩܝܡܘܢ ܟܠܗܘܢ ܢܕܪܐ ܘܟܠܗܘܢ ܐܣܪܐ ܕܐܣܪܬ ܥܠ ܢܦܫܗ ܢܬܩܝܡܘܢ 13  ܘܐܢ ܡܒܛܠܘ ܢܒܛܠ ܐܢܘܢ ܒܥܠܗ ܒܝܘܡܐ ܕܫܡܥ ܟܠ ܡܕܡ ܕܢܦܩ ܡܢ ܣܦܘܬܗ ܠܢܕܪܝܗ ܘܠܐܣܪܐ ܕܐܣܪܬ ܥܠ ܢܦܫܗ ܠܐ ܢܬܩܝܡܘܢ ܡܛܠ ܕܒܥܠܗ ܒܛܠ ܐܢܘܢ ܘܡܪܝܐ ܢܫܒܘܩ ܠܗ 14  ܟܠܗܘܢ ܢܕܪܐ ܘܟܠܗܝܢ ܡܘܡܝܬܐ ܕܐܣܪܐ ܕܡܣܓܦܝܢ ܢܦܫܐ ܒܥܠܗ ܢܩܝܡ ܐܢܘܢ ܘܒܥܠܗ ܢܒܛܠ ܐܢܘܢ 15  ܘܐܢ ܡܫܬܩ ܢܫܬܘܩ ܠܗ ܒܥܠܗ ܡܢ ܝܘܡ ܠܝܘܡ ܢܬܩܝܡܘܢ ܟܠܗܘܢ ܢܕܪܐ ܘܟܠܗܘܢ ܐܣܪܐ ܕܐܣܪܬ ܥܠ ܢܦܫܗ ܡܛܘܠ ܕܫܬܩ ܠܗ ܒܥܠܗ ܒܝܘܡܐ ܕܫܡܥ 16  ܘܐܢ ܡܒܛܠܘ ܢܒܛܠ ܐܢܘܢ ܡܢ ܒܬܪ ܕܫܡܥ ܢܩܒܠ ܚܛܗܗ 17  ܗܠܝܢ ܢܡܘܣܐ ܕܦܩܕ ܡܪܝܐ ܠܡܘܫܐ ܒܝܬ ܓܒܪܐ ܠܐܢܬܬܗ ܘܒܝܬ ܐܒܐ ܠܒܪܬܗ ܒܛܠܝܘܬܗ ܒܝܬ ܐܒܘܗ 

1  ܘܡܠܠ ܡܪܝܐ ܥܡ ܡܘܫܐ ܘܐܡܪ ܠܗ 2  ܐܬܬܒܥ ܥܝܪܬܐ ܕܒܢܝ ܐܝܣܪܝܠ ܡܢ ܡܕܝܢܝܐ ܘܗܝܕܝܢ ܬܬܟܢܫ ܠܘܬ ܥܡܟ 3  ܘܐܡܪ ܡܘܫܐ ܠܥܡܐ ܙܝܢܘ ܡܢܟܘܢ ܓܒܪܐ ܠܚܝܠܐ ܘܢܗܘܘܢ ܥܠ ܡܕܝܢܝܐ ܘܢܬܒܥܘܢ ܬܒܥܬܗ ܕܡܪܝܐ ܡܢ ܡܕܝܢܝܐ 4  ܐܠܦ ܡܢ ܫܒܛܐ ܡܢ ܟܠܗܘܢ ܫܒܛܐ ܕܒܢܝ ܐܝܣܪܝܠ ܫܕܪܘ ܒܚܝܠܐ 5  ܘܐܬܓܒܝܘ ܡܢ ܐܠܦܐ ܕܒܢܝ ܐܝܣܪܝܠ ܐܠܦܐ ܡܢ ܫܒܛܐ ܬܪܥܣܪ ܐܠܦܝܢ ܕܡܙܝܢܝܢ ܒܚܝܠܐ 6  ܘܫܕܪ ܐܢܘܢ ܡܘܫܐ ܐܠܦ ܡܢ ܫܒܛܐ ܬܪܥܣܪ ܐܠܦܝܢ ܕܡܙܝܢܝܢ ܠܗܘܢ ܘܠܦܝܢܚܣ ܒܪ ܐܠܝܥܙܪ ܟܗܢܐ ܒܚܝܠܐ ܘܡܐܢܐ ܕܩܘܕܫܐ ܘܩܪܢܬܐ ܕܝܘܒܒܐ ܒܐܝܕܗ 7  ܘܐܬܚܝܠܘ ܥܠ ܡܕܝܢ ܐܝܟ ܕܦܩܕ ܡܪܝܐ ܠܡܘܫܐ ܘܩܛܠܘ ܟܠ ܕܟܪܐ 8  ܘܠܡܠܟܐ ܕܡܕܝܢ ܩܛܠܘ ܥܡ ܩܛܝܠܝܗܘܢ ܠܐܘܝ ܘܠܪܩܡ ܘܠܨܘܪ ܘܠܚܘܪ ܘܠܪܒܥ ܚܡܫܐ ܡܠܟܐ ܡܕܝܢܝܐ ܘܠܒܠܥܡ ܒܪ ܒܥܘܪ ܩܛܠܘ ܒܚܪܒܐ 9  ܘܫܒܘ ܒܢܝ ܐܝܣܪܝܠ ܠܢܫܐ ܕܡܕܝܢ ܘܠܝܩܪܬܗܘܢ ܘܠܟܠܗ ܒܥܝܪܗܘܢ ܘܠܟܠܗ ܩܢܝܢܗܘܢ ܘܠܟܠܗܘܢ ܢܟܣܝܗܘܢ ܒܙܘ 10  ܘܠܟܠܗܝܢ ܩܘܪܝܐ ܕܒܝܬ ܡܥܡܪܗܘܢ ܘܠܟܠܗܘܢ ܫܛܚܝܗܘܢ ܐܘܩܕܘ ܒܢܘܪܐ 11  ܘܕܒܪܘ ܠܟܠܗ ܫܒܝܬܐ ܘܠܟܠܗ ܕܒܪܬܐ ܕܒܢܝ ܐܢܫܐ ܘܕܒܥܝܪܐ 12  ܘܐܝܬܝܘܗ ܠܘܬ ܡܘܫܐ ܘܠܘܬ ܐܠܝܥܙܪ ܟܗܢܐ ܘܠܘܬ ܟܠܗ ܟܢܘܫܬܐ ܕܒܢܝ ܐܝܣܪܝܠ ܫܒܝܬܐ ܘܕܒܪܬܐ ܘܒܙܬܐ ܠܡܫܪܝܬܐ ܠܥܪܒܘܬ ܡܘܐܒ ܕܥܠ ܝܘܪܕܢܢ ܕܐܝܪܝܚܘ 13  ܘܢܦܩ ܡܘܫܐ ܘܐܠܝܥܙܪ ܟܗܢܐ ܘܟܠܗܘܢ ܪܘܪܒܢܐ ܕܟܢܘܫܬܐ ܠܐܘܪܥܗܘܢ ܠܒܪ ܡܢ ܡܫܪܝܬܐ 14  ܘܪܓܙ ܡܘܫܐ ܥܠ ܦܩܘܕܐ ܕܚܝܠܐ ܪܝܫܝ ܐܠܦܐ ܘܪܝܫܝ ܡܐܘܬܐ ܕܐܬܘ ܡܢ ܚܝܠܐ ܕܩܪܒܐ 15  ܘܐܡܪ ܠܗܘܢ ܡܘܫܐ ܠܡܢܐ ܐܚܝܬܘܢ ܟܠܗܝܢ ܢܩܒܬܐ 16  ܕܗܢܝܢ ܗܘܝ ܬܘܩܠܬܐ ܠܒܢܝ ܐܝܣܪܝܠ ܒܡܠܬܗ ܕܒܠܥܡ ܘܡܪܕܘ ܘܐܥܠܝܘ ܒܡܪܝܐ ܒܨܒܘܬܐ ܕܦܥܘܪ ܘܗܘܐ ܡܘܬܢܐ ܕܡܢ ܫܠܝܐ ܒܟܢܘܫܬܗ ܕܡܪܝܐ 17  ܗܫܐ ܩܛܠܘ ܟܠܗܘܢ ܛܠܝܐ ܕܟܪܐ ܘܟܠ ܐܢܬܬܐ ܕܝܕܥܐ ܡܕܡܟܐ ܕܕܟܪܐ ܩܛܘܠܘ 18  ܘܟܠ ܝܩܪܬܐ ܕܢܫܐ ܕܠܐ ܝܕܥ ܡܕܡܟܐ ܕܕܟܪܐ ܐܚܘ ܠܟܘܢ 19  ܐܢܬܘܢ ܕܝܢ ܫܪܘ ܠܒܪ ܡܢ ܡܫܪܝܬܐ ܫܒܥܐ ܝܘܡܝܢ ܟܘܠ ܕܩܛܠ ܢܦܫܐ ܘܟܠ ܕܩܪܒ ܠܩܛܝܠܐ ܪܘܣܘ ܥܠܘܗܝ ܒܝܘܡܐ ܕܬܠܬܐ ܘܒܝܘܡܐ ܕܫܒܥܐ ܐܢܬܘܢ ܘܫܒܝܬܟܘܢ 20  ܘܟܠܗ ܬܟܣܝܬܐ ܘܟܘܠ ܡܐܢܐ ܕܡܫܟܐ ܘܟܠ ܥܒܕܐ ܕܣܥܪܐ ܘܟܠ ܡܐܢܐ ܕܩܝܣܐ ܪܘܣܘ ܥܠܘܗܝ 21  ܘܐܡܪ ܐܠܝܥܙܪ ܟܗܢܐ ܠܓܒܪܐ ܕܚܝܠܐ ܕܐܬܘ ܡܢ ܩܪܒܐ ܗܢܐ ܦܘܩܕܢܐ ܕܢܡܘܣܐ ܕܦܩܕ ܡܪܝܐ ܠܡܘܫܐ 22  ܒܪܡ ܕܝܢ ܕܗܒܐ ܘܣܐܡܐ ܘܢܚܫܐ ܘܦܪܙܠܐ ܘܐܢܟܐ ܘܐܒܪܐ 23  ܘܟܠ ܡܕܡ ܕܥܐܠ ܠܟܘܪܐ ܐܥܒܪܘܗܝ ܒܢܘܪܐ ܘܢܬܕܟܐ ܘܡܝܐ ܕܪܣܣܐ ܪܘܣ ܥܠܘܗܝ ܘܟܠ ܕܠܐ ܥܒܪ ܒܢܘܪܐ ܐܥܡܕܘܗܝ ܒܡܝܐ 24  ܘܚܠܠܘ ܡܐܢܝܟܘܢ ܒܝܘܡܐ ܕܫܒܥܐ ܘܬܬܕܟܘܢ ܘܒܬܪܟܢ ܬܥܠܘܢ ܠܡܫܪܝܬܐ 25  ܘܡܠܠ ܡܪܝܐ ܥܡ ܡܘܫܐ ܘܐܡܪ ܠܗ 26  ܩܒܠܘ ܚܘܫܒܢܐ ܕܕܒܪܬܐ ܘܕܫܒܝܬܐ ܕܒܢܝ ܐܢܫܐ ܘܕܒܥܝܪܐ ܐܢܬ ܘܐܠܝܥܙܪ ܟܗܢܐ ܘܪܝܫܝ ܐܒܗܐ ܕܟܢܘܫܬܐ 27  ܘܦܠܓܘ ܕܒܪܬܐ ܒܝܬ ܓܒܪܐ ܥܒܕܝ ܩܪܒܐ ܕܢܦܩܘ ܒܚܝܠܐ ܘܒܝܬ ܟܠܗ ܟܢܘܫܬܐ 28  ܘܦܪܘܫܘ ܡܟܣܐ ܠܡܪܝܐ ܡܢ ܓܒܪܐ ܥܒܕܝ ܩܪܒܐ ܕܢܦܩܘ ܒܚܝܠܐ ܘܡܢ ܟܠܗ ܟܢܘܫܬܐ ܚܕܐ ܢܦܫܐ ܡܢ ܚܡܫܝܢ ܡܢ ܒܢܝ ܐܢܫܐ ܘܡܢ ܬܘܪܐ ܘܡܢ ܚܡܪܐ ܘܡܢ ܥܢܐ 29  ܘܡܢ ܦܠܓܘܬܗܘܢ ܣܒ ܘܗܒ ܠܐܠܝܥܙܪ ܟܗܢܐ ܦܘܪܫܢܗ ܕܡܪܝܐ 30  ܘܡܢ ܦܠܓܘܬܐ ܕܒܢܝ ܐܝܣܪܝܠ ܣܒ ܚܕ ܡܢ ܚܡܫܝܢ ܡܢ ܐܢܫܐ ܘܡܢ ܚܡܪܐ ܘܡܢ ܬܘܪܐ ܘܡܢ ܥܢܐ ܘܡܢ ܟܠܗ ܒܥܝܪܐ ܘܗܒ ܐܢܘܢ ܠܠܘܝܐ ܕܢܛܪܝܢ ܡܛܪܬܐ ܕܡܫܟܢܗ ܕܡܪܝܐ 31  ܘܥܒܕ ܡܘܫܐ ܘܐܠܝܥܙܪ ܟܗܢܐ ܐܝܟ ܕܦܩܕ ܡܪܝܐ ܠܡܘܫܐ 32  ܘܗܘܬ ܕܒܪܬܐ ܘܫܒܝܬܐ ܕܒܙܘ ܥܡܐ ܘܚܝܠܐ ܥܢܐ ܫܬܡܐܐ ܘܫܒܥܝܢ ܘܚܡܫܐ ܐܠܦܝܢ 33  ܘܬܘܪܐ ܫܒܥܝܢ ܘܬܪܝܢ ܐܠܦܝܢ 34  ܘܚܡܪܐ ܫܬܝܢ ܘܚܕ ܐܠܦܝܢ 35  ܘܢܦܫܬܐ ܕܐܢܫܐ ܡܢ ܢܫܐ ܕܠܐ ܝܕܥ ܡܕܡܟܐ ܕܕܟܪܐ ܟܘܠܗܝܢ ܢܦܫܬܐ ܬܠܬܝܢ ܘܬܪܝܢ ܐܠܦܝܢ 36  ܘܗܘܬ ܦܠܓܘܬܐ ܒܡܢܬܐ ܕܐܝܠܝܢ ܕܢܦܩܘ ܒܚܝܠܐ ܥܢܐ ܬܠܬܡܐܐ ܘܬܠܬܝܢ ܘܫܒܥܐ ܐܠܦܝܢ ܘܚܡܫܡܐܐ 37  ܘܗܘܐ ܡܟܣܐ ܠܡܪܝܐ ܡܢ ܥܢܐ ܫܬܐ ܐܠܦܝܢ ܘܫܒܥܡܐܐ ܘܚܡܫܝܢ 38  ܘܬܘܪܐ ܬܠܬܝܢ ܘܫܬܐ ܐܠܦܝܢ ܘܡܟܣܗܘܢ ܠܡܪܝܐ ܫܒܥܡܐܐ ܘܥܣܪܝܢ 39  ܘܚܡܪܐ ܬܠܬܝܢ ܐܠܦܝܢ ܘܚܡܫܡܐܐ ܘܡܟܣܗܘܢ ܠܡܪܝܐ ܫܬܡܐܐ ܘܥܣܪܐ 40  ܘܢܦܫܬܐ ܕܐܢܫܐ ܫܬܬܥܣܪ ܐܠܦܝܢ ܘܡܟܣܗܘܢ ܠܡܪܝܐ ܬܠܬܡܐܐ ܘܥܣܪܝܢ ܢܦܫܢ 41  ܘܝܗܒ ܡܘܫܐ ܟܣܦܐ ܕܦܘܪܫܢܐ ܕܡܪܝܐ ܠܐܠܝܥܙܪ ܟܗܢܐ ܐܝܟ ܕܦܩܕ ܡܪܝܐ ܠܡܘܫܐ 42  ܡܢ ܦܠܓܘܬܐ ܕܒܢܝ ܐܝܣܪܝܠ ܕܦܠܓ ܠܗܘܢ ܡܘܫܐ ܡܢ ܓܒܪܐ ܕܢܦܩܘ ܒܚܝܠܐ 43  ܘܗܘܬ ܦܠܓܘܬܐ ܕܟܢܘܫܬܐ ܡܢ ܥܢܐ ܬܠܬܡܐܐ ܘܬܠܬܝܢ ܘܫܒܥܐ ܐܠܦܝܢ ܘܚܡܫܡܐܐ 44  ܘܬܘܪܐ ܬܠܬܝܢ ܘܫܬܐ ܐܠܦܝܢ 45  ܘܚܡܪܐ ܬܠܬܝܢ ܐܠܦܝܢ ܘܚܡܫܡܐܐ 46  ܘܢܦܫܬܐ ܕܐܢܫܐ ܫܬܬܥܣܪ ܐܠܦܝܢ 47  ܘܢܣܒ ܡܘܫܐ ܡܢ ܦܠܓܘܬܐ ܕܒܢܝ ܐܝܣܪܝܠ ܚܕ ܡܢ ܚܡܫܝܢ ܡܢ ܒܢܝ ܐܢܫܐ ܘܡܢ ܒܥܝܪܐ ܘܝܗܒ ܐܢܘܢ ܠܠܘܝܐ ܕܢܛܪܝܢ ܡܛܪܬܐ ܕܡܫܟܢܗ ܕܡܪܝܐ ܐܝܟ ܕܦܩܕ ܡܪܝܐ ܠܡܘܫܐ 48  ܘܩܪܒܘ ܠܘܬ ܡܘܫܐ ܓܒܪܐ ܕܦܩܝܕܝܢ ܥܠ ܐܠܦܐ ܕܚܝܠܐ ܪܝܫܝ ܐܠܦܐ ܘܪܝܫܝ ܡܐܘܬܐ 49  ܘܐܡܪܘ ܠܡܘܫܐ ܥܒܕܝܟ ܩܒܠܘ ܚܘܫܒܢܐ ܕܚܝܠܐ ܕܓܒܪܐ ܥܒܕܝ ܩܪܒܐ ܕܥܡܢ ܘܠܐ ܛܥܐ ܡܢܢ ܓܒܪ 50  ܘܩܪܒܢ ܩܘܪܒܢܗ ܕܡܪܝܐ ܓܒܪܐ ܕܐܫܟܚ ܡܐܢܐ ܕܕܗܒܐ ܐܩܠܢܐ ܘܫܐܪܐ ܘܥܙܩܬܐ ܘܩܕܫܐ ܘܗܡܢܝܟܐ ܕܢܚܣܐ ܥܠ ܢܦܫܬܢ ܩܕܡ ܡܪܝܐ 51  ܘܢܣܒ ܡܘܫܐ ܘܐܠܝܥܙܪ ܟܗܢܐ ܕܗܒܐ ܡܢܗܘܢ ܟܠܗܘܢ ܡܐܢܐ ܕܥܒܕܐ 52  ܘܗܘܐ ܟܠܗ ܕܗܒܐ ܕܦܘܪܫܢܐ ܕܐܦܪܫܘ ܠܡܪܝܐ ܫܬܬܥܣܪ ܐܠܦܝܢ ܘܫܒܥܡܐܐ ܘܚܡܫܝܢ ܡܬܩܠܝܢ ܡܢ ܪܝܫܝ ܐܠܦܐ ܘܡܢ ܪܝܫܝ ܡܐܘܬܐ 53  ܓܒܪܐ ܕܝܢ ܕܚܝܠܐ ܒܙܘ ܠܗܘܢ ܐܢܫ ܠܢܦܫܗ 54  ܘܢܣܒܘ ܡܘܫܐ ܘܐܠܝܥܙܪ ܟܗܢܐ ܕܗܒܐ ܡܢ ܪܝܫܝ ܐܠܦܐ ܘܡܢ ܪܝܫܝ ܡܐܘܬܐ ܘܐܝܬܝܘܗܝ ܠܡܫܟܢ ܙܒܢܐ ܕܘܟܪܢܐ ܠܒܢܝ ܐܝܣܪܝܠ ܩܕܡ ܡܪܝܐ 

1  ܘܩܢܝܢܐ ܪܒܐ ܗܘܐ ܠܒܢܝ ܪܘܒܝܠ ܘܠܒܢܝ ܓܕ ܘܛܒ ܥܫܝܢ ܘܚܙܐܘܗ ܠܝܥܙܝܪ ܘܠܐܪܥܐ ܕܓܠܥܕ ܐܬܪܐ ܕܐܙܠ ܠܒܝܬ ܩܢܝܢܐ 2  ܘܐܬܘ ܒܢܝ ܪܘܒܝܠ ܘܒܢܝ ܓܕ ܘܐܡܪܘ ܠܡܘܫܐ ܘܠܐܠܝܥܙܪ ܟܗܢܐ ܘܠܪܘܪܒܢܐ ܕܟܢܘܫܬܐ 3  ܥܛܪܘܬ ܘܪܝܒܘܢ ܘܝܥܙܝܪ ܘܢܡܪܐ ܘܚܫܒܘܢ ܘܐܠܥܠܐ ܘܫܒܐ ܘܢܒܘ ܘܒܥܘܢ 4  ܐܪܥܐ ܕܚܪܒ ܡܪܝܐ ܩܕܡ ܒܢܝ ܐܝܣܪܝܠ ܐܪܥܐ ܗܝ ܕܐܙܠܐ ܠܒܝܬ ܩܢܝܢܐ ܘܠܥܒܕܝܟ ܐܝܬ ܩܢܝܢܐ 5  ܘܐܡܪܘ ܐܢ ܐܫܟܚܢ ܪܚܡܐ ܩܕܡܝܟ ܬܬܝܗܒ ܐܪܥܐ ܗܕܐ ܠܥܒܕܝܟ ܝܘܪܬܢܐ ܘܠܐ ܬܥܒܪܢ ܝܘܪܕܢܢ 6  ܘܐܡܪ ܡܘܫܐ ܠܒܢܝ ܪܘܒܝܠ ܘܠܒܢܝ ܓܕ ܐܚܝܟܘܢ ܢܦܩܝܢ ܠܩܪܒܐ ܘܐܢܬܘܢ ܝܬܒܝܢ ܐܢܬܘܢ ܗܪܟܐ 7  ܠܡܢܐ ܬܒܪܝܢ ܐܢܬܘܢ ܠܒܐ ܕܒܢܝ ܐܝܣܪܝܠ ܕܠܐ ܢܥܒܪܘܢ ܠܐܪܥܐ ܕܝܗܒ ܠܗܘܢ ܡܪܝܐ 8  ܗܟܢܐ ܥܒܕܘ ܐܒܗܝܟܘܢ ܟܕ ܫܕܪܬ ܐܢܘܢ ܡܢ ܪܩܡ ܕܓܝܐ ܠܡܓܫ ܐܪܥܐ 9  ܘܣܠܩܘ ܥܕܡܐ ܠܢܚܠܐ ܕܣܓܘܠܐ ܘܚܙܐܘܗ ܠܐܪܥܐ ܘܬܒܪܘ ܠܒܐ ܕܒܢܝ ܐܝܣܪܝܠ ܕܠܐ ܢܥܠܘܢ ܠܐܪܥܐ ܕܝܗܒ ܠܗܘܢ ܡܪܝܐ 10  ܘܐܬܚܡܬ ܥܠܝܗܘܢ ܪܘܓܙܗ ܕܡܪܝܐ ܒܝܘܡܐ ܗܘ ܘܝܡܐ ܘܐܡܪ 11  ܕܠܐ ܢܚܙܘܢ ܓܒܪܐ ܕܣܠܩܘ ܡܢ ܡܨܪܝܢ ܡܢ ܒܪ ܥܣܪܝܢ ܫܢܝܢ ܘܠܥܠ ܐܪܥܐ ܕܝܡܝܬ ܠܐܒܪܗܡ ܘܠܐܝܣܚܩ ܘܠܝܥܩܘܒ ܡܛܠ ܕܠܐ ܫܡܠܝܘ ܒܬܪܝ 12  ܐܠܐ ܐܢ ܟܠܒ ܒܪ ܝܘܦܢܐ ܩܢܙܝܐ ܘܝܫܘܥ ܒܪ ܢܘܢ ܕܫܡܠܝܘ ܒܬܪ ܡܪܝܐ 13  ܘܐܬܚܡܬ ܪܘܓܙܗ ܕܡܪܝܐ ܥܠ ܐܝܣܪܝܠ ܘܐܛܥܝ ܐܢܘܢ ܒܡܕܒܪܐ ܐܪܒܥܝܢ ܫܢܝܢ ܥܕܡܐ ܕܣܦܘ ܟܠܗ ܕܪܐ ܕܓܒܪܐ ܕܥܒܕܘ ܒܝܫܬܐ ܩܕܡ ܡܪܝܐ 14  ܘܗܐ ܩܡܬܘܢ ܐܦ ܐܢܬܘܢ ܝܘܡܢܐ ܚܠܦ ܐܒܗܝܟܘܢ ܬܪܒܝܬܐ ܕܓܒܪܐ ܚܛܝܐ ܕܬܘܣܦܘܢ ܬܘܒ ܪܘܓܙܗ ܕܡܪܝܐ ܥܠ ܐܝܣܪܝܠ 15  ܘܐܢ ܬܗܦܟܘܢ ܡܢ ܡܪܝܐ ܢܘܣܦ ܬܘܒ ܠܡܛܥܝܘܬܟܘܢ ܒܡܕܒܪܐ ܘܡܚܒܠܝܢ ܐܢܬܘܢ ܥܠ ܗܢܐ ܟܠܗ ܥܡܐ 16  ܘܩܪܒܘ ܠܘܬܗ ܘܐܡܪܘ ܛܝܪܐ ܕܥܢܐ ܢܒܢܐ ܠܩܢܝܢܢ ܗܪܟܐ ܘܩܘܪܝܐ ܠܝܩܪܬܢ 17  ܘܚܢܢ ܢܙܕܝܢ ܘܢܐܙܠ ܩܕܡ ܒܢܝ ܐܝܣܪܝܠ ܥܕܡܐ ܕܢܥܠ ܐܢܘܢ ܠܐܬܪܗܘܢ ܘܝܩܪܬܢ ܬܬܒ ܒܩܘܪܝܐ ܥܫܝܢܬܐ ܡܢ ܩܕܡ ܥܡܘܪܝܗ ܕܐܪܥܐ 18  ܠܐ ܢܗܦܘܟ ܠܒܬܝܢ ܥܕܡܐ ܕܢܐܪܬܘܢ ܒܢܝ ܐܝܣܪܝܠ ܐܢܫ ܝܪܬܘܬܗ 19  ܘܠܐ ܢܐܪܬ ܥܡܗܘܢ ܡܢ ܥܒܪܐ ܕܝܘܪܕܢܢ ܘܠܗܠ ܡܛܠ ܕܩܒܠܢ ܝܪܬܘܬܢ ܡܢ ܥܒܪܐ ܕܝܘܪܕܢܢ ܡܢ ܡܕܢܚܐ 20  ܘܐܡܪ ܠܗܘܢ ܡܘܫܐ ܐܢ ܥܒܕܝܢ ܐܢܬܘܢ ܦܬܓܡܐ ܗܢܐ ܘܡܙܕܝܢܝܢ ܐܢܬܘܢ ܩܕܡ ܡܪܝܐ ܠܩܪܒܐ 21  ܘܥܒܪܝܢ ܐܢܬܘܢ ܝܘܪܕܢܢ ܟܠܟܘܢ ܟܕ ܡܙܝܢܝܢ ܐܢܬܘܢ ܩܕܡ ܡܪܝܐ ܠܩܪܒܐ ܥܕܡܐ ܕܢܘܒܕ ܒܥܠܕܒܒܘܗܝ ܡܢ ܩܕܡܘܗܝ 22  ܘܬܬܟܒܫ ܐܪܥܐ ܩܕܡ ܡܪܝܐ ܗܝܕܝܢ ܬܗܦܟܘܢ ܘܬܬܚܣܘܢ ܡܢ ܡܪܝܐ ܘܡܢ ܐܝܣܪܐܝܠ ܘܬܗܘܐ ܠܟܘܢ ܐܪܥܐ ܗܕܐ ܠܝܪܬܘܬܐ ܩܕܡ ܡܪܝܐ 23  ܘܐܢ ܠܐ ܥܒܕܝܢ ܐܢܬܘܢ ܗܟܢܐ ܚܛܝܢ ܐܢܬܘܢ ܠܡܪܝܐ ܘܕܥܘ ܕܚܛܗܝܟܘܢ ܡܕܪܟܝܢ ܠܟܘܢ 24  ܒܢܘ ܠܟܘܢ ܩܘܪܝܐ ܠܝܩܪܬܟܘܢ ܘܛܝܪܐ ܠܥܢܟܘܢ ܘܡܕܡ ܕܢܦܩ ܡܢ ܦܘܡܟܘܢ ܥܒܕܘ 25  ܘܐܡܪܘ ܒܢܝ ܪܘܒܝܠ ܘܒܢܝ ܓܕ ܠܡܘܫܐ ܥܒܕܝܟ ܢܥܒܕܘܢ ܐܝܟ ܕܡܪܢ ܦܩܕ 26  ܝܩܪܬܢ ܘܢܫܝܢ ܘܩܢܝܢܢ ܘܟܠܗ ܒܥܝܪܢ ܢܗܘܘܢ ܒܩܘܪܝܐ ܕܓܠܥܕ 27  ܘܥܒܕܝܟ ܢܥܒܪܘܢ ܟܕ ܡܙܝܢܝܢ ܒܚܝܠܐ ܩܕܡ ܡܪܝܐ ܠܩܪܒܐ ܐܝܟ ܕܡܪܢ ܐܡܪ 28  ܘܦܩܕ ܥܠ ܟܠܗܘܢ ܡܘܫܐ ܠܐܠܝܥܙܪ ܟܗܢܐ ܘܠܝܫܘܥ ܒܪ ܢܘܢ ܘܠܪܫܐ ܕܫܒܛܐ ܕܐܒܗܐ ܕܒܢܝ ܐܝܣܪܝܠ 29  ܘܐܡܪ ܠܗܘܢ ܡܘܫܐ ܐܢ ܥܒܪܝܢ ܒܢܝ ܪܘܒܝܠ ܘܒܢܝ ܓܕ ܥܡܟܘܢ ܝܘܪܕܢܢ ܟܕ ܡܙܝܢܝܢ ܩܕܡ ܡܪܝܐ ܠܩܪܒܐ ܘܬܬܟܒܫ ܐܪܥܐ ܩܕܡܝܟܘܢ ܬܬܠܘܢ ܠܗܘܢ ܐܪܥܐ ܕܓܠܥܕ ܝܘܪܬܢܐ 30  ܘܐܢ ܠܐ ܢܥܒܪܘܢ ܥܡܟܘܢ ܟܕ ܡܙܝܢܝܢ ܢܐܪܬܘܢ ܥܡܟܘܢ ܒܐܪܥܐ ܕܟܢܥܢ 31  ܘܥܢܘ ܒܢܝ ܪܘܒܝܠ ܘܒܢܝ ܓܕ ܘܐܡܪܘ ܠܡܘܫܐ ܐܝܟ ܕܐܡܪ ܡܪܝܐ ܠܥܒܕܝܟ ܗܟܢܐ ܢܥܒܕ 32  ܚܢܢ ܢܥܒܪ ܟܕ ܡܙܝܢܝܢܢ ܩܕܡ ܡܪܝܐ ܠܩܪܒܐ ܠܐܪܥܐ ܕܟܢܥܢ ܘܕܝܠܢ ܐܘܚܕܢܐ ܕܝܪܬܘܬܢ ܒܥܒܪܐ ܕܝܘܪܕܢܢ 33  ܘܝܗܒ ܠܗܘܢ ܡܘܫܐ ܠܒܢܝ ܪܘܒܝܠ ܘܠܒܢܝ ܓܕ ܘܠܦܠܓܗ ܕܫܒܛܐ ܕܡܢܫܐ ܒܪ ܝܘܣܦ ܡܠܟܘܬܗ ܕܣܝܚܘܢ ܡܠܟܐ ܕܐܡܘܪܝܐ ܘܡܠܟܘܬܗ ܕܥܘܓ ܡܠܟܐ ܕܡܬܢܝܢ ܐܪܥܐ ܟܠܗ ܘܩܘܪܝܗ ܒܬܚܘܡܝܗ ܘܩܘܪܝܐ ܕܐܪܥܐ ܕܚܕܝܪܢ ܠܗ 34  ܘܒܢܘ ܒܢܝ ܓܕ ܠܪܝܒܘܢ ܘܠܥܛܪܘܬ ܘܠܥܕܘܥܝܪ 35  ܘܠܥܛܪܘܬ ܫܘܦܢ ܘܠܝܥܙܝܪ ܘܠܝܒܓܗܐ 36  ܘܠܒܝܬ ܢܡܪܐ ܘܠܒܝܬ ܗܪܢ ܩܘܪܝܐ ܥܫܝܢܬܐ ܘܛܝܪܐ ܕܥܢܐ 37  ܘܒܢܝ ܪܘܒܝܠ ܒܢܘ ܠܚܫܒܘܢ ܘܠܐܠܥܠܐ ܘܠܩܘܪܝܬܝܡ 38  ܘܠܢܒܘ ܘܠܒܥܠܡܘܢ ܕܢܣܝܒܢ ܗܘܝ ܫܡܐ ܘܠܣܒܡܐ ܘܩܪܘ ܫܡܗܝܗܝܢ ܥܠ ܫܡܗܐ ܕܩܘܪܝܐ ܕܒܢܘ 39  ܘܐܙܠܘ ܒܢܝ ܡܟܝܪ ܒܪ ܡܢܫܐ ܠܓܠܥܕ ܘܟܒܫܘܗ ܘܐܘܒܕܘ ܠܐܡܘܪܝܐ ܕܒܗ 40  ܘܝܗܒܗ ܡܘܫܐ ܠܓܠܥܕ ܠܡܟܝܪ ܒܪ ܡܢܫܐ ܘܝܬܒ ܒܗ 41  ܘܝܐܝܪ ܒܪ ܡܢܫܐ ܐܙܠ ܘܟܒܫ ܟܦܪܘܢܝܗܝܢ ܘܩܪܐ ܐܢܝܢ ܟܦܪܘܢܐ ܕܝܐܝܪ ܥܕܡܐ ܠܝܘܡܢܐ 42  ܘܢܟܚ ܐܙܠ ܘܟܒܫ ܠܩܝܬ ܘܠܟܦܪܘܢܝܗ ܘܩܪܗ ܒܫܡܗ ܢܟܚ 

  
33
1  ܘܗܠܝܢ ܡܫܩܠܢܐ ܕܒܢܝ ܐܝܣܪܝܠ ܕܢܦܩܘ ܡܢ ܐܪܥܐ ܕܡܨܪܝܢ ܠܚܝܠܘܬܗܘܢ ܒܐܝܕܐ ܕܡܘܫܐ ܘܕܐܗܪܘܢ 2  ܘܟܬܒ ܡܘܫܐ ܡܦܩܢܝܗܘܢ ܘܡܫܩܠܢܝܗܘܢ ܒܡܠܬ ܦܘܡܗ ܕܡܪܝܐ ܘܗܠܝܢ ܡܫܩܠܢܝܗܘܢ ܘܡܦܩܢܝܗܘܢ 3  ܘܫܩܠܘ ܡܢ ܪܥܡܣܝܣ ܒܚܡܫܥܣܪܐ ܒܝܪܚܐ ܩܕܡܝܐ ܡܢ ܒܬܪ ܦܨܚܐ ܢܦܩܘ ܒܢܝ ܐܝܣܪܝܠ ܡܢ ܡܨܪܝܢ ܒܐܝܕܐ ܪܡܬܐ ܠܥܝܢ ܟܠܗܘܢ ܡܨܪܝܐ 4  ܘܡܨܪܝܐ ܩܒܪܝܢ ܗܘܘ ܠܒܘܟܪܐ ܕܩܛܠ ܒܗܘܢ ܡܪܝܐ ܘܒܐܠܗܝܗܘܢ ܥܒܕ ܡܪܝܐ ܕܝܢܐ 5  ܘܫܩܠܘ ܒܢܝ ܐܝܣܪܝܠ ܡܢ ܪܥܡܣܝܣ ܘܫܪܘ ܒܣܟܘܬ 6  ܘܫܩܠܘ ܡܢ ܣܟܘܬ ܘܫܪܘ ܒܐܬܡ ܕܒܣܘܦܝ ܡܕܒܪܐ 7  ܘܫܩܠܘ ܡܢ ܐܬܡ ܘܫܪܘ ܥܠ ܦܘܡ ܚܐܪܝܬܐ ܕܩܕܡ ܒܥܠܨܦܘܢ ܘܫܪܘ ܩܕܡ ܡܓܕܘܠ 8  ܘܫܩܠܘ ܡܢ ܦܘܡ ܚܐܪܝܬܐ ܘܐܙܠܘ ܒܓܘ ܝܡܐ ܠܡܕܒܪܐ ܘܐܙܠܘ ܡܪܕܐ ܬܠܬܐ ܝܘܡܝܢ ܒܡܕܒܪܐ ܕܐܬܡ ܘܫܪܘ ܒܡܘܪܬ 9  ܘܫܩܠܘ ܡܢ ܡܘܪܬ ܘܐܬܘ ܠܐܠܝܡ ܘܒܐܠܝܡ ܐܝܬ ܗܘܝ ܬܪܬܥܣܪܐ ܥܝܢܬܐ ܕܡܝܐ ܘܫܒܥܝܢ ܕܩܠܝܢ ܘܫܪܘ ܬܡܢ ܥܠ ܡܝܐ 10  ܘܫܩܠܘ ܡܢ ܐܠܝܡ ܘܫܪܘ ܥܠ ܝܕ ܝܡܐ ܕܣܘܦ 11  ܘܫܩܠܘ ܡܢ ܝܕ ܝܡܐ ܕܣܘܦ ܘܫܪܘ ܒܡܕܒܪܐ ܕܣܝܢ 12  ܘܫܩܠܘ ܡܢ ܡܕܒܪܐ ܕܣܝܢ ܘܫܪܘ ܒܪܦܩܐ 13  ܘܫܩܠܘ ܡܢ ܪܦܩܐ ܘܫܪܘ ܒܐܠܘܫ 14  ܘܫܩܠܘ ܡܢ ܐܠܘܫ ܘܫܪܘ ܒܪܦܝܕܝܢ ܘܠܝܬ ܗܘܘ ܬܡܢ ܡܝܐ ܠܥܡܐ ܕܢܫܬܘܢ 15  ܘܫܩܠܘ ܪܦܝܕܝܢ ܘܫܪܘ ܒܡܕܒܪܐ ܕܣܝܢܝ 16  ܘܫܩܠܘ ܡܢ ܡܕܒܪܐ ܕܣܝܢܝ ܘܫܪܘ ܒܩܒܪܐ ܕܪܓܝ ܪܓܬܐ 17  ܘܫܩܠܘ ܡܢ ܩܒܪܐ ܕܪܓܝ ܪܓܬܐ ܘܫܪܘ ܒܚܨܪܘܬ 18  ܘܫܩܠܘ ܡܢ ܚܨܪܘܬ ܘܫܪܘ ܒܪܬܡܐ 19  ܘܫܩܠܘ ܡܢ ܪܬܡܐ ܘܫܪܘ ܒܪܡܘܢ ܦܪܨ 20  ܘܫܩܠܘ ܡܢ ܪܡܘܢ ܦܪܨ ܘܫܪܘ ܒܠܒܢܐ 21  ܘܫܩܠܘ ܡܢ ܠܒܢܐ ܘܫܪܘ ܒܪܣܐ 22  ܘܫܩܠܘ ܡܢ ܪܣܐ ܘܫܪܘ ܒܩܗܠܬ 23  ܘܫܩܠܘ ܡܢ ܩܗܠܬ ܘܫܪܘ ܒܛܘܪܐ ܕܫܦܪ 24  ܘܫܩܠܘ ܡܢ ܛܘܪܐ ܕܫܦܪ ܘܫܪܘ ܒܚܕܕܐ 25  ܘܫܩܠܘ ܡܢ ܚܕܕܐ ܘܫܪܘ ܒܡܩܗܠܘܬ 26  ܘܫܩܠܘ ܡܢ ܡܩܗܠܘܬ ܘܫܪܘ ܒܬܚܬ 27  ܘܫܩܠܘ ܡܢ ܬܚܬ ܘܫܪܘ ܒܬܪܚ 28  ܘܫܩܠܘ ܡܢ ܬܪܚ ܘܫܪܘ ܒܡܬܩܐ 29  ܘܫܩܠܘ ܡܢ ܡܬܩܐ ܘܫܪܘ ܒܚܫܡܘܢܐ 30  ܘܫܩܠܘ ܡܢ ܚܫܡܘܢܐ ܘܫܪܘ ܒܡܣܪܘܬ 31  ܘܫܩܠܘ ܡܢ ܡܣܪܘܬ ܘܫܪܘ ܒܒܢܝ ܝܥܩܢ 32  ܘܫܩܠܘ ܡܢ ܒܢܝ ܝܥܩܢ ܘܫܪܘ ܒܚܕܓܕܓܕ 33  ܘܫܩܠܘ ܡܢ ܚܕܓܕܓܕ ܘܫܪܘ ܒܝܛܒܬ 34  ܘܫܩܠܘ ܡܢ ܝܛܒܬ ܘܫܪܘ ܒܥܟܪܘܢܐ 35  ܘܫܩܠܘ ܡܢ ܥܟܪܘܢܐ ܘܫܪܘ ܒܥܨܝܢܘܓܒܪ 36  ܘܫܩܠܘ ܡܢ ܥܨܝܢܘܓܒܪ ܘܫܪܘ ܒܡܕܒܪܐ ܕܨܝܢ ܕܗܝ ܗܝ ܩܕܫ 37  ܘܫܩܠܘ ܡܢ ܩܕܫ ܘܫܪܘ ܒܗܘܪ ܛܘܪܐ ܕܒܣܘܦܝ ܐܪܥܐ ܕܐܕܘܡ 38  ܘܣܠܩ ܐܗܪܘܢ ܟܗܢܐ ܠܗܘܪ ܛܘܪܐ ܒܡܠܬ ܦܘܡܗ ܕܡܪܝܐ ܘܡܝܬ ܬܡܢ ܒܫܢܬ ܐܪܒܥܝܢ ܕܢܦܩܘ ܒܢܝ ܐܝܣܪܝܠ ܡܢ ܐܪܥܐ ܕܡܨܪܝܢ ܒܝܪܚܐ ܩܕܡܝܐ ܒܚܕ ܒܝܪܚܐ 39  ܘܐܗܪܘܢ ܒܪ ܡܐܐ ܗܘܐ ܘܥܣܪܝܢ ܘܬܠܬ ܫܢܝܢ ܟܕ ܡܝܬ ܒܗܘܪ ܛܘܪܐ 40  ܘܫܡܥ ܟܢܥܢܝܐ ܡܠܟܐ ܕܓܕܪ ܕܥܡܪ ܒܬܝܡܢܐ ܒܐܪܥܐ ܕܟܢܥܢ ܟܕ ܐܬܘ ܒܢܝ ܐܝܣܪܝܠ 41  ܘܫܩܠܘ ܡܢ ܗܘܪ ܛܘܪܐ ܘܫܪܘ ܒܨܠܡܘܢܐ 42  ܘܫܩܠܘ ܡܢ ܨܠܡܘܢܐ ܘܫܪܘ ܒܦܝܢܘܢ 43  ܘܫܩܠܘ ܡܢ ܦܝܢܘܢ ܘܫܪܘ ܒܐܒܘܬ 44  ܘܫܩܠܘ ܡܢ ܐܒܘܬ ܘܫܪܘ ܒܥܝܢܐ ܕܥܒܪܝܐ ܒܬܚܘܡܐ ܕܡܘܐܒ 45  ܘܫܩܠܘ ܡܢ ܥܝܢܐ ܕܥܒܪܝܐ ܘܫܪܘ ܒܪܝܒܘܢ ܓܕ 46  ܘܫܩܠܘ ܡܢ ܪܝܒܘܢ ܓܕ ܘܫܪܘ ܒܥܠܡܘܢ ܕܒܠܬܝܡ 47  ܘܫܩܠܘ ܡܢ ܒܥܠܡܘܢ ܕܒܠܬܝܡ ܘܫܪܘ ܒܛܘܪܐ ܕܥܒܪܝܐ ܕܩܕܡ ܢܒܘ 48  ܘܫܩܠܘ ܡܢ ܛܘܪܐ ܕܥܒܪܝܐ ܘܫܪܘ ܒܥܪܒܘܬ ܡܘܐܒ ܕܥܠ ܝܘܪܕܢܢ ܕܐܝܪܝܚܘ 49  ܘܫܪܘ ܥܠ ܝܘܪܕܢܢ ܡܢ ܒܝܬ ܐܫܝܡܘܢ ܘܥܕܡܐ ܠܐܒܠ ܕܣܛܝܡ ܕܒܥܪܒܘܬ ܡܘܐܒ 50  ܘܐܡܪ ܡܪܝܐ ܠܡܘܫܐ ܒܥܪܒܘܬ ܡܘܐܒ ܕܥܠ ܝܘܪܕܢܢ ܕܐܝܪܝܚܘ 51  ܡܠܠ ܥܡ ܒܢܝ ܐܝܣܪܝܠ ܘܐܡܪ ܠܗܘܢ ܐܢܬܘܢ ܥܒܪܝܢ ܐܢܬܘܢ ܝܘܪܕܢܢ ܠܐܪܥܐ ܕܟܢܥܢ 52  ܘܬܘܒܕܘܢ ܟܠܗܘܢ ܥܡܘܪܝܗ ܕܐܪܥܐ ܡܢ ܩܕܡܝܟܘܢ ܘܬܘܒܕܘܢ ܟܠܗܝܢ ܣܓܕܬܗܘܢ ܘܟܠܗܘܢ ܨܠܡܐ ܕܢܣܟܬܗܘܢ ܬܘܒܕܘܢ ܘܟܠܗܝܢ ܥܠܘܬܗܘܢ ܬܥܩܪܘܢ 53  ܘܬܐܪܬܘܢܗ ܠܐܪܥܐ ܘܬܬܒܘܢ ܒܗ ܡܛܠ ܕܠܟܘܢ ܝܗܒܬܗ ܐܪܥܐ ܠܡܐܪܬܗ 54  ܘܝܪܬܘ ܐܪܥܐ ܒܦܨܐ ܕܫܪܒܬܟܘܢ ܠܣܓܝܐܐ ܬܣܓܘܢ ܝܪܬܘܬܐ ܘܠܙܥܘܪܐ ܬܙܥܪܘܢ ܝܪܬܘܬܐ ܡܢ ܕܣܠܩܐ ܠܗ ܦܨܬܐ ܠܫܒܛܐ ܕܐܒܗܝܗܘܢ ܢܐܪܬܘܢ 55  ܘܐܢ ܠܐ ܬܘܒܕܘܢ ܠܥܡܘܪܐ ܕܐܪܥܐ ܡܢ ܩܕܡܝܟܘܢ ܗܢܘܢ ܕܡܫܬܚܪܝܢ ܡܢܗܘܢ ܢܗܘܘܢ ܣܟܐ ܒܥܝܢܝܟܘܢ ܘܠܘܠܝܬܐ ܒܨܕܥܝܟܘܢ ܘܢܥܝܩܘܢ ܠܟܘܢ ܒܐܪܥܐ ܕܥܡܪܝܢ ܐܢܬܘܢ ܒܗ 56  ܘܐܝܟܢܐ ܕܐܬܚܫܒܬ ܕܐܥܒܕ ܠܗܘܢ ܐܥܒܕ ܠܟܘܢ 

1  ܘܡܠܠ ܡܪܝܐ ܥܡ ܡܘܫܐ ܘܐܡܪ ܠܗ 2  ܦܩܕ ܠܒܢܝ ܐܝܣܪܝܠ ܘܐܡܪ ܠܗܘܢ ܐܢܬܘܢ ܥܐܠܝܢ ܐܢܬܘܢ ܠܐܪܥܐ ܕܟܢܥܢ ܗܕܐ ܐܪܥܐ ܬܬܦܠܓ ܠܟܘܢ ܒܝܘܪܬܢܐ ܐܪܥܐ ܕܟܢܥܢ ܒܬܚܘܡܝܗ 3  ܘܢܗܘܐ ܠܟܘܢ ܣܛܪܐ ܕܬܝܡܢܐ ܡܢ ܡܕܒܪܐ ܕܨܝܢ ܥܠ ܬܚܘܡܐ ܕܐܕܘܡ ܘܢܗܘܐ ܠܟܘܢ ܬܚܘܡܐ ܕܬܝܡܢܐ ܡܢ ܣܘܦ ܝܡܐ ܕܡܠܚܐ ܡܢ ܡܕܢܚܐ 4  ܘܢܗܘܐ ܟܪܟ ܬܚܘܡܟܘܢ ܡܢ ܬܝܡܢܐ ܠܡܣܩܢܐ ܕܣܦܪܘܝܡ ܘܢܗܘܐ ܥܒܪ ܠܨܝܢ ܘܢܗܘܘܢ ܡܦܩܢܘܗܝ ܡܢ ܬܝܡܢܐ ܠܪܩܡ ܕܓܝܐ ܘܢܦܘܩ ܥܠ ܚܨܪ ܐܕܪ ܘܢܥܒܪ ܠܥܨܡܘܢ 5  ܘܢܬܟܪܟ ܬܚܘܡܐ ܡܢ ܥܨܡܘܢ ܠܢܚܠܐ ܕܡܨܪܝܢ ܘܢܗܘܘܢ ܡܦܩܢܘܗܝ ܠܝܡܐ 6  ܘܬܚܘܡܐ ܕܝܡܐ ܢܗܘܐ ܠܟܘܢ ܝܡܐ ܪܒܐ ܘܬܚܘܡܗ ܗܢܐ ܢܗܘܐ ܠܟܘܢ ܬܚܘܡܐ ܕܝܡܐ 7  ܘܗܢܐ ܢܗܘܐ ܠܟܘܢ ܬܚܘܡܐ ܕܓܪܒܝܐ ܘܡܢ ܝܡܐ ܪܒܐ ܬܬܚܡܘܢ ܠܟܘܢ ܠܗܘܪ ܛܘܪܐ 8  ܘܡܢ ܗܘܪ ܛܘܪܐ ܬܬܚܡܘܢ ܠܡܥܠܢܐ ܕܚܡܬ ܘܢܗܘܘܢ ܡܦܩܢܘܗܝ ܕܬܚܘܡܐ ܠܨܕܕ 9  ܘܢܗܘܐ ܢܦܩ ܬܚܘܡܐ ܠܙܦܪܘܢ ܘܢܗܘܘܢ ܡܦܩܢܘܗܝ ܠܚܨܪ ܥܝܢܢ ܗܠܝܢ ܢܗܘܘܢ ܠܟܘܢ ܬܚܘܡܐ ܕܓܪܒܝܐ 10  ܘܬܬܚܡܘܢ ܠܟܘܢ ܠܬܚܘܡܐ ܕܡܕܢܚܐ ܡܢ ܚܨܪ ܥܝܢܢ ܠܫܦܡ 11  ܘܢܗܘܐ ܢܚܬ ܬܚܘܡܐ ܡܢ ܫܦܡ ܠܕܒܠܬ ܡܢ ܡܕܢܚ ܠܥܝܢ ܘܢܗܘܐ ܢܚܬ ܬܚܘܡܐ ܘܢܗܘܐ ܣܡܟ ܠܣܛܪܐ ܕܝܡܐ ܕܟܢܪܬ ܡܢ ܡܕܢܚܐ 12  ܘܢܗܘܐ ܢܚܬ ܬܚܘܡܐ ܠܝܘܪܕܢܢ ܘܢܗܘܘܢ ܡܦܩܢܘܗܝ ܠܝܡܐ ܕܡܠܚܐ ܗܕܐ ܬܗܘܐ ܠܟܘܢ ܐܪܥܐ ܒܬܚܘܡܝܗ ܟܕ ܚܕܪܐ 13  ܘܦܩܕ ܡܘܫܐ ܠܒܢܝ ܐܝܣܪܝܠ ܘܐܡܪ ܠܗܘܢ ܗܕܐ ܗܝ ܐܪܥܐ ܕܬܦܠܓܘܢ ܒܦܨܐ ܕܦܩܕ ܡܪܝܐ ܠܡܬܠ ܠܬܫܥܐ ܫܒܛܝܢ ܘܠܦܠܓܘܬ ܫܒܛܐ 

14  ܡܛܠ ܕܢܣܒܘ ܫܒܛܐ ܕܒܢܝ ܪܘܒܝܠ ܠܒܝܬ ܐܒܗܝܗܘܢ ܘܫܒܛܐ ܕܒܢܝ ܓܕ ܠܒܝܬ ܐܒܗܝܗܘܢ ܘܦܠܓܗ ܕܫܒܛܐ ܕܡܢܫܐ ܩܒܠܘ ܝܪܬܘܬܗܘܢ 15  ܬܪܝܢ ܫܒܛܝܢ ܘܦܠܓܘܬ ܫܒܛܐ ܩܒܠܘ ܝܪܬܘܬܗܘܢ ܡܢ ܥܒܪܐ ܕܝܘܪܕܢܢ ܕܐܝܪܝܚܘ ܩܕܡܝܬ ܬܡܢ ܡܢ ܡܕܢܚܐ 16  ܘܡܠܠ ܡܪܝܐ ܥܡ ܡܘܫܐ ܘܐܡܪ ܠܗ 17  ܗܠܝܢ ܫܡܗܐ ܕܓܒܪܐ ܕܡܘܪܬܝܢ ܠܟܘܢ ܐܪܥܐ ܐܠܝܥܙܪ ܟܗܢܐ ܘܝܫܘܥ ܒܪ ܢܘܢ 18  ܘܚܕ ܚܕ ܪܫܐ ܡܢ ܫܒܛܐ ܕܒܪܘ ܕܢܦܠܓܘܢ ܠܟܘܢ ܐܪܥܐ 19  ܘܗܠܝܢ ܫܡܗܐ ܕܪܫܐ ܕܓܒܪܐ ܡܢ ܫܒܛܐ ܕܝܗܘܕܐ ܟܠܒ ܒܪ ܝܘܦܢܐ 20  ܡܢ ܫܒܛܐ ܕܫܡܥܘܢ ܫܠܡܘܐܝܠ ܒܪ ܥܡܝܗܘܕ 21  ܡܢ ܫܒܛܐ ܕܒܢܝܡܝܢ ܐܠܕܕ ܒܪ ܟܣܠܘܢ 22  ܡܢ ܫܒܛܐ ܕܕܢ ܒܩܝ ܒܪ ܝܓܠܝ 23  ܡܢ ܫܒܛܐ ܕܝܘܣܦ ܡܢ ܫܒܛܐ ܕܡܢܫܐ ܢܚܠܐܝܠ ܒܪ ܐܦܘܕ 24  ܡܢ ܫܒܛܐ ܕܐܦܪܝܡ ܩܡܘܐܝܠ ܒܪ ܫܦܛܐ 25  ܡܢ ܫܒܛܐ ܕܙܒܘܠܘܢ ܐܠܝܨܦܢ ܒܪ ܦܪܢܟ 26  ܡܢ ܫܒܛܐ ܕܐܝܣܟܪ ܦܛܐܝܠ ܒܪ ܥܙܘܪ 27  ܡܢ ܫܒܛܐ ܕܐܫܝܪ ܐܚܝܗܘܕ ܒܪ ܫܠܘܡܝ 28  ܡܢ ܫܒܛܐ ܕܢܦܬܠܝ ܦܕܐܝܠ ܒܪ ܥܡܝܗܘܕ 29  ܠܗܠܝܢ ܦܩܕ ܡܪܝܐ ܕܢܘܪܬܘܢ ܠܒܢܝ ܐܝܣܪܝܠ ܒܐܪܥܐ ܕܟܢܥܢ 

1  ܘܡܠܠ ܡܪܝܐ ܥܡ ܡܘܫܐ ܒܥܪܒܘܬ ܡܘܐܒ ܕܥܠ ܝܘܪܕܢܢ ܕܐܝܪܝܚܘ ܘܐܡܪ ܠܗ 2  ܦܩܕ ܠܒܢܝ ܐܝܣܪܐܝܠ ܘܢܬܠܘܢ ܠܠܘܝܐ ܡܢ ܝܘܪܬܢܐ ܕܐܘܚܕܢܗܘܢ ܩܘܪܝܐ ܠܡܬܒ ܘܐܓܘܪܣܐ ܕܩܘܪܝܐ ܕܒܚܕܪܝܗܘܢ ܢܬܠܘܢ ܠܠܘܝܐ 3  ܘܢܗܘܝܢ ܠܗܘܢ ܩܘܪܝܐ ܠܡܬܒ ܘܐܓܘܪܣܝܗܝܢ ܢܗܘܘܢ ܠܒܥܝܪܗܘܢ ܘܠܩܢܝܢܗܘܢ ܘܠܟܠܗ ܚܝܘܬܗܘܢ 4  ܘܐܓܘܪܣܐ ܕܩܘܪܝܐ ܕܬܬܠܘܢ ܠܠܘܝܐ ܡܢ ܐܣܬܐ ܕܩܪܝܬܐ ܘܠܒܪ ܐܠܦ ܐܡܝܢ ܟܕ ܚܕܪܐ 5  ܘܡܫܘܚ ܡܢ ܠܒܪ ܠܩܪܝܬܐ ܠܣܛܪܐ ܕܡܕܢܚܐ ܬܪܝܢ ܐܠܦܝܢ ܐܡܝܢ ܘܠܣܛܪܐ ܕܬܝܡܢܐ ܬܪܝܢ ܐܠܦܝܢ ܐܡܝܢ ܘܠܣܛܪܐ ܕܡܥܪܒܐ ܬܪܝܢ ܐܠܦܝܢ ܐܡܝܢ ܘܠܣܛܪܐ ܕܓܪܒܝܐ ܬܪܝܢ ܐܠܦܝܢ ܐܡܝܢ ܘܩܪܝܬܐ ܒܡܨܥܬܐ ܗܢܐ ܢܗܘܐ ܠܟܘܢ ܫܛܚܐ ܕܩܘܪܝܐ 6  ܘܩܘܪܝܐ ܕܝܗܒܝܢ ܐܢܬܘܢ ܠܠܘܝܐ ܫܬ ܩܘܪܝܐ ܕܒܝܬ ܓܘܣܐ ܢܗܘܝܢ ܠܟܘܢ ܕܢܗܘܐ ܥܪܩ ܠܬܡܢ ܩܛܘܠܐ ܕܩܛܠ ܠܚܒܪܗ ܕܠܐ ܒܨܒܝܢܗ ܘܥܠܝܗܝܢ ܐܪܡܘ ܐܪܒܥܝܢ ܘܬܪܬܝܢ ܩܘܪܝܐ 7  ܟܠܗܝܢ ܩܘܪܝܐ ܕܝܗܒܝܢ ܐܢܬܘܢ ܠܠܘܝܐ ܐܪܒܥܝܢ ܘܬܡܢܐ ܩܘܪܝܐ ܗܢܝܢ ܘܫܛܚܝܗܝܢ 8  ܘܩܘܪܝܐ ܕܝܗܒܝܢ ܐܢܬܘܢ ܡܢ ܝܪܬܘܬܐ ܕܒܢܝ ܐܝܣܪܝܠ ܡܢ ܣܓܝܐܐ ܬܣܓܘܢ ܘܡܢ ܙܥܘܪܐ ܬܙܥܪܘܢ ܐܢܫ ܐܝܟ ܠܦܘܬ ܝܪܬܘܬܐ ܕܝܪܬ ܢܬܠ ܡܢ ܩܘܪܝܗ ܠܠܘܝܐ 9  ܘܡܠܠ ܡܪܝܐ ܥܡ ܡܘܫܐ ܘܐܡܪ ܠܗ 10  ܡܠܠ ܥܡ ܒܢܝ ܐܝܣܪܝܠ ܘܐܡܪ ܠܗܘܢ ܡܐ ܕܥܒܪܬܘܢ ܝܘܪܕܢܢ ܠܐܪܥܐ ܕܟܢܥܢ 11  ܛܝܒܘ ܠܟܘܢ ܩܘܪܝܐ ܕܒܝܬ ܓܘܣܐ ܕܢܗܘܝܢ ܠܟܘܢ ܕܢܥܪܘܩ ܠܬܡܢ ܩܛܘܠܐ ܐܝܢܐ ܕܢܩܛܘܠ ܢܦܫܐ ܒܛܘܥܝܝ 12  ܘܢܗܘܝܢ ܠܟܘܢ ܗܠܝܢ ܩܘܪܝܐ ܠܒܝܬ ܓܘܣܐ ܡܢ ܬܒܥ ܥܝܪܬܐ ܕܕܡܐ ܘܠܐ ܢܬܩܛܠ ܩܛܘܠܐ ܥܕܡܐ ܕܩܐܡ ܩܕܡ ܟܢܘܫܬܐ ܒܕܝܢܐ 13  ܘܩܘܪܝܐ ܕܝܗܒܝܢ ܐܢܬܘܢ ܫܬ ܩܘܪܝܐ ܕܒܝܬ ܓܘܣܐ ܢܗܘܝܢ ܠܟܘܢ 14  ܬܠܬ ܩܘܪܝܐ ܗܒܘ ܒܥܒܪܐ ܕܝܘܪܕܢܢ ܘܬܠܬ ܩܘܪܝܐ ܗܒܘ ܒܐܪܥܐ ܕܟܢܥܢ ܩܘܪܝܐ ܕܒܝܬ ܓܘܣܐ ܢܗܘܝܢ 15  ܠܒܢܝ ܐܝܣܪܝܠ ܘܠܐܝܢܐ ܕܡܬܦܢܐ ܠܘܬܝ ܘܠܐܝܠܝܢ ܕܥܡܪܝܢ ܒܝܢܬܟܘܢ ܘܢܗܘܝܢ ܠܟܘܢ ܗܠܝܢ ܫܬ ܩܘܪܝܐ ܠܒܝܬ ܓܘܣܐ ܕܢܥܪܘܩ ܠܗܝܢ ܟܠ ܕܩܛܠ ܢܦܫܐ ܒܛܘܥܝܝ 16  ܘܐܢ ܒܡܐܢܐ ܕܦܪܙܠܐ ܡܚܝܗܝ ܐܝܟ ܕܢܡܘܬ ܘܡܝܬ ܩܛܘܠܐ ܗܘ ܡܬܩܛܠܘ ܢܬܩܛܠ ܩܛܘܠܐ ܗܘ 17  ܘܐܢ ܒܟܐܦܐ ܒܐܝܕܐ ܡܚܝܗܝ ܐܝܟ ܕܢܡܘܬ ܘܡܝܬ ܩܛܘܠܐ ܗܘ ܡܬܩܛܠܘ ܢܬܩܛܠ 18  ܘܐܢ ܒܡܐܢܐ ܕܩܝܣܐ ܒܐܝܕܐ ܡܚܝܗܝ ܐܝܟ ܕܢܡܘܬ ܘܡܝܬ ܩܛܘܠܐ ܗܘ ܡܬܩܛܠܘ ܢܬܩܛܠ 19  ܬܒܥ ܥܝܪܬܐ ܕܕܡܐ ܗܘ ܢܩܛܠܝܘܗܝ ܠܩܛܘܠܐ ܡܐ ܕܦܓܥ ܒܗ 20  ܘܐܢ ܒܣܢܐܬܐ ܡܚܝܗܝ ܐܘ ܫܕܐ ܒܗ ܒܢܟܠܐ ܘܡܝܬ ܩܛܘܠܐ ܗܘ 21  ܒܒܥܠܕܒܒܘܬܐ ܡܚܝܗܝ ܒܐܝܕܗ ܐܝܟ ܕܢܡܘܬ ܘܡܝܬ ܩܛܘܠܐ ܗܘ ܡܬܩܛܠܘ ܢܬܩܛܠ ܬܒܥ ܥܝܪܬܐ ܕܕܡܐ ܗܘ ܢܩܛܠܝܘܗܝ ܠܩܛܘܠܐ ܡܐ ܕܦܓܥ ܒܗ 22  ܘܐܢ ܡܢ ܫܠܝܐ ܕܠܐ ܒܥܠܕܒܒܘܬܐ ܡܚܝܗܝ ܐܘ ܫܕܐ ܒܗ ܟܠ ܡܐܢ ܕܠܐ ܒܢܟܠܐ 23  ܐܘ ܒܟܠ ܟܐܦ ܕܩܛܠܐ ܕܟܕ ܠܐ ܚܙܐ ܫܕܐ ܥܠܘܗܝ ܘܡܝܬ ܘܠܐ ܗܘܐ ܒܥܠܕܒܒܗ ܘܠܐ ܨܒܐ ܗܘܐ ܠܒܝܫܬܗ 24  ܬܕܘܢ ܟܢܘܫܬܐ ܒܝܬ ܩܛܘܠܐ ܠܬܒܥ ܥܝܪܬܐ ܕܕܡܐ ܥܠ ܕܝܢܐ ܗܠܝܢ 25  ܘܬܦܨܝܘܗܝ ܟܢܘܫܬܐ ܠܩܛܘܠܐ ܡܢ ܬܒܥ ܥܝܪܬܐ ܕܕܡܐ ܘܬܫܕܪܝܘܗܝ ܟܢܘܫܬܐ ܠܩܪܝܬܐ ܕܒܝܬ ܓܘܣܐ ܕܥܪܩ ܗܘܐ ܠܗ ܘܢܬܒ ܒܗ ܥܕܡܐ ܕܢܡܘܬ ܟܗܢܐ ܪܒܐ ܕܐܬܡܫܚ ܒܡܫܚܐ ܕܩܘܕܫܐ 26  ܘܐܢ ܢܦܘܩ ܩܛܘܠܐ ܠܒܪ ܡܢ ܬܚܘܡܐ ܕܩܪܝܬܐ ܕܒܝܬ ܓܘܣܐ ܕܥܪܩ ܠܗ 27  ܘܢܫܟܚܘܗܝ ܬܒܥ ܥܝܪܬܐ ܕܕܡܐ ܠܒܪ ܡܢ ܬܚܘܡܐ ܕܩܪܝܬܐ ܕܒܝܬ ܓܘܣܐ ܘܢܩܛܘܠ ܬܒܥ ܥܝܪܬܐ ܕܕܡܐ ܠܩܛܘܠܐ ܠܝܬ ܠܗ ܥܝܪܬܐ 28  ܡܛܠ ܗܢܐ ܒܩܪܝܬܐ ܕܒܝܬ ܓܘܣܐ ܢܬܒ ܥܕܡܐ ܕܢܡܘܬ ܟܗܢܐ ܪܒܐ ܘܡܐ ܕܡܝܬ ܟܗܢܐ ܪܒܐ ܢܗܦܘܟ ܩܛܘܠܐ ܠܐܪܥܐ ܕܝܪܬܘܬܗ 29  ܘܢܗܘܘܢ ܠܟܘܢ ܗܠܝܢ ܢܡܘܣܐ ܠܥܠܡ ܠܕܪܝܟܘܢ ܒܟܠܗ ܒܝܬ ܡܥܡܪܟܘܢ 30  ܟܠ ܕܢܩܛܘܠ ܢܦܫܐ ܥܠ ܦܘܡ ܣܗܕܐ ܢܬܩܛܠ ܩܛܘܠܐ ܘܣܗܕܐ ܚܕ ܠܐ ܢܣܗܕ ܥܠ ܢܦܫܐ ܕܬܡܘܬ 31  ܘܠܐ ܬܩܒܠܘܢ ܫܘܚܕܐ ܥܠ ܢܦܫܐ ܕܩܛܘܠܐ ܕܚܝܒ ܡܘܬܐ ܐܠܐ ܡܬܩܛܠܘ ܢܬܩܛܠ 32  ܘܠܐ ܬܣܒܘܢ ܫܘܚܕܐ ܕܢܥܪܘܩ ܠܩܪܝܬܐ ܕܒܝܬ ܓܘܣܐ ܘܢܐܙܠ ܘܢܬܒ ܒܐܪܥܐ ܥܕܡܐ ܕܢܡܘܬ ܟܗܢܐ ܪܒܐ 33  ܘܠܐ ܬܛܢܦܘܢܗ ܠܐܪܥܐ ܕܥܡܪܝܢ ܐܢܬܘܢ ܒܗ ܡܛܠ ܕܕܡܐ ܗܘ ܡܛܢܦ ܠܐܪܥܐ ܘܐܪܥܐ ܕܕܡܐ ܐܫܝܕ ܒܗ ܠܐ ܢܬܚܣܐ ܥܠܝܗ ܐܠܐ ܐܢ ܐܬܐܫܕ ܒܗ ܕܡܐ ܕܗܘ ܡܢ ܕܐܫܕܗ 34  ܘܠܐ ܬܛܡܐܘܢܗ ܠܐܪܥܐ ܕܥܡܪܝܢ ܐܢܬܘܢ ܒܗ ܕܫܪܐ ܐܢܐ ܒܓܘܗ ܡܛܠ ܕܐܢܐ ܐܢܐ ܡܪܝܐ ܕܫܪܐ ܐܢܐ ܒܝܢܬ ܒܢܝ ܐܝܣܪܝܠ 

1  ܘܩܪܒܘ ܪܝܫܝ ܐܒܗܐ ܕܫܪܒܬܐ ܕܒܢܝ ܓܠܥܕ ܒܪ ܡܟܝܪ ܒܪ ܡܢܫܐ ܡܢ ܫܪܒܬܐ ܕܡܢܫܐ ܒܪ ܝܘܣܦ ܘܡܠܠܘ ܩܕܡ ܡܘܫܐ ܘܩܕܡ ܐܠܝܥܙܪ ܟܗܢܐ ܘܩܕܡ ܪܘܪܒܢܐ ܕܟܢܘܫܬܐ ܪܫܐ ܕܐܒܗܐ ܕܒܢܝ ܐܝܣܪܝܠ 2  ܘܐܡܪܘ ܠܡܪܢ ܦܩܕ ܡܪܝܐ ܠܡܬܠ ܐܪܥܐ ܠܝܘܪܬܢܐ ܒܦܨܐ ܠܒܢܝ ܐܝܣܪܝܠ ܘܡܪܢ ܐܬܦܩܕ ܡܢ ܡܪܝܐ ܕܢܬܠ ܝܪܬܘܬܗ ܕܨܠܦܚܕ ܐܚܘܢ ܠܒܢܬܗ 3  ܘܐܢ ܢܗܘܝܢ ܠܚܕ ܡܢ ܫܒܛܐ ܕܒܢܝ ܐܝܣܪܝܠ ܢܫܐ ܬܬܒܨܪ ܝܪܬܘܬܗܝܢ ܡܢ ܝܪܬܘܬܐ ܕܐܒܘܗܝܢ ܘܬܬܘܣܦ ܥܠ ܝܪܬܘܬܐ ܕܫܒܛܐ ܕܢܗܘܝܢ ܠܗܘܢ ܘܡܢ ܦܨܬܐ ܕܝܪܬܘܬܢ ܬܬܒܨܪ 4  ܘܐܢ ܢܗܘܐ ܦܘܢܝܐ ܠܒܢܝ ܐܝܣܪܝܠ ܬܬܘܣܦ ܝܪܬܘܬܗܝܢ ܥܠ ܝܪܬܘܬܐ ܕܫܒܛܐ ܕܢܗܘܝܢ ܠܗܘܢ ܘܡܢ ܝܪܬܘܬܐ ܕܫܒܛܐ ܕܐܒܘܗܝܢ ܬܬܒܨܪ ܝܪܬܘܬܗܝܢ 5  ܘܦܩܕ ܡܘܫܐ ܠܒܢܝ ܐܝܣܪܝܠ ܡܢ ܡܠܬ ܦܘܡܗ ܕܡܪܝܐ ܘܐܡܪ ܟܐܢܐܝܬ ܡܡܠܠܝܢ ܫܒܛܐ ܕܒܢܝ ܝܘܣܦ 6  ܗܢܐ ܦܬܓܡܐ ܕܦܩܕ ܡܪܝܐ ܥܠ ܒܢܬܗ ܕܨܠܦܚܕ ܘܐܡܪ ܕܠܡܢ ܕܫܦܪ ܒܥܝܢܝܗܝܢ ܢܗܘܝܢ ܢܫܐ ܒܪܡ ܠܫܒܛܐ ܕܫܪܒܬܐ ܕܐܒܘܗܝܢ ܢܗܘܝܢ 7  ܘܠܐ ܬܬܟܪܟ ܝܪܬܘܬܐ ܕܒܢܝ ܐܝܣܪܐܝܠ ܡܢ ܫܒܛܐ ܠܫܒܛܐ ܐܚܪܢܐ ܐܠܐ ܓܒܪ ܒܝܪܬܘܬܐ ܕܫܒܛܐ ܕܐܒܘܗܝ ܢܬܢܩܦܘܢ ܒܢܝ ܐܝܣܪܝܠ 8  ܘܟܠ ܒܪܬܐ ܕܝܪܬܐ ܝܘܪܬܢܐ ܡܢ ܫܒܛܐ ܕܒܢܝ ܐܝܣܪܝܠ ܠܚܕ ܡܢ ܫܪܒܬܐ ܕܫܒܛܐ ܕܐܒܘܗ ܬܗܘܐ ܐܢܬܬܐ ܕܢܐܪܬܘܢ ܒܢܝ ܐܝܣܪܝܠ ܐܢܫ ܝܪܬܘܬܐ ܕܐܒܘܗܝ 9  ܘܠܐ ܬܬܟܪܟ ܝܪܬܘܬܐ ܡܢ ܫܒܛܐ ܠܫܒܛܐ ܐܚܪܢܐ ܐܠܐ ܓܒܪ ܒܝܪܬܘܬܗ ܢܬܢܩܦܘܢ ܫܒܛܐ ܕܒܢܝ ܐܝܣܪܝܠ 10  ܘܐܝܟ ܕܦܩܕ ܡܪܝܐ ܠܡܘܫܐ ܗܟܢܐ ܥܒܕ ܒܢܬܗ ܕܨܠܦܚܕ 11  ܘܗܘܝ ܡܚܠܐ ܘܬܪܨܐ ܘܚܓܠܐ ܘܡܠܟܐ ܘܝܥܐ ܒܢܬ ܨܠܦܚܕ ܠܒܢܝ ܕܕܝܗܝܢ 12  ܠܫܪܒܬܐ ܕܒܢܝ ܡܢܫܐ ܒܪ ܝܘܣܦ ܗܘܝ ܢܫܐ ܘܗܘܬ ܝܪܬܘܬܗܝܢ ܥܠ ܫܒܛܐ ܕܫܪܒܬܐ ܕܐܒܘܗܝܢ 13  ܗܠܝܢ ܦܘܩܕܢܐ ܘܢܡܘܣܐ ܘܕܝܢܐ ܕܦܩܕ ܡܪܝܐ ܒܐܝܕܐ ܕܡܘܫܐ ܥܠ ܒܢܝ ܐܝܣܪܝܠ ܒܥܪܒܘܬ ܡܘܐܒ ܕܥܠ ܝܘܪܕܢܢ ܕܐܝܪܝܚܘ 

